
Garland Of Devotional Prayers Stavamala By Shri Rupadeva
Gosvami

શ્રીરૂપગોસ્વામિવિરચિતા સ્તવમાલા

શ્રીશ્રીકૃષ્ણચૈતન્યચન્દ્રાય નમઃ ।
શ્રીમદીશ્વરરૂપેણ રસામૃતકૃતા કૃતા ।
સ્તવમાલાનુજીવેન જીવેન સમગૃહ્યત ॥ ૧॥
પૂર્વં ચૈતન્યદેવસ્ય કૃષ્ણદેવસ્ય તત્પરમ્ ।
શ્રીરાધાયાસ્તતઃ કૃષ્ણરાધયોર્લિખ્યતે  સ્તવઃ ॥ ૨॥
વિરુદાવલી તતો નાનાચ્છન્દોભિઃ કેલિસંહતિઃ ।
તતશ્ચિત્રકવિત્વાનિ તતો ગીતાવલી તતઃ ॥ ૩॥
લલિતાયમુનાવૃષ્ણિપુરીશ્રીહરિભૂભૃતામ્ ।
વૃન્દાટવીકૃષ્ણનામ્નોઃ ક્રમેણ સ્તવપદ્ધતિઃ ॥ ૪॥

Chaitanyashtakam 1 ॥ ચૈતન્યાષ્ટકમ્ ૧ ॥

અથ શ્રીચૈતન્યદેવસ્ય પ્રથમાષ્ટકં
સદોપાસ્યઃ શ્રીમાન્ ધૃતમનુજકાયૈઃ પ્રણયિતાં

વહદ્ભિર્ગીર્વાણૈર્ગિરિશપરમેષ્ઠિપ્રભૃતિભિઃ   ।
સ્વભક્તેભ્યઃ શુદ્ધાં નિજભજનમુદ્રામુપદિશન્

સ ચૈતન્યઃ કિં  મે પુનરપિ દૃશોર્યાસ્યતિ પદમ્ ॥ ૧॥
સુરેશાનાં દુર્ગં ગતિરતિશયેનોપનિષદાં

મુનીનાં સર્વસ્વં પ્રણતપટલીનાં મધુરિમા ।
વિનિર્યાસઃ પ્રેમ્ણો નિખિલપશુપાલામ્બુજદૃશાં

સ ચૈતન્યઃ કિં  મે પુનરપિ દૃશોર્યાસ્યતિ પદમ્ ॥ ૨॥
સ્વરૂપં બિભ્રાણો જગદતુલમદ્વૈતદયિતઃ

પ્રપન્નશ્રીવાસો જનિતપરમાનન્દગરિમા ।
હરિર્દીનોદ્ધારી ગજપતિકૃપોત્સેકતરલઃ

સ ચૈતન્યઃ કિં  મે પુનરપિ દૃશોર્યાસ્યતિ પદમ્ ॥ ૩॥
રસોદ્દામા કામાર્બુદમધુરધામોજ્જ્વલતનુ-

ર્યતીનામુત્તંસસ્તરણિકરવિદ્યોતિવસનઃ
હિરણ્યાનાં લક્ષ્મીભરમભિભવન્ન્ આઙ્ગિકરુચા

સ ચૈતન્યઃ કિં  મે પુનરપિ દૃશોર્યાસ્યતિ પદમ્ ॥ ૪॥
હરે કૃષ્ણેત્યુચ્ચૈઃ સ્ફુરિતરસનો નામગણના

કૃતગ્રન્થિશ્રેણીસુભગકટિસૂત્રોજ્જ્વલકરઃ ।
વિશાલાક્ષો દીર્ઘાર્ગલયુગલખેલાઞ્ચિતભુજઃ

સ ચૈતન્યઃ કિં  મે પુનરપિ દૃશોર્યાસ્યતિ પદમ્ ॥ ૫॥

પયોરાશેસ્તીરે સ્ફુરદુપવનાલીકલનયા
મુહુર્વૃન્દારણ્યસ્મરણજનિતપ્રેમવિવશઃ  ।

ક્વચિત્ કૃષ્ણાવૃત્તિપ્રચલરસનોભક્તિરસિકઃ
સ ચૈતન્યઃ કિં  મે પુનરપિ દૃશોર્યાસ્યતિ પદમ્ ॥ ૬॥

રથારૂઢસ્યારાદધિપદવિ નીલાચલપતે-
રદભ્રપ્રેમોર્મિસ્ફુરિતનટનોલ્લાસવિવશઃ  ।

સહર્ષં ગાયદ્ભિઃ પરિવૃતતનુર્વૈષ્ણવજનૈઃ
સ ચૈતન્યઃ કિં  મે પુનરપિ દૃશોર્યાસ્યતિ પદમ્ ॥ ૭॥

ભુવં સિઞ્ચન્નશ્રુશ્રુતિભિરભિતઃ સાન્દ્રપુલકૈઃ
પરીતાઙ્ગો  નીપસ્તબકનવકિઞ્જલ્કજયિભિઃ ।

ઘનસ્વેદસ્તોમસ્તિમિતતનુરુત્કીર્તનસુખી
સ ચૈતન્યઃ કિં  મે પુનરપિ દૃશોર્યાસ્યતિ પદમ્ ॥ ૮॥

અધીતે ગૌરાઙ્ગસ્મરણપદવીમઙ્ગલતરં 
કૃતી યો વિશ્રમ્ભસ્ફુરદમલધીરષ્ટકમિદમ્ ।

પરાનન્દે સદ્યસ્તદમલપદામ્ભોજયુગલે
પરિસ્ફારા તસ્ય સ્ફુરતુ નિતરાં પ્રેમલહરી ॥ ૯॥

ઇતિ શ્રીરૂપગોસ્વામિવિરચિતસ્તવમાલાયાં ચૈતન્યાષ્ટકં પ્રથમં સમ્પૂર્ણમ્ ।

Chaitanyashtakam 2 ॥ ચૈતન્યાષ્ટકમ્ ૨ ॥

અથ શ્રીચૈતન્યદેવસ્ય દ્વિતીયાષ્ટકં
કલૌ યં વિદ્વાંસઃ સ્ફુટમભિયજન્તે દ્યુતિભરાદ્

અકૃષ્ણાઙ્ગં  કૃષ્ણં મખવિધિભિરુત્કીર્તનમયૈઃ ।
ઉપાસ્યં ચ પ્રાહુર્યમખિલચતુર્થાશ્રમજુષાં

સ દેવશ્ચૈતન્યાકૃતિરતિતરાં  નઃ કૃપયતુ ॥ ૧॥
ચરિત્રં તન્વાનઃ પ્રિયમઘવદાહ્લાદનપદં

જયોદ્ઘોષૈઃ સમ્યગ્વિરચિતશચીશોકહરણઃ ।
ઉદઞ્ચન્માર્તણ્ડદ્યુતિહરદુકૂલાઞ્ચિતકટિઃ

સ દેવશ્ચૈતન્યાકૃતિરતિતરાં  નઃ કૃપયતુ ॥ ૨॥
અપારં કસ્યાપિ પ્રણયિજનવૃન્દસ્ય કુતુકી

રસસ્તોમં હૃત્વા મધુરમુપભોક્તું કમપિ યઃ ।
રુચિં  સ્વામાવવ્રે દ્યુતિમિહ તદીયાં પ્રકટયન્

સ દેવશ્ચૈતન્યાકૃતિરતિતરાં  નઃ કૃપયતુ ॥ ૩॥
અનારાધ્યઃ પ્રીત્યા ચિરમસુરભાવપ્રણયિનાં

પ્રપન્નાનાં દૈવીં  પ્રકૃતિમધિદૈવં  ત્રિજગતિ ।
અજસ્રં યઃ શ્રીમાન્ જયતિ સહજાનન્દમધુરઃ

સ દેવશ્ચૈતન્યાકૃતિરતિતરાં  નઃ કૃપયતુ ॥ ૪॥
ગતિર્યઃ પૌણ્ડ્રાણાં પ્રકટિતનવદ્વીપમહિમા

ભવેનાલઙ્કુર્વન્  ભુવનમહિતં શ્રોત્રિયકુલમ્ ।
પુનાત્યઙ્ગીકારાદ્  ભુવિ પરમહંસાશ્રમપદં

સ દેવશ્ચૈતન્યાકૃતિરતિતરાં  નઃ કૃપયતુ ॥ ૫॥

મુખેનાગ્રે પીત્વા મધુરમિહ નામામૃતરસં
દૃશોર્દ્વારા યસ્તં વમતિ ઘનબાષ્પામ્બુમિષતઃ ।

ભુવિ પ્રેમ્ણસ્તત્ત્વં પ્રકટયિતુમુલ્લાસિતતનુઃ
સ દેવશ્ચૈતન્યાકૃતિરતિતરાં  નઃ કૃપયતુ ॥ ૬॥

તનૂમાવિષ્કુર્વન્નવપુરટભાસં કટિલસત્
કરઙ્કાલઙ્કારસ્તરુણગજરાજાઞ્ચિતગતિઃ ।

પ્રિયેભ્યો યઃ શિક્ષાં દિશતિ નિજનિર્માલ્યરુચિભિઃ
સ દેવશ્ચૈતન્યાકૃતિરતિતરાં  નઃ કૃપયતુ ॥ ૭॥

સ્મિતાલોકઃ શોકં હરતિ જગતાં યસ્ય પરિતો
ગિરાં તુ પ્રારમ્ભઃ કુશલીપટલીં  પલ્લવયતિ ।

પદાલમ્બઃ કં વા પ્રણયતિ નહિ પ્રેમનિવહં
સ દેવશ્ચૈતન્યાકૃતિરતિતરાં  નઃ કૃપયતુ ॥ ૮॥

શચીસૂનોઃ કીરિત્સ્તવકનવસૌરભ્યનિવિડં
પુમાન્ યઃ પ્રીતાત્મા પઠતિ કિલ પદ્યાષ્ટકમિદમ્ ।

સ લક્ષ્મીવાન્ એતં નિજપદસરોજે પ્રણયિતાં
દદાનઃ કલ્યાણીમનુપદમબાધં સુખયતુ ॥ ૯॥

ઇતિ શ્રીરૂપગોસ્વામિવિરચિતસ્તવમાલાયાં ચૈતન્યાષ્ટકં દ્વિતીયં સમ્પૂર્ણમ્ ।

Chaitanyashtakam 3 ॥ ચૈતન્યાષ્ટકમ્ ૩ ॥

અથ શ્રીચૈતન્યદેવસ્ય તૃતીયાષ્ટકં
ઉપાસિતપદામ્બુજસ્ત્વમનુરક્તરુદ્રાદિભિઃ

પ્રપદ્ય પુરુષોત્તમં પદમદભ્રમુદ્ભ્રાજિતઃ ।
સમસ્તનતમણ્ડલીસ્ફુરદભીષ્ટકલ્પદ્રુમઃ

શચીસુત મયિ પ્રભો કુરુ મુકુન્દ  મન્દે કૃપામ્ ॥ ૧॥
ન વર્ણયિતુમીશતે ગુરુતરાવતારાયિતા

ભવન્તમુરુબુદ્ધયો ન ખલુ સાર્વભૌમાદયઃ ।
પરો ભવતુ તત્ર કઃ પટુરતો નમસ્તે પરં

શચીસુત મયિ પ્રભો કુરુ મુકુન્દ  મન્દે કૃપામ્ ॥ ૨॥
ન યત્ કથમપિ શ્રુતાવુપનિષદ્ભિરપ્યાહિતં

સ્વયં ચ વિવૃતં ન યદ્ ગુરુતરાવતારાન્તરે ।
ક્ષિપન્નસિ રસામ્બુધે તદિહ ભાક્તરત્નં ક્ષિતૌ

શચીસુત મયિ પ્રભો કુરુ મુકુન્દ  મન્દે કૃપામ્ ॥ ૩॥
નિજપ્રણયવિસ્ફુરન્નટનરઙ્ગવિસ્માપિત

ત્રિનેત્રનતમણ્ડલપ્રકટિતાનુરાગામૃત ।
અહઙ્કૃતિકલઙ્કિતોદ્ધતજનાદિદુર્બોધ  હે

શચીસુત મયિ પ્રભો કુરુ મુકુન્દ  મન્દે કૃપામ્ ॥ ૪॥
ભવન્તિ ભુવિ યે નરાઃ કલિતદુષ્કુલોત્પત્તય-

સ્ત્વમુદ્ધરસિ તાન્ અપિ પ્રચુરચારુકારુણ્યતઃ ।
ઇતિ પ્રમુદિતાન્તરઃ શરણમાશ્રિતસ્ત્વામહં

શચીસુત મયિ પ્રભો કુરુ મુકુન્દ  મન્દે કૃપામ્ ॥ ૫॥

મુખામ્બુજપરિસ્ખલન્મૃદુલવાઙ્મધૂલીરસ
પ્રસઙ્ગજનિતાખિલપ્રણતભૃઙ્ગરઙ્ગોત્કર    ।

સમસ્તજનમઙ્ગલપ્રભવનામરત્નામ્બુધે
શચીસુત મયિ પ્રભો કુરુ મુકુન્દ  મન્દે કૃપામ્ ॥ ૬॥

મૃગાઙ્કમધુરાનન સ્ફુરદનિદ્રપદ્મેક્ષણ
સ્મિતસ્તવકસુન્દરાધર વિશઙ્કટોરસ્તટે ।

ભુજોદ્ધતભુજઙ્ગમપ્રભ  મનોજકોટિદ્યુતે
શચીસુત મયિ પ્રભો કુરુ મુકુન્દ  મન્દે કૃપામ્ ॥ ૭॥

અહં કનકકેતકીકુસુમગૌર દુષ્ટઃ ક્ષિતૌ
ન દોષલવદર્શિતા   વિવિધદોષપૂર્ણેઽપિ તે ।

અતઃ પ્રવણયા ધિયા કૃપણવત્સલ ત્વાં ભજે
શચીસુત મયિ પ્રભો કુરુ મુકુન્દ  મન્દે કૃપામ્ ॥ ૮॥

ઇદં ધરણિમણ્ડલોત્સવ ભવત્પદાઙ્કેષુ યે
નિવિષ્ટમનસો નરાઃ પરિપઠન્તિ પદ્યાષ્ટકમ્ ।

શચીહૃદયનન્દન પ્રકટકીર્તિચન્દ્ર   પ્રભો
નિજપ્રણયનિર્ભરં વિતર દેવ તેભ્યઃ શુભમ્ ॥ ૯॥

ઇતિ શ્રીરૂપગોસ્વામિવિરચિતસ્તવમાલાયાં ચૈતન્યાષ્ટકં તૃતીયં સમ્પૂર્ણમ્ ।

Anandastotram ॥ આનન્દસ્તોત્રમ્ ॥

શ્રીકૃષ્ણઃ પરમાનન્દો ગોવિન્દો નન્દનન્દનઃ ।
તમાલશ્યામલરુચિઃ શિખણ્ડકૃતશેખરઃ ॥ ૧॥
પીતકૌશેયવસનો મધુરસ્મિતશોભિતઃ ।
કન્દર્પકોટિલાવણ્યો વૃન્દારણ્યમહોત્સવઃ ॥ ૨॥
વૈજયન્તીસ્ફુરદ્વક્ષાઃ કક્ષાત્તલગુડોત્તમઃ ।
કુઞ્જાપિતરતિર્ગુઞ્જાપુઞ્જમઞ્જુલકણ્ઠકઃ ॥ ૩॥
કર્ણિકારાઢ્યકર્ણશ્રીધૃતિસ્વર્ણાભવર્ણકઃ   ।
મુરલીવાદનપટુર્વલ્લવીકુલવલ્લભઃ ॥ ૪॥
ગાન્ધર્વાપ્તિમહાપર્વા રાધારાધનપેશલઃ ।
ઇતિ શ્રીકૃષ્ણચન્દ્રસ્ય નામ વિંશતિસંજ્ઞિતમ્   ॥ ૫॥
આનન્દાખ્યં મહાસ્તોત્રં યઃ પઠેચ્છૃણુયાચ્ચ  યઃ ।
સ પરં સૌખ્યમાસાદ્ય કૃષ્ણપ્રેમસમન્વિતઃ ॥ ૬॥
સર્વલોકપ્રિયો ભૂત્વા સદ્ગુણાવલિભૂષિતઃ ।
વ્રજરાજકુમારસ્ય સન્નિકર્ષમવાપ્નુયાત્ ॥ ૭॥
ઇતિ શ્રીરૂપગોસ્વામિવિરચિતસ્તવમાલાયાં શ્રીમહાનન્દાખ્યસ્તોત્રં સમાપ્તમ્ ।

Lilamritastotram ॥ લીલામૃતસ્તોત્રમ્ ॥

શ્રીકૃષ્ણસ્ય શ્રીલીલામૃતનામકદશનામસ્તોત્રં
રાધિકાહૃદયોન્માદિવંશીક્વાણમધુચ્છટઃ ।
રાધાપરિમલોદ્ગારગરિમાક્ષિપ્તમાનસઃ ॥ ૧॥
કમ્રરાધામનોમીનવડિશીકૃતવિભ્રમઃ ।
પ્રેમગર્બાન્ધગાન્ધર્વાકિલકિઞ્ચિતરઞ્જિતઃ ॥ ૨॥
લલિતાવશ્યધીરાધામાનાભાસવશીકૃતઃ ।
રાધાવક્રોક્તિપીયૂષમાધુર્યભરલમ્પટઃ ॥ ૩॥
મુખેન્દુચન્દ્રિકોદ્ગીર્ણરાધિકારાગસાગરઃ ।
વૃષભાનુસુતાકણ્ઠહારિહારહરિન્મણિઃ ॥ ૪॥
ફુલ્લરાધાકમલિનીમુખામ્બુજમધુવ્રતઃ ।
રાધિકાકુચકસ્તૂરીપત્રસ્ફુરદુરઃસ્થલઃ ॥ ૫॥
ઇતિ ગોકુલભૂપાલીસૂનુલીલામનોહરમ્ ।
યઃ પઠેન્નામદશકં સોઽસ્ય વલ્લભતાં વ્રજેત્ ॥ ૬॥
ઇતિ શ્રીરૂપગોસ્વામિવિરચિતસ્તવમાલાયાં લીલામૃતસ્તોત્રં સમ્પૂર્ણમ્ ।

Premendusagarastotram ॥ પ્રેમેન્દુસાગરસ્તોત્રમ્ ॥

શ્રીપ્રેમેન્દુસાગરસંજ્ઞકશ્રીકૃષ્ણાષ્ટોત્તરશતનામમાલિકા
કલહાન્તરિતાવૃત્તા કાચિદ્ વલ્લવસુન્દરી ।
વિરહોત્તાપખિન્નાઙ્ગી  સખીં સોત્કણ્ઠમબ્રવીત્ ॥ ૧॥
હન્ત ગૌરિ સ કિં  ગન્તા પન્થાનં મમ નેત્રયોઃ ।
શ્રીકૃષ્ણઃ કરુણાસિન્ધુઃ કૃષ્ણો ગોકુલવલ્લભઃ ॥ ૨॥
ગોવિન્દઃ પરમાનન્દો નન્દમન્દિરમઙ્ગલમ્  ।
યશોદાખનિમાણિક્યં ગોપેન્દ્રામ્ભોધિચન્દ્રમાઃ ॥ ૩॥
નવામ્ભોધરસંરમ્ભવિડમ્બિરુચિડમ્બરઃ ।
ક્ષિપ્તહાટકશૌટીર્યપટ્ટપીતામ્બરાવૃતઃ ॥ ૪॥
કન્દર્પરૂપસન્દર્પહારિપાદનખદ્યુતિઃ ।
ધ્વજામ્ભોરુહદમ્ભોલિ યવાઙ્કુશલસત્પદઃ ॥ ૫॥
પદપઞ્જરસિઞ્જાનમઞ્જુમઞ્જીરખઞ્જનઃ ।
મસારસમ્પુટાકારધારિ જાનુયુગોજ્જ્વલઃ ॥ ૬॥
શૌણ્ડસ્તમ્બેરમોદ્દણ્ડશુણ્ડારમ્યોરુસૌષ્ઠવઃ ।
મણિકિઙ્કિણિસઙ્કીર્ણવિશઙ્કટકટિસ્થલઃ ॥ ૭॥
મધ્યમાધુર્યવિધ્વસ્તદિવ્યસિંહમદોદ્ધતિઃ   ।
ગારુત્મતગિરિગ્રાવગરિષ્ઠોરસ્તટાન્તરઃ ॥ ૮॥
કમ્બુકણ્ઠસ્થલાલમ્બિમણિસમ્રાડ્ અલઙ્કૃતિઃ  ।
આખણ્ડલમણિસ્તમ્ભસ્પર્ધિદોર્દણ્ડચણ્ડિમા   ॥ ૯॥
ખણ્ડિતાખણ્ડકોટીન્દુસૌન્દર્યમુખમણ્ડલઃ ।

લાવણ્યલહરીસિન્ધુઃ સિન્દૂરતુલિતાધરઃ ॥ ૧૦॥
ફુલ્લારવિન્દસૌન્દર્ય કન્દલીતુન્દિલેક્ષણઃ ।
ગણ્ડાન્તતાણ્ડવક્રીડાહિણ્ડન્મકરકુણ્ડલઃ ॥ ૧૧॥
નવીનયૌવનારમ્ભજૃમ્ભિતોજ્જ્વલવિગ્રહઃ  ।
અપાઙ્ગતુઙ્ગિતાનઙ્ગકોટિકોદણ્ડવિક્રમઃ    ॥ ૧૨॥
સુધાનિર્યાસમાધુર્યધુરીણોદારભાષિતઃ ।
સાન્દ્રવૃન્દાટવીકુઞ્જકન્દરાગન્ધસિન્ધુરઃ ॥ ૧૩॥
ધન્યગોવર્ધનોત્તુઙ્ગશ ‍ૃઙ્ગોત્સઙ્ગનવામ્બુધઃ   ।
કલિન્દનન્દિનીકેલિકલ્યાણકલહંસકઃ ॥ ૧૪॥
નન્દીશ્વરધૃતાનન્દો ભાણ્ડીરતટતાણ્ડવી ।
શઙ્ખચૂડહરઃ ક્રીદાગેણ્ડૂકૃતગિરીશ્વરઃ ॥ ૧૫॥
વારીન્દ્રાર્બુધગમ્ભીરઃ પારીન્દ્રાર્બુદવિક્રમી ।
રોહિણીનન્દનાનન્દી શ્રીદામોદ્દામસૌહૃદઃ ॥ ૧૬॥
સુબલપ્રેમદયિતઃ સુહૃદાં હૃદયઙ્ગમઃ  ।
નન્દવ્રજજનાનન્દસન્દીપનમહાવ્રતી ॥ ૧૭॥
શ‍ૃઙ્ગિનીસઙ્ઘસઙ્ગ્રાહિવેણુસઙ્ગીતમણ્ડલઃ     ।
ઉત્તુઙ્ગપુઙ્ગવારબ્ધસઙ્ગરાસઙ્ગકૌતુકી     ॥ ૧૮॥
વિસ્ફુરદ્વન્યશ‍ૃઙ્ગારઃ  શ‍ૃઙ્ગારાભીષ્ટદૈવતમ્  ।
ઉદઞ્ચત્પિઞ્છવિઞ્છોલીલાઞ્છિતોજ્જ્વલવિગ્રહઃ ॥ ૧૯॥
સઞ્ચરચ્ચઞ્ચરીકાલિપઞ્ચવર્ણસ્રગઞ્ચિતઃ ।
સુરઙ્ગરઙ્ગણસ્વર્ણયૂથિગ્રથિતમેખલઃ   ॥ ૨૦॥
ધાતુચિત્રવિચિત્રાઙ્ગલાવણ્યલહરીભરઃ  ।
ગુઞ્જાપુઞ્જકૃતાકલ્પઃ કેલિતલ્પિતપલ્લવઃ ॥ ૨૧॥
વપુરામોદમાધ્વીકવર્ધિતપ્રમદામદઃ   ।
વૃન્દાવનારવિન્દાક્ષીવૃન્દકન્દર્પદીપનઃ ॥ ૨૨॥
મીનાઙ્કસઙ્કુલાભીરીકુચકુઙ્કુમપઙ્કિલઃ  ।
મુખેન્દુમાધુરીધારારુદ્ધસાધ્વીવિલોચનઃ ॥ ૨૩॥

કુમારીપટલુણ્ઠાકઃ પ્રૌઢનર્મોક્તિકર્મઠઃ ।
અમન્દમુગ્ધવૈદગ્ધીદિગ્ધરાધાસુધામ્બુધિ ॥ ૨૪॥
ચારુચન્દ્રાવલીબુદ્ધિકૌમુદીશરદાગમઃ ।
ધીરલાલિત્યલક્ષ્મીવાન્ કન્દર્પાનન્દબન્ધુરઃ ॥ ૨૫॥
ચન્દ્રાવલીચકોરેન્દ્રો રાધિકામાધવીમધુઃ ।
લલિતાકેલિલલિતો વિશાખોડુનિશાકરઃ ॥ ૨૬॥
પદ્માવદનપદ્માલિઃ શૈવ્યાસેવ્યપદામ્બુજઃ ।
ભદ્રાહૃદયનિદ્રાલુઃ શ્યામલાકામલાલસઃ ॥ ૨૭॥
લોકોત્તરચમત્કારલીલામઞ્જરિનિષ્કુટઃ ।
પ્રેમસમ્પદયસ્કાન્તકાન્તકૃતકૃષ્ણાયસવ્રતઃ ॥ ૨૮॥
મુરલીચૌરગૌરાઙ્ગીકુચકઞ્ચુકલુઞ્ચનઃ  ।
રાધાભિસારસર્વસ્વઃ સ્ફારનાગરતાગુરુઃ ॥ ૨૯॥
રાધાનર્મોક્તિશુશ્રૂષાવીરુન્નીરુદ્ધવિગ્રહઃ ।
કદમ્બમઞ્જરીહારિરાધિકારોધનોદ્ધુરઃ ॥ ૩૦॥
કુડુઙ્ગક્રોડસઙ્ગૂઢરાધાસઙ્ગમરઙ્ગવાન્     ।
ક્રીડોડ્ડામરધીરાધાતાડઙ્કોત્પલતાડિતઃ ॥ ૩૧॥
અનઙ્ગસઙ્ગરોદ્ગારિક્ષુણ્ણકુઙ્કુમકઙ્કટઃ    ।
ત્રિભઙ્ગિલઙ્ગિમાકારો   વેણુસઙ્ગમિતાધરઃ  ॥ ૩૨॥
વેણુવિસ્તૃતગાન્ધર્વસારસન્દર્ભસૌષ્ઠવઃ ।
ગોપીયૂથસહસ્રેન્દ્રઃ સાન્દ્રરાસરસોન્મદઃ ॥ ૩૩॥
સ્મરપઞ્ચશરીકોટિક્ષોભકારિદૃગઞ્ચલઃ ।
ચણ્ડાંશુનન્દિનીતીરમણ્ડલારબ્ધતાણ્ડવઃ ॥ ૩૪॥
વૃષભાનુસુતાભૃઙ્ગીકામધુક્કમલાકરઃ  ।
ગૂઢાકૂતપરીહાસરાધિકાજનિતસ્મિતઃ ॥ ૩૫॥
નારીવેશનિગૂઢાત્મા વ્યૂઢચિત્તચમત્કૃતિઃ  ।
કર્પૂરાલમ્બિતામ્બૂલકરમ્બિતમુખામ્બુજઃ ॥ ૩૬॥
માનિચન્દ્રાવલીદૂતીકૢપ્તસન્ધાનકૌશલઃ ।
છદ્મઘટ્ટતટીરુદ્ધરાધાભ્રૂકુટિઘટ્ટિતઃ  ॥ ૩૭॥

દક્ષરાધાસખીહાસવ્યાજોપાલમ્ભલજ્જિતઃ ।
મૂર્તિમદ્વલ્લવીપ્રેમા   ક્ષેમાનન્દરસાકૃતિઃ  ॥ ૩૮॥
અભિસારોલ્લસદ્ભદ્રાકિઙ્કિણીનિનદોન્મુખઃ ।
વાસસજ્જીભવત્પદ્માપ્રેક્ષ્યમાણાગ્રપદ્ધતિઃ ॥ ૩૯॥
ઉત્કણ્ઠિતાર્તલલિતાવિતર્કપદવીં  ગતઃ ।
વિપ્રલબ્ધવિશાખોરુવિલાપભરવર્ધનઃ ॥ ૪૦॥
કલહાન્તરિતાશ્યામામૃગ્યમાણમુખેક્ષણઃ ।
ખણ્ડિતોચ્ચણ્ડધીશૈવ્યારોષોક્તિરસિકાન્તરઃ ॥ ૪૧॥
વિશ્લેષવિક્લવચ્ચન્દ્રાવલીસન્દેશનન્દિતઃ ।
સ્વાધીનભર્તૃકોત્ફુલ્લરાધામણ્ડનપણ્ડિતઃ ॥ ૪૨॥
ચુમ્બવેણુગ્લહદ્યુતિજયિરાધાધૃતાઞ્ચલઃ ।
રાધાપ્રેમરસાવર્તવિભ્રમભ્રમિતાન્તરઃ ॥ ૪૩॥
ઇત્યેષોન્મત્તધીઃ પ્રેમ્ના શંસન્તી કંસમર્દનમ્ ।
સ્ફુરન્તં પુરતઃ પ્રેક્ષ્ય પ્રૌઢાનન્દોત્સવં યયૌ ॥ ૪૪॥
પ્રેમેન્દુસાગરાખ્યેઽસ્મિન્નામ્નામષ્ટોત્તરે શતે ।
વિગાહયન્તુ વિબુધાઃ પ્રીત્યા રસનમન્દરમ્ ॥ ૪૫॥
ઇતિ શ્રીરૂપગોસ્વામિવિરચિતસ્તવમાલાયાં પ્રેમેન્દુસાગરસ્તોત્રં સમ્પૂર્ણમ્ ।

Keshavashtakam ॥ કેશવાષ્ટકમ્ ॥

નવપ્રિયકમઞ્જરીરચિતકર્ણપૂરશ્રિયં
વિનિદ્રતરમાલતીકલિતશેખરેણોજ્જ્વલમ્ ।

દરોચ્છ્વસિતયૂથિકાગ્રથિતવલ્ગુવૈકક્ષકૃત્
વ્રજે વિજયિનં ભજે વિપિનદેશતઃ કેશવમ્ ॥ ૧॥

પિશઙ્ગિ  મણિકસ્તનિ પ્રણતશ‍ૃઙ્ગિ  પિઙ્ગેક્ષણે
મૃદઙ્ગમુખિ  ધૂમલે શવલિ હંસિ વંશીપ્રિયે ।

ઇતિ સ્વસુરભિકુલં તરલમાહ્વયન્તં મુદા
વ્રજે વિજયિનં ભજે વિપિનદેશતઃ કેશવમ્ ॥ ૨॥

ઘનપ્રણયમેદુરાન્ મધુરનર્મગોષ્ઠીકલા
વિલાસનિલયાન્ મિલદ્વિવિધવેશવિદ્યોતિનઃ ।

સખીન્ અખિલસારયા પથિષુ હાસયન્તં ગિરા
વ્રજે વિજયિનં ભજે વિપિનદેશતઃ કેશવમ્ ॥ ૩॥

શ્રમામ્બુકણિકાવલીદરવિલીઢગણ્ડાન્તરં
સમૂઢાગિરિધાતુભિર્લિખિતચારુપત્રાઙ્કુરમ્    ।

ઉદઞ્ચદલિમણ્ડલીદ્યુતિવિડમ્બિવક્રાલકં
વ્રજે વિજયિનં ભજે વિપિનદેશતઃ કેશવમ્ ॥ ૪॥

નિબદ્ધનવતર્ણકાવલિવિલોકનોત્કણ્ઠયા
નટત્ખુરપુટાઞ્ચલૈરલઘુભિર્ભુવં ભિન્દતીમ્ ।

કલેન ધવલાઘટાં લઘુ નિવર્તયન્તં પુરો
વ્રજે વિજયિનં ભજે વિપિનદેશતઃ કેશવમ્ ॥ ૫॥

પદ્માઙ્કતતિભિર્વરાં વિરચયન્તમધ્વશ્રિયં

ચલત્તરલનૈચિકીનિચયધૂલિધૂમ્રસ્રજમ્ ।
મરુલ્લહરિચઞ્ચલીકૃતદુકૂલચૂડાઞ્ચલં

વ્રજે વિજયિનં ભજે વિપિનદેશતઃ કેશવમ્ ॥ ૬॥
વિલાસમુરલીકલધ્વનિભિરુલ્લસન્માનસાઃ

ક્ષણાદખિલવલ્લવીઃ પુલકયન્તમન્તર્ગૃહે ।
મુહુર્વિદધતં    હૃદિ પ્રમુદિતાં ચ ગોષ્ઠેશ્વરીં

વ્રજે વિજયિનં ભજે વિપિનદેશતઃ કેશવમ્ ॥ ૭॥
ઉપેત્ય પથિ સુન્દરીતતિભિરાભિરભ્યર્ચિતં 

સ્મિતાઙ્કુરકરમ્બિતૈર્નટદપાઙ્ગભઙ્ગીશતૈઃ    ।
સ્તનસ્તવકસઞ્ચરન્નયનચઞ્ચરીકાઞ્ચલં

વ્રજે વિજયિનં ભજે વિપિનદેશતઃ કેશવમ્ ॥ ૮॥
ઇદં નિખિલવલ્લવીકુલમહોત્સવોલ્લાસનં

ક્રમેણ કિલ યઃ પુમાન્ પઠતિ સુષ્ઠુ પદ્યાષ્ટકમ્ ।
તમુજ્જ્વલધિયં સદા નિજપદારવિન્દદ્વયે

રતિં  દદદચઞ્ચલાં સુખયતાદ્ વિશાખાસખઃ ॥ ૯॥
ઇતિ શ્રીરૂપગોસ્વામિવિરચિતસ્તવમાલાયાં શ્રીકેશવાષ્ટકં સમ્પૂર્ણમ્ ।

Shri Kunjaviharyashtakam 1 ॥ શ્રીકુઞ્જવિહાર્યષ્ટકમ્ ૧ ॥

પ્રથમં શ્રીકુઞ્જવિહાર્યષ્ટકં
નમઃ કુઞ્જવિહારિણે ।
ઇન્દ્રનીલમણિમઞ્જુલવર્ણઃ

ફુલ્લનીપકુસુમાઞ્ચિતકર્ણઃ ।
કૃષ્ણલાભિરકૃશોરસિ હારી

સુન્દરો જયતિ કુઞ્જવિહારી ॥ ૧॥
રાધિકા વદનચન્દ્રચકોરઃ

સર્વવલ્લવવધૂધૃતિચોરઃ ।
ચર્ચરીચતુરતાઞ્ચિતચારી

ચારુતો જયતિ કુઞ્જવિહારી ॥ ૨॥
સર્વતઃ પ્રથિતકૌલિકપર્વ

ધ્વંસનેન હૃતવાસવગર્વઃ ।
ગોષ્ઠરક્ષણકૃતે ગિરિધારી

લીલયા જયતિ કુઞ્જવિહારી ॥ ૩॥
રાગમણ્ડલવિભૂષિતવંશી

વિભ્રમેણ મદનોત્સવશંસી ।
સ્તૂયમાનચરિતઃ શુકશારી

શ્રેણિભિર્જયતિ કુઞ્જવિહારી ॥ ૪॥
શાતકુમ્ભરુચિહારિદુકૂલઃ

કોકચન્દ્રકવિરાજિતચૂલઃ ।
નવ્યયૌવનલસદ્વ્રજનારી

રઞ્જનો જયતિ કુઞ્જવિહારી ॥ ૫॥
સ્થાસકીકૃતસુગન્ધિપટીરઃ

સ્વર્ણકાઞ્ચિપરિશોભિકટીરઃ ।
રાધિકોન્નતપયોધરવારી

કુઞ્જરો જયતિ કુઞ્જવિહારી ॥ ૬॥
ગૌરધાતુતિલકોજ્જ્વલભાલઃ

કેલિચઞ્ચલિતચમ્પકમાલઃ ।
અદ્રિકન્દરગૃહેષ્વભિસારી

સુભ્રુવાં જયતિ કુઞ્જવિહારી ॥ ૭॥
વિબ્રમોચ્ચલદૃગઞ્ચલનૃત્ય

ક્ષિપ્તગોપલલનાખિલકૃત્યઃ ।
પ્રેમમત્તવૃષભાનુકુમારી

નાગરો જયતિ કુઞ્જવિહારી ॥ ૮॥
અષ્ટકં મધુરકુઞ્જવિહારી

ક્રીડયા પઠતિ યઃ કિલ હારિ ।
સ પ્રયાતિ વિલસત્પરભાગં

તસ્ય પાદકમલાર્ચનરાગમ્ ॥ ૯॥
ઇતિ શ્રીરૂપગોસ્વામિવિરચિતસ્તવમાલાયાં શ્રીકુઞ્જવિહારિણઃ
પ્રથમાષ્ટકં સમાપ્તમ્ ।

Shri Kunjaviharyashtakam 2 ॥ શ્રીકુઞ્જવિહાર્યષ્ટકમ્ ૨ ॥

દ્વિતીયં શ્રીકુઞ્જવિહાર્યષ્ટકં
નમઃ કુઞ્જવિહારિણે ।
અવિરતરતિબન્ધુસ્મેરતાબન્ધુરશ્રીઃ

કવલિત ઇવ રાધાપાઙ્ગભઙ્ગીતરઙ્ગૈઃ    ।
મુદિતવદનચન્દ્રશ્ચન્દ્રકાપીડધારી

મુદિરમધુરકાન્તિર્ભાતિ કુઞ્જે વિહારી ॥ ૧॥
તતશુષિરઘનાનાં રાગમાનદ્ધભાજાં

જનયતિ તરુણીનાં મણ્ડલે મણ્ડિતાનામ્ ।
તટભુવિ નટરાજક્રીડયા ભાનુપુત્ર્યા

વિદધદતુલચારીર્ભાતિ કુઞ્જે વિહારી ॥ ૨॥
શિખિનિ કલિતષડ્જે કોકિલે પઞ્ચમાઢ્યે

સ્વયમપિ નવવંશ્યોદ્દામયન્ ગ્રામમુખ્યમ્ ।
ધૃતમૃગમદગન્ધઃ સુષ્ઠુ ગાન્ધારસંજ્ઞં

ત્રિભુવનધૃતિહારી ભાતિ કુઞ્જે વિહારી ॥ ૩॥
અનુપમકરશાખોપાત્તરાધાઙ્ગુલીકો

લઘુ લઘુ કુસુમાનાં પર્યટન્ બાટિકાયામ્ ।
સરભસમનુગીતશ્ચિત્રકણ્ઠીભિરુચ્ચૈ-

ર્વ્રજનવયુવતીભિર્ભાતિ કુઞ્જે વિહારી ॥ ૪॥
અહિરિપુકૃતલાસ્યે કીચકારબ્ધવાદ્યે

વ્રજગિરિતટરઙ્ગે  ભૃઙ્ગસઙ્ગીતભાજિ   ।
વિરચિતપરિચર્યાશ્ચિત્રતૌર્યત્રિકેણ

સ્તિમિતકરણવૃત્તિર્ભાતિ કુઞ્જે વિહારી ॥ ૫॥
દિશિ દિશિ શુકશારીમણ્ડલૈર્ગૂઢલીલાઃ

પ્રકટમનુપઠદ્ભિર્નિર્મિતાશ્ચર્યપૂરઃ     ।
તદતિરહસિ વૃત્તં પ્રેયસીકર્ણમૂલે

સ્મિતમુખમભિજલ્પન્ ભાતિ કુઞ્જે વિહારી ॥ ૬॥
તવ ચિકુરકદમ્બં સ્તમ્ભતે પ્રેક્ષ્ય કેકી

નયનકમલલક્ષ્મીર્વન્દતે કૃષ્ણસારઃ ।
અલિરલમલકાન્તં નૌતિ પશ્યેતિ રાધાં

સુમધુરમનુશંસન્ ભાતિ કુઞ્જે વિહારી ॥ ૭॥
મદનતરલબાલાચક્રવાલેન વિષ્વ-

ગ્વિવિધવરકલાનાં શિક્ષયા સેવ્યમાનઃ ।
સ્ખલિતચિકુરવેશે સ્કન્ધદેશે પ્રિયાયાઃ

પ્રથિતપૃથુલબાહુર્ભાતિ કુઞ્જે વિહારી ॥ ૮॥
ઇદમનુપમલીલાહારિ કુઞ્જવિહારી

સ્મરણપદમધીતે તુષ્ટધીરષ્ટકં યઃ ।
નિજગણવૃતયા શ્રીરાધયા રાધિતસ્તં

નયતિ નિજપદાબ્જં કુઞ્જસદ્માધિરાજઃ ॥ ૯॥
ઇતિ શ્રીરૂપગોસ્વામિવિરચિતસ્તવમાલાયાં શ્રીકુઞ્જવિહાર્યષ્ટકં
દ્વિતીયં સમ્પૂર્ણમ્ ।

Shri Mukundashtakam ॥ શ્રીમુકુન્દાષ્ટકમ્  ॥

શ્રીમુકુન્દાય  નમઃ ।
બલભિદુપલકાન્તિદ્રોહિણિ શ્રીમદઙ્ગે

ઘુસૃણરસવિલાસૈઃ સુષ્ઠુ ગાન્ધર્વિકાયાઃ   ।
સ્વમદનનૃપશોભાં વર્ધયન્ દેહરાજ્યે

પ્રણયતુ મમ નેત્રાભીષ્ટસિદ્ધિં  મુકુન્દઃ  ॥ ૧॥
ઉદિતવિધુપરાર્ધજ્યોતિરુલ્લઙ્ઘિવક્ત્રો

નવતરુણિમરજ્યદ્બાલ્યશેષાતિરમ્યઃ ।
પરિષદિ લલિતાલીં  દોલયન્ કુણ્ડલાભ્યાં

પ્રણયતુ મમ નેત્રાભીષ્ટસિદ્ધિં  મુકુન્દઃ  ॥ ૨॥
કનકનિવહશોભાનન્દિ પીતં નિતમ્બે

તદુપરિ નવરક્તં વસ્ત્રમિત્થં દધાનઃ ।
પ્રિયમિવ કિલ વર્ણં રાગયુક્તં પ્રિયાયાઃ

પ્રણયતુ મમ નેત્રાભીષ્ટપૂર્તિં  મુકુન્દઃ  ॥ ૩॥
સુરભિકુસુમવૃન્ધૈર્વાસિતામ્ભઃસમૃદ્ધે

પ્રિયસરસિ નિદાઘે સાયમાલીપરીતામ્ ।
મદનજનકસેકૈઃ  ખેલયન્ન્ એવ રાધાં

પ્રણયતુ મમ નેત્રાભીષ્ટસિદ્ધિં  મુકુન્દઃ  ॥ ૪॥
પરમલમિહ લબ્ધ્વા હન્ત ગાન્ધર્વિકાયાઃ 

પુલકિતતનુરુચ્ચૈરુન્મદસ્તત્ક્ષણેન ।
નિખિલવિપિનદેશાન્ વાસિતાન્ એવ જિઘ્રન્

પ્રણયતુ મમ નેત્રાભીષ્ટસિદ્ધિં  મુકુન્દઃ  ॥ ૫॥

પ્રણિહિતભુજદણ્ડઃ સ્કન્ધદેશે વરાઙ્ગ્યાઃ
સ્મિતવિકસિતગણ્ડે કીર્તિદાકન્યકાયાઃ   ।

મનસિજજનિસૌખ્યં ચુમ્બનેનૈવ તન્વન્
પ્રણયતુ મમ નેત્રાભીષ્ટસિદ્ધિં  મુકુન્દઃ  ॥ ૬॥

પ્રમદદનુજગોષ્ઠ્યાઃ કોઽપિ સંવર્તવહ્નિ-
ર્વ્રજભુવિ કિલ પિત્રોર્મૂર્તિમાન્   સ્નેહપુઞ્જઃ ।

પ્રથમરસમહેન્દ્રઃ શ્યામલો રાધિકાયાઃ
પ્રણયતુ મમ નેત્રાભીષ્ટસિદ્ધિં  મુકુન્દઃ  ॥ ૭॥

સ્વકદનકથયાઙ્ગીકૃત્ય  મૃદ્વીં  વિશાખાં
કૃતચટુ લલિતાં તુ પ્રાર્થન્ પ્રૌઢશીલામ્ ।

પ્રણયવિધુરરાધામાનવિધ્વંસનાય
પ્રણયતુ મમ નેત્રાભીષ્ટસિદ્ધિં  મુકુન્દઃ  ॥ ૮॥

પરિપઠતિ મુકુન્દસ્યાષ્ટકં  કાકુભિર્યઃ
સકલવિષયસઙ્ગાત્  સન્નિયમ્યેન્દ્રિયાણિ ।

વ્રજનવયુવરાજો દર્શયન્ સ્વં સરાધે
સ્વજનગણનમધ્યે તં પ્રિયાયાસ્તનોતિ ॥ ૯॥

ઇતિ શ્રીરૂપગોસ્વામિવિરચિતસ્તવમાલાયાં શ્રીમુકુન્દાષ્ટકં  સમાપ્તમ્ ।

Shri Vrajanavayuvarajashtakam ॥ શ્રીવ્રજનવયુવરાજાષ્ટકમ્ ॥

શ્રીવ્રજનવયુવરાજાય નમઃ ।
મુદિરમદમુદારં મર્દયન્નઙ્ગકાન્ત્યા

વસનરુચિનિરસ્તામ્ભોજકિઞ્જલ્કશોભઃ ।
તરુણિમતરણીક્ષાવિક્લવદ્બાલ્યચન્દ્રો

વ્રજનવયુવરાજઃ કાઙ્ક્ષિતં મે કૃપીષ્ટ ॥ ૧॥
પિતુરનિશમગણ્યપ્રાણનિર્મન્થનીયઃ

કલિતતનુરિવાદ્ધા માતૃવાત્સલ્યપુઞ્જઃ ।
અનુગુણગુરુગોષ્ઠીદૃષ્ટિપીયૂષવર્તિ  -

ર્વ્રજનવયુવરાજઃ કાઙ્ક્ષિતં મે કૃપીષ્ટ ॥ ૨॥
અખિલજગતિ જાગ્રન્મુગ્ધવૈદગ્ધ્યચર્યા

પ્રથમગુરુરુદગ્રસ્થામવિશ્રામસૌધઃ ।
અનુપમગુણરાજીરઞ્જિતાશેષબન્ધુ-

ર્વ્રજનવયુવરાજઃ કાઙ્ક્ષિતં મે કૃપીષ્ટ ॥ ૩॥
અપિ મદનપરાઅર્ધૈર્દુષ્કરં વિક્રિયોર્મિં

યુવતિષુ નિદધાનો ભ્રૂધનુર્ધૂનનેન ।
પ્રિયસહચરવર્ગપ્રાણમીનામ્બુરાશિ-

ર્વ્રજનવયુવરાજઃ કાઙ્ક્ષિતં મે કૃપીષ્ટ ॥ ૪॥
નયનશ‍ૃણિમ્વિનોદક્ષોભિતાનઙ્ગનાગો

ન્મથિતગહનરાધાચિત્તકાસારગર્ભઃ ।
પ્રણયરસમરન્દાસ્વાદલીલાષડઙ્ઘ્રિ -

ર્વ્રજનવયુવરાજઃ કાઙ્ક્ષિતં મે કૃપીષ્ટ ॥ ૫॥

અનુપદમુદયન્ત્યા રાધિકાસઙ્ગસિદ્ધ્યા
સ્થગિતપૃથુરથાઙ્ગદ્વન્દ્વરાગાનુબન્ધઃ  ।

મધુરિમમધુધારાધોરણીનામુદન્વાન્
વ્રજનવયુવરાજઃ કાઙ્ક્ષિતં મે કૃપીષ્ટ ॥ ૬॥

અલઘુકુટિલરાધાદૃષ્ટિવારીનિરુદ્ધ
ત્રિજગદપરતન્ત્રોદ્દામચેતોગજેન્દ્રઃ ।

સુખમુખરવિશાખાનર્મણા સ્મેરવક્ત્રો
વ્રજનવયુવરાજઃ કાઙ્ક્ષિતં મે કૃપીષ્ટ ॥ ૭॥

ત્વયિ રહસિ મિલન્ત્યાં સમ્ભ્રમન્યાસભુગ્નાપ્ય્-
ઉષસિ સખિ તવાલીમેખલા પશ્ય ભાતિ ।

ઇતિ વિવૃતરહસ્યૈર્હ્રેપયન્ન્  એવ રાધાં
વ્રજનવયુવરાજઃ કાઙ્ક્ષિતં મે કૃપીષ્ટ ॥ ૮॥

વ્રજનવયુવરાજસ્યાષ્ટકં તુષ્ટબુદ્ધિઃ
કલિતવરવિલાસં યઃ પ્રયત્નાદધિતે ।

પરિજનગણનાયાં નામ તસ્યાનુરજ્યન્
વિલિખતિ કિલ્ વૃન્દારણ્યરાજ્ઞીરસજ્ઞઃ ॥ ૯॥

ઇતિ શ્રીરૂપગોસ્વામિવિરચિતસ્તવમાલાયાં શ્રીવ્રજનવયુવરાજાષ્ટકં
સમાપ્તમ્ ।

Pranamapranayakhyastavah ॥ પ્રણામપ્રણયાખ્યસ્તવઃ ॥

શ્રીકૃષ્ણાય નમઃ ।
કન્દર્પકોટિરમ્યાય સ્ફુરદિન્દીવરત્વિષે ।
જગન્મોહનલીલાય નમો ગોપેન્દ્રસૂનવે ॥ ૧॥
કૃષ્ણલાકૃતહારાય કૃષ્ણલાવણ્યશાલિને ।
કૃષ્ણાકૂલકરીન્દ્રાય કૃષ્ણાય કરવૈ નમઃ ॥ ૨॥
સર્વાનન્દકદમ્બાય કન્દમ્બકુસુમસ્રજે ।
નમઃ પ્રેમાવલમ્બાય પ્રલમ્બારિકનીયસે ॥ ૩॥
કુણ્ડલસ્ફુરદંસાય વંશાયત્તમુખશ્રિયે ।
રાધામાનસહંસાય વ્રજોત્તંસાય તે નમઃ ॥ ૪॥
નમઃ શિખણ્ડચૂડાય દણ્ડમણ્ડિતપાણયે ।
કુણ્ડલીકૃતપુષ્પાય પુણ્ડરીકેક્ષણાય તે ॥ ૫॥
રાધિકાપ્રેમમાધ્વીકમાધુરીમુદિતાન્તરમ્ ।
કન્દર્પવૃન્દસૌન્દર્યં ગોવિન્દમભિવાદયે ॥ ૬॥
શ‍ૃઙ્ગારરસશ ‍ૃઙ્ગારં  કર્ણિકારાત્તકર્ણિકમ્     ।
વન્દે શ્રિયા નવાભ્રાણાં બિભ્રાણં વિભ્રમં હરિમ્ ॥ ૭॥
સાધ્વીમણિવ્રાતપશ્યતોહરવેણવે ।
કહ્લારકૃતચૂડાય શઙ્ખચૂડભિદે નમઃ ॥ ૮॥
રાધિકાધરબન્ધૂકમકરન્દમધુવ્રતમ્ ।
દૈત્યસિન્ધુરપારીન્દ્રં વન્દે ગોપેન્દ્રનન્દનમ્ ॥ ૯॥
બર્હેન્દ્રાયુધરમ્યાય જગજ્જીવનદાયિને ।

રાધાવિદ્યુદ્વૃતાઙ્ગાય   કૃષ્ણામ્ભોદાય તે નમઃ ॥ ૧૦॥
પ્રેમાન્ધવલ્લવીવૃન્દલોચનેન્દ્રીવરેન્દવે ।
કાશ્મીરતિલકાઢ્યાય નમઃ પીતામ્બરાય તે ॥ ૧૧॥
ગીર્વાણેશમદોદ્દામ દાવનિર્વાણનીરદમ્ ।
કન્દૂકીકૃતશૈલેન્દ્રં વન્દે ગોકુલબાન્ધવમ્ ॥ ૧૨॥
દૈન્યાર્ણવે નિમગ્નોઽસ્મિ મન્તુગ્રાવભરાર્દિતઃ   ।
દુષ્ટે કારુણ્યપારીણ મયિ કૃષ્ણ કૃપાં કુરુ ॥ ૧૩॥
આધારોઽપ્યપરાધાનામવિવેકહતોઽપ્યહમ્ ।
ત્વત્કારુણ્યપ્રતીક્ષોઽસ્મિ પ્રસીદ મયિ માધવ ॥ ૧૪॥
ઇતિ શ્રીરૂપગોસ્વામિવિરચિતસ્તવમાલાયાં પ્રણામપ્રણયાખ્યઃ સ્તવઃ સમ્પૂર્ણઃ ।

Shri Harikusumastavah ॥ શ્રીહરિકુસુમસ્તવઃ ॥

ગતિગઞ્જિતમત્તતરદ્વિરદં
રદનિન્દિતસુન્દરકુન્દમદમ્  ।

મદનાર્બુદરૂપમદઘ્નરુચિં
રુચિરસ્મિતમઞ્જરિ મઞ્જુમુખમ્  ॥ ૧॥

મુખરીકૃતવેણુહૃતપ્રમદં
મદવલ્ગિતલોચનતામરસમ્ ।

રસપૂરવિકાસકકેલિપરં
પરમાર્થપરાયણલોકગતિમ્ ॥ ૨॥

ગતિમણ્ડિતયામુનતીરભુવં
ભુવનેશ્વરવન્દિતચારુપદમ્ ।

પદકોજ્જ્વલકોમલકણ્ઠરુચં
રુચકાત્તવિશેષકવલ્ગુતરમ્ ॥ ૩॥

તરલપ્રચલાકપરીતશિખં
શિખરીન્દ્રધૃતિ પ્રતિપન્નભુજમ્ ।

ભુજગેન્દ્રફણાઙ્ગણરઙ્ગધરં 
ધરકન્દરખેલનલુબ્ધહૃદમ્ ॥ ૪॥

હૃદયાલુસુહૃદ્ગણદત્તમહં
મહનીયકથાકુલધૂતકલિમ્ ।

કલિતાખિલદુર્જયબાહુબલં
બલવલ્લવશાવકસન્નિહિતમ્ ॥ ૫॥

હિતસાધુસમીહિતકલ્પતરું

તરુણીગણનૂતનપુષ્પશરમ્ ।
શરણાગતરક્ષણદક્ષતમં

તમસાધુકુલોપલચણ્ડકરમ્ ॥ ૬॥
કરપદ્મમિલત્કુસુમસ્તવકં

બકદાનવમત્તકરીન્દ્રહરિમ્ ।
હરિણીગણહારકવેણુકલં

કલકણ્ઠરવોજ્જ્વલકણ્ઠરણમ્ ॥ ૭॥
રણખણ્ડિતદુર્જનપુણ્યજનં

જનમઙ્ગલકીર્તિલતાપ્રભવમ્    ।
ભવસાગરકુમ્ભજનામગુણં

ગુણસઙ્ગવિવર્જિતભક્તગણમ્    ॥ ૮॥
ગણનાતિગદિવ્યગુણોલ્લસિતં

સ્મિતરશ્મિસહોદરવક્ત્રવરમ્ ।
વરદૃપ્તવૃષાસુરદારઘનં

ઘનવિભ્રમવેશવિહારમયમ્ ॥ ૯॥
મયપુત્રતમઃક્ષયપૂર્ણવિધું
વિધુરીકૃતદાનવરાજકુલમ્ ।
કુલનન્દનમત્ર નમામિ હરિમ્ ॥ ૧૦॥
ઉરસિ પરિસ્ફુરદિન્દિરમિન્દિન્દિરમન્દિરશ્રજોલ્લસિતમ્ ।
હરિમઙ્ગનાતિમઙ્ગલમઙ્ગલસચ્ચન્દનં    વન્દે ॥ ૧૧॥
ઇતિ શ્રીરૂપગોસ્વામિવિરચિતસ્તવમાલાયાં શ્રીહરિકુસુમસ્તવઃ સમ્પૂર્ણઃ ।

Gathachandahstavah ॥ ગાથાછન્દઃસ્તવઃ ॥

પરિતોષિતગોપવધૂપટલં
પટલઙ્ઘિતકાઞ્ચનસારચયમ્  ।
રચયન્તમુદારવિલાસકલાં
સકલાઞ્ચિતપાદમગાધબલં
ધવલં નવકીર્તિકુલૈરમિતમ્   ॥ ૧॥
ઇતિ શ્રીરૂપગોસ્વામિવિરચિતસ્તવમાલાયાં ગાથાછન્દઃસ્તવઃ સમ્પૂર્ણઃ ।

Tribhangipanchakam ॥ ત્રિભઙ્ગીપઞ્ચકમ્  ॥

નમઃ શ્રીકૃષ્ણાય ।
યમલાર્જુનભઞ્જનમાશ્રિતરઞ્જનમહિગઞ્જનઘનલાસ્યભરં

પશુપાલપુરન્દરમભિસૃતકન્દરમતિસુન્દરમરવિન્દકરમ્ ।
વરગોપવધૂજનવિરચિતપૂજનમૂરુકૂજનનવવેણુધરં

સ્મરનર્મવિચક્ષણમખિલવિલક્ષણતનુલક્ષણમતિદક્ષતરમ્ ॥ ૧॥
પ્રણતાશનિપઞ્જરં નમ્બરપિઞ્જરમરિકુઞ્જરહરિમિન્દુમુખં

ગોમણ્ડલરક્ષિણમનુકૃતપક્ષિણમતિદક્ષિણમૈમ્તાત્મસુખમ્ ।
ગુરુગૈરિકમણ્ડિતમનુનયપણ્ડિતમવખણ્ડિતપુરુહૂતમખં

વ્રજકમલવિરોચનમલિકસુરોચનગોરોચનમતિતામ્રનખમ્ ॥ ૨॥
ઉન્મદરતિનાયકશાણિતશાયકવિનિધાયકચલચિલ્લિલતં

ઉદ્ધતસઙ્કોચનમમ્બુજલોચનમઘમોચનમમરાલિનતમ્ ।
નિખિલાધિકગૌરવમુજ્જ્વલસૌરભમતિગૌરભપશુપીષુ રતં

કોમલપદપલ્લવમભ્રમુ વલ્લભરુચિદુર્લભસવિલાસગતમ્ ॥ ૩॥
ભુજમૂર્ધ્નિ  વિશઙ્કટમધિગતશઙ્કટનતકઙ્કટમટવીષુ ચલં

નવનીત્પકરમ્બિતવનરોલમ્બિતમવલમ્બિતકલકણ્ઠકલમ્ ।
દુર્જનતૃણપાવકમનુચરશાવકનિકરાવકમરુણોષ્ઠદલં

નિજવિક્રમચર્ચિતભુજગુરુગર્વિતગન્ધર્વિતદનુજાર્દિબલમ્         ॥ ૪॥
શ્રુતિરત્નવિભૂષણરુચિજિતપૂષણમલિદૂષણનયનાન્તગતિં

યમુનાતટતલ્પિતપુષ્પમનલ્પિતમદજલ્પિતદયિતાપ્તરતિમ્ ।
વન્દેમહિ વન્દિતમન્દમમન્દિતકુલમન્ધિતખલકંસમતિં

ત્વામિહ દામોદર હલધરસોદર હર નો દરમનુબદ્ધરતિમ્ ॥ ૫॥

વિરચય મયિ દણ્ડં દીનબન્ધો દયાં વા
ગતિરિહ ન ભવત્તઃ કાચિદન્યા મમાસ્તિ ।

નિપતતુ શતકોટિર્નિર્ભરં   વા નવામ્ભ-
સ્તદપિ કિલ પયોદઃ સ્તૂયતે ચાતકેન ॥ ૧॥

પ્રાચીનાનાં ભજનમતુલં દુષ્કરં શ‍ૃણ્વતો મે
નૈરાશ્યેન જ્વલતિ હૃદયં ભક્તિલેશાલસસ્ય ।

વિશ્વદ્રીચીમઘહર તવાકર્ણ્ય કારુણ્યવીચીં
આશાબિન્દૂક્ષિતમિદમુપૈત્યન્તરે હન્ત શૈત્યમ્ ॥ ૨॥

ઇતિ શ્રીરૂપગોસ્વામિવિરચિતસ્તવમાલાયાં ત્રિભઙ્ગીપઞ્ચકં  સમ્પૂર્ણમ્ ।

Shri Mukundamuktavali ॥ શ્રીમુકુન્દમુક્તાવલી  ॥

શ્રીવ્રજનાગરાય નમઃ ।
નવજલધવર્ણં ચમ્પકોદ્ભાસિકર્ણં

વિકસિતનલિનાસ્યં વિસ્ફુરન્મન્દહાસ્યમ્ ।
કનકરુચિદુકૂલં ચારુબર્હાવચૂલં

કમપિ નિખિલસારં નૌમિ ગોપકુમારમ્ ॥ ૧॥
મુખજિતશરદિન્દુઃ કેલ્લાવણ્યસિન્ધુઃ

કરવિન્હિતકન્દુર્વલ્લવીપ્રાણબન્ધુઃ ।
વપુરુપસૃતરેણુઃ કક્ષનિક્ષિપ્તવેણુ-

ર્વચનવશગધેનુઃ પાતુ માં નન્દસૂનુઃ ॥ ૨॥
॥ માલિની ॥
ધ્વસ્તદુષ્ટશઙ્ખચૂડ વલ્લવીકુલોપગૂઢ

ભક્તમાનસાધિરૂઢ નીલકણ્ઠપિઞ્છચૂડ ।
કણ્ઠલમ્બિમઞ્જુગુઞ્જ કેલિલબ્ધરમ્યકુઞ્જ

કર્ણવર્તિફુલ્લકુન્દ   પાહિ દેવ માં મુકુન્દ  ॥ ૩॥
યજ્ઞભઙ્ગરૌષ્ટશત્રુનુન્નઘોરમેઘચક્ર

વૃષ્ટિપુરખિન્નગોપવીક્ષણોપજાતકોપ ।
ક્ષિપ્રસવ્યહસ્તપદ્મધારિતોચ્ચશૈલસદ્મ

ગુપ્તગોષ્ઠ રક્ષ રક્ષ માં તથાદ્ય પઙ્કજાક્ષ ॥ ૪॥
॥ ચિત્રા ॥
મુક્તાહારં દધદુડુચક્રાકારં

સારં ગોપીમનસિ મનોજારોપી ।

કોપી કંસે ખલનિકુરમ્બોત્તંસે
વંશે રઙ્ગી  દિશતુ નઃ શાર્ઙ્ગી  ॥ ૫॥

લીલોદ્દામા જલધરમાલાશ્યામા
ક્ષામાઃ કામાદભિરચયન્તી રામાઃ ।

સા મામવ્યાદખિલમુનીનાં સ્તવ્યા
ગવ્યાપૂર્તિઃ   પ્રભુરઘશત્રોર્મૂર્તિઃ   ॥ ૬॥

॥ જલધરમાલા ॥
પર્વવર્તુલશર્વરીપતિગર્વરીતિહરાનનં

નન્દનન્દનમિન્દિરાકૃતવન્દનં ધૃતચન્દનમ્ ।
સુન્દરીરતિમન્દિરીકૃતકન્દરં ધૃતમન્દરં

કુણ્ડલદ્યુતિમણ્ડલપ્લુતકન્ધરં ભજ સુન્દરમ્ ॥ ૭॥
ગોકુલાઙ્ગનમણ્ડનં  કૃતપૂતનાભવમોચનં

કુન્દસુન્દરદન્તમમ્બુજવૃન્દવન્દિતલોચનમ્  ।
સૌરભાકરફુલ્લપુષ્કરવિસ્ફુરત્કરપલ્લવં

દૈવતવ્રજદુર્લભં ભજ વલ્લવીકુલવલ્લભમ્ ॥ ૮॥
॥ રઙ્ગિની  ॥
તુણ્ડકાન્તિદણ્ડિતોરુપાણ્ડુરાંશુમણ્ડલં

ગણ્ડપાલિતાણ્ડબાલિશાલિરત્નકુણ્ડલમ્ ।
ફુલ્લપુણ્ડરીકષણ્ડકૢપ્તમાલ્યમણ્ડનં

ચણ્ડબાહુદણ્ડમત્ર  નૌમિ કંસખણ્ડનમ્ ॥ ૯॥
ઉત્તરઙ્ગદઙ્ગરાગસઙ્ગમાતિપિઙ્ગલ    -

સ્તુઙ્ગશ ‍ૃઙ્ગસઙ્ગિપાણિરઙ્ગનાતિમઙ્ગલઃ     ।
દિગ્વિલાસિમલ્લિહાસિ કીર્તિવલ્લિપલ્લવ  -

સ્ત્વાં સ પાતુ ફુલ્લચારુચિલ્લિરદ્ય વલ્લવઃ ॥ ૧૦॥
॥ તૂણકમ્ ॥
ઇન્દ્રનિવારં વ્રજપતિવારં

નિર્ધુતવારં હૃતઘનવારમ્ ।
રક્ષિતગોત્રં પ્રીણિતગોત્રં

ત્વાં ધૃતગોત્રં નૌમિ સગોત્રમ્ ॥ ૧૧॥

કંસમહીપતિહૃદ્ગતશૂલં
સન્તતસેવિતયામુનકૂલમ્ ।

વન્દે સુન્દરચન્દ્રકચૂલં
ત્વામહમખિલચરાચરમૂલમ્ ॥ ૧૨॥

મલયજરુચિરસ્તનુજિતમુદિરઃ
પાલિતવિધુસ્તોષિતવસુધઃ ।

મામતિરસિકઃ કેલિભિરધિકઃ
સિતસુભગરદઃ કૃપયતુ વરદઃ ॥ ૧૩॥

ઉરરીકૃતમુરરીરુતભઙ્ગં
નવજલધરકિરણોલ્લસદઙ્ગમ્  ।

યુવતિહૃદયધૃતમદનતરઙ્ગં
પ્રણમત યામુનતટકૃતરઙ્ગમ્  ॥ ૧૪॥

॥ પજ્ઝટિકા ॥
નવામ્ભોદનીલં જગત્તોષશીલં

મુખાસઙ્ગિવંશં  શિખણ્ડાવતંસમ્ ।
કરાલમ્બિવેત્રં વરામ્ભોજનેત્રં

ધૃતસ્ફીતગુઞ્જં ભજે લબ્ધકુઞ્જમ્ ॥ ૧૫॥
હૃતક્ષૌણિભારં કૃતક્લેશહારં

જગદ્ગીતસારં મહારત્નહારમ્ ।
મૃદુશ્યામકેશં લસદ્વામ્યવેશં

કૃપાભિર્નદેશં ભજે વલ્લવેશમ્ ॥ ૧૬॥
॥ ભુજઙ્ગપ્રયાતમ્  ॥
ઉલ્લસદ્વલ્લવીવાસસાં તસ્કર-

સ્તેજસા નિર્જિતપ્રસ્ફુરદ્ભાસ્કરઃ   ।
પીનદોઃસ્તમ્ભયોરુલ્લસચ્ચન્દનઃ

પાતુ વઃ સર્વતો દેવકીનન્દનઃ ॥ ૧૭॥
સંસૃતેસ્તારકં તં ગવાં ચારકં

વેણુના મણ્ડિતં ક્રીડને પણ્ડિતમ્ ।
ધાતૃભિર્વેષિણં દનવદ્વેષિણં

ચિન્તય સ્વામિનં વલ્લવીકામિનમ્ ॥ ૧૮॥
॥ સ્રગ્વિણી ॥
ઉપાત્તકવલં પરાગશબલં

સદેકશરણં સરોજચરણમ્ ।
અરિષ્ટદલનં વિકૃષ્ટલલનં

નમામિ સમહં સદૈવ તમહમ્ ॥ ૧૯॥
વિહારસદનં મનોજ્ઞરદનં

પ્રણીતમદનં શશઙ્કવદનમ્ ।
ઉરઃસ્થકમલં યશોભિરમલં

કરાત્તકમલં ભજસ્વ તમલમ્ ॥ ૨૦॥
॥ જલોદ્ધતગતિઃ ॥
દુષ્ટધ્વંસઃ કર્ણિકારાવતંસઃ 

ખેલદ્વંશી પઞ્ચમધ્વાનશંસી ।
ગોપીચેતઃકેલિભઙ્ગિનિકેતઃ

પાતુ સ્વૈરી હન્ત વઃ કંસવૈરી ॥ ૨૧॥
વૃન્દાટવ્યાં કેલિમાનન્દનવ્યાં

કુર્વન્નારીચિત્તકન્દર્પધારી ।
નર્મોદ્ગારી માં દુકૂલાપહારી

નીપારૂઢઃ પાતુ બર્હાવચૂડઃ ॥ ૨૨॥
॥ શાલિની ॥
રુચિરનખે રચય સખે

વલિતરતિં  ભજનતતિમ્ ।
ત્વમવિરતિસ્ત્વરિતગતિ-

ર્નતશરણે હરિચરણે ॥ ૨૩॥
રુચિરપટઃ પુલિનનટઃ

પશુપગતિર્ગુણવસતિઃ ।
સ મમ શુચિર્જલદરુચિ-

ર્મનસિ પરિસ્ફુરતુ હરિઃ ॥ ૨૪॥
॥ ત્વરિતગતિઃ ॥

કેલિવિહિતયમુલાર્જુનભઞ્જન
સુલલિતચરિતનિખિલજનરઞ્જન ।

લોચનનર્તનજિતચલખઞ્જન
માં પરિપાલય કાલિયગઞ્જન ॥ ૨૫॥

ભુવનવિસૃત્વરમહિમાડમ્બર
વિરચિતનિખિલખલોત્કરસંવર ।

વિતર યશોદાતનય વરં વરં
અભિલષિતં મે ધૃતપીતામ્બર ॥ ૨૬॥

ચિકુરકરમ્બિત ચારુશિખણ્ડં
ભાલવિનિર્જિતવરશશિખણ્ડમ્   ।

રદરુચિર્નિર્ધૂતમુદ્રિતકુન્દં 
કુરુત બુધા હૃદિ સપદિ મુકુન્દમ્  ॥ ૨૭॥

યઃ પરિરક્ષિતસુરભીલક્ષ-
સ્તદપિ ચ સુરભીમર્દનદક્ષઃ ।

મુરલીવાદનખુરલીશાલી
સ દિશતુ કુશલં તવ વનમાલી ॥ ૨૮॥

॥ પજ્ઝટિકા ॥
રમિતનિખિલડિમ્બે વેણુપીતોષ્ઠબિમ્બે

હતખલનિકુરમ્બે વલ્લવીદત્તચુમ્બે ।
ભવતુ મહિતનન્દે તત્ર વઃ કેલિકન્દે

જગદવિરલતુન્દે ભક્તિરુર્વી મુકુન્દે  ॥ ૨૯॥
પશુપયુવતીગોષ્ઠીચુમ્બિતશ્રીમદોષ્ઠી

સ્મરતરલિતદૃષ્ટિનિર્મિતાનન્દવૃષ્ટિઃ   ।
નવજલધરધામા પાતુ વઃ કૃષ્ણનામા

ભુવનમધુરવેશા માલિની મુક્તિરેષા ॥ ૩૦॥
॥ માલિની ॥
ઇતિ શ્રીરૂપગોસ્વામિવિરચિતસ્તવમાલાયાં શ્રીમુકુન્દમુક્તાવલિઃ  સમાપ્તા ।

Anandachandrikastotram ॥ આનન્દચન્દ્રિકાસ્તોત્રમ્ ॥

શ્રીશ્રીરાધાકૃષ્ણાભ્યાં નમઃ ।
ધ્યાનઃ
અઙ્ગશ્યામલિમચ્છટાભિરભિતો  મન્દીકૃતેન્દીવરં

જાડ્યં જાગુડરોચિષાં વિદધતં પટ્ટામ્બરસ્ય શ્રિયા ।
વૃન્દારણ્યવિલાસિનં હૃદિ લસદ્દામાભિરામોદરં

રાધાસ્કન્ધનિવેશિતોજ્જ્વલભુજં ધ્યાયેમ દામોદરમ્ ॥
અથ શ્રીરાધિકાયા આનન્દચન્દ્રિકાસ્તોત્રં
શ્રીરાધિકાયૈ નમઃ ।
રાધાદામોદરપ્રેષ્ઠા રાધિકા વાર્ષભાનવી ।
સમસ્તવલ્લવીવૃન્દધમ્મિલ્લોત્તંસમલ્લિકા ॥ ૧॥
કૃષ્ણપ્રિયાવલીમુખ્યા ગાન્ધર્વા લલિતાસખી ।
વિશાખાસખ્યસુખિની હરિહૃદ્ભૃઙ્ગમઞ્જરી  ॥ ૨॥
ઇમાં વૃન્દાવનેશ્વર્યા દશનામમનોરમામ્ ।
આનન્દચન્દ્રિકાં નામ યો રહસ્યાં સ્તુતિં  પઠેત્ ॥ ૩॥
સ ક્લેશરહિતો ભૂત્વા ભૂરિસૌભાગ્યભૂષિતઃ ।
ત્વરિતં કરુણાપાત્રં રાધામાધવયોર્ભવેત્ ॥ ૪॥
ઇતિ શ્રીરૂપગોસ્વામિવિરચિતસ્તવમાલાયાં આનન્દચન્દ્રિકાસ્તોત્રં સમાપ્તમ્ ।

Shri Premasudhasatram ॥ શ્રીપ્રેમસુધાસત્રમ્ ॥

શ્રીવૃન્દાવનેશ્વર્યા અષ્ટોત્તરશતનામસ્તોત્રં
નમો વૃન્દાવનેશ્વર્યૈ
માનસં માનસં ત્યાગાદુત્કણ્ઠાર્તં નિરુન્ધતીમ્ ।
રાધાં સંવિદ્ય વિદ્યાઢ્યા તુઙ્ગવિદ્યેદમબ્રવીત્  ॥ ૧॥
વિમુઞ્ચ બન્ધુરે માનં નિર્બન્ધં શ‍ૃણુ મે વચઃ ।
પુરા કન્દર્પસુન્દર્યૈ યાન્યુત્કણ્ઠિતચેતસે ॥ ૨॥
ભગવતોપદિષ્ટાનિ તવ સખ્યોપલબ્ધયે ।
ઇઙ્ગિતાભિજ્ઞયા  તાનિ સિન્દૂરેણાદ્ય વૃન્દયા ॥ ૩॥
વિલિખ્ય સખિ દત્તાનિ સ જીવિતસુહૃત્તમઃ ।
વિરહાર્તસ્તવેમાનિ જપન્નામાનિ શામ્યતિ ॥ ૪॥
રાધા કૃષ્ણવનાધીશા મુકુન્દમધુમાધવી  ।
ગોવિન્દપ્રેયસીવૃન્દમુખ્યા વૃન્દાવનેશ્વરી ॥ ૫॥
બ્રહ્માણ્ડમણ્ડલોત્તંસકીરિત્ઃ કાર્તિકદેવતા   ।
દામોદરપ્રિયસખી રાધિકા વાર્ષભાનવી ॥ ૬॥
ભાનુભક્તિભરાભિજ્ઞા વૃષભાનુકુમારિકા ।
મુખરાપ્રાણદૌહિત્રી કીર્તિદાકીર્તિદાયિની     ॥ ૭॥
કૃષ્ણપ્રેમાબ્ધિકરી વત્સલાચ્યુતમાતૃકા ।
સખીમણ્ડલજીવાતુર્લલિતાજીવિતાધિકા ॥ ૮॥
વિશાખાપ્રાણસર્વસ્વં કારુણ્યામૃતમેદુરા ।
પૌર્ણમાસીપૃથુપ્રેમપાત્રી સુબલનન્દિતા ॥ ૯॥

કૃષ્ણાધિરાજમહિષી વૃન્દારણ્યવિહારિણી ।
વિશાખાસખ્યવિખ્યાતા લલિતાપ્રેમલાલિતા ॥ ૧૦॥
સદા કિશોરિકા ગોષ્ઠયુવરાજવિલાસિની ।
ગોવિન્દપ્રેમશિક્ષાર્થનટીકૃતનિજાંશકા  ॥ ૧૧॥
પ્રબોધિનીનિશાનૃત્યમાહાત્મ્યભરદર્શિની   ।
ચન્દ્રકાન્તિચરી સર્વગન્ધર્વકુલપાવની ॥ ૧૨॥
સ્વજન્મભૂષિતોત્તુઙ્ગવૃષભાનુકુલસ્થિતિઃ  ।
લાસ્યવિદ્યાવ્રતસ્નાતા રાસક્રીડાદિકારણમ્ ॥ ૧૩॥
રાસોત્સવયપુરગણ્યા કૃષ્ણનીતરહઃસ્થલા ।
ગોવિન્દબન્ધકવરી કૃષ્ણોત્તંસિતકુન્તલા ॥ ૧૪॥
વ્યક્તગોષ્ઠારવિન્દાક્ષિ વૃન્દોત્કર્ષાતિહર્ષિણી   ।
અન્નતર્પિતદુર્વાસા   ગાન્ધર્વા શ્રુતિવિશ્રુતા ॥ ૧૫॥
ગાન્ધર્વિકા   સ્વગાન્ધર્વવિસ્માપિતબલાચ્યુતા ।
શઙ્ખચૂડારિદયિતા ગોપીચૂડાગ્રમાલિકા ॥ ૧૬॥
ચારુગોરોચનાગૌરી ગારુત્મતનિભામ્બરા ।
વિચિત્રપટ્ટચમરીચારુવેણીશિખારુચિઃ ॥ ૧૭॥
પદ્મેન્દુજૈત્રવક્ત્રશ્રીનિરુદ્ધમુરમર્દના ।
ચકોરિકાચમત્કારીહરિહારિવિલોચના ॥ ૧૮॥
કાલિયદમનોત્કમ્પિભઙ્ગુરભ્રૂભુજઙ્ગમા   ।
નાસિકાશિખરાલમ્બિલવલીસ્થલમૌક્તિકા ॥ ૧૯॥
બન્ધુરાધરબન્ધૂકવિકૃષ્ટમધુસૂદના ।
દન્તનિર્ધૂતશિખરા શિખરીન્દ્રધરપ્રિયા ॥ ૨૦॥
કપોલમણ્ડલાન્દોલિમણિકુણ્ડલમણ્ડિતા ।
પીતાંશુકશુકાકર્ષિનિસ્તલસ્તનદાડિમા   ॥ ૨૧॥
મણિકિઙ્કિણ્યલઙ્કારઝઙ્કારિશ્રોણિમણ્ડલા ।
સ્થલારવિન્દવિઞ્છોલીનિર્મઞ્છિતપદદ્યુતિઃ ॥ ૨૨॥
અરિષ્ટવધનર્માર્થનિર્માપિતસરોવરા ।
ગન્ધોન્માદિતગોવિન્દો માધવદ્વન્દ્વતાઙ્કિતા ॥ ૨૩॥

કાલિન્દીકૂલકુઞ્જશ્રીર્ભાણ્ડીરતટમણ્ડના ।
ધૃતનન્દીશ્વરસ્થેમા ગોવર્ધનદરીપ્રિયા ॥ ૨૪॥
વંશીબડિશિકાબિદ્ધરસોત્તર્ષમનોઝષા ।
વંશિકાધ્વનિવિશ્રંસિનીવીબન્ધગ્રહાતુરા ॥ ૨૫॥
મુકુન્દનેત્રશફરી  વિહારામૃતદીર્ઘિકા   ।
નિજકુણ્ડકુડુઙ્ગાન્તસ્તુઙ્ગાનઙ્ગરસોન્મદા    ॥ ૨૬॥
કૃષ્ણભ્રૂચણ્ડકોદણ્ડોડ્ડીનધૈર્યવિહઙ્ગમા  ।
અનુરાગસુધાસિન્ધુહિન્દોલાન્દોલિતાચ્યુતા ॥ ૨૭॥
વ્રજેન્દ્રનન્દનાસ્યેન્દુતુઙ્ગિતાનઙ્ગસાગરા   ।
અનઙ્ગસઙ્ગરોત્તૃષ્ણકૃષ્ણલુઞ્ચિતકઞ્ચુકા   ॥ ૨૮॥
લીલાપદ્મહતોદ્દામનર્મલમ્પટકેશવા ।
હરિવક્ષોહરિગ્રાવહરિતાલીયરેખિકા ॥ ૨૯॥
માધવોત્સઙ્ગપર્યઙ્કા  કૃષ્ણબાહૂપધાનિકા ।
રતિકેલિવિશેષોહસખીસ્મિતવિલજ્જિતા ॥ ૩૦॥
આલીપુરોરહઃકેલિજલ્પોત્કહરિવન્દિની ।
વૈજયન્તી કલાભિજ્ઞા વનસ્રક્શિલ્પકલ્પિની ॥ ૩૧॥
ધાતુચિત્રાતિવૈચિત્રીવિસૃષ્ટિપરમેષ્ઠિની ।
વિઅદગ્ધીપ્રથમાચાર્યા ચારુચાતુર્યચિત્રિતા ॥ ૩૨॥
અસાધારણસૌભાગ્યભાગ્યામૃતતરઙ્ગિની  ।
મૌગ્ધ્યપ્રગલ્ભતારમ્યા ધીરાધીરાઙ્કભૂષિતા ॥ ૩૩॥
શ્યામલપ્રચ્છદપટી મૂકનૂપુરધારિણી ।
નિકુઞ્જધામસંસ્કારમાધવાધ્વેક્ષણક્રિયા ॥ ૩૪॥
પ્રાદુર્ભૂતઘનોત્કણ્ઠા વિપ્રલમ્ભવિષણ્ણધીઃ ।
પ્રાતરુત્પ્રાસિતોપેન્દ્રા ચન્દ્રાવલિકટાક્ષિણી ॥ ૩૫॥
અનાકર્ણિતકંસારિકાકૂવાદા   મનસ્વિની ।
ચાટુકારહરિત્યાગજાતાનુશયકાતરા ॥ ૩૬॥
ધૃતકૃષ્ણેક્ષણોત્સુક્યા લલિતાભીતિમાનિની ।

વિપ્રયોગવ્યથાહારિહરિસન્દેશનન્દિતા ॥ ૩૭॥
મદાલ્પજલ્પિતાધીનપુણ્ડરીકાક્ષમણ્ડિતા ।
ભ્રૂલીલામોહિતોપેન્દ્રહસ્તાગ્રહૃતવંશિકા ॥ ૩૮॥
અતુલાચ્યુતમાધુર્યસ્વાદનાદ્વૈતભાગ્યભૂઃ ।
નિયુદ્ધશ્રાન્તિનિદ્રાણ હરિહારાપહારિણી ॥ ૩૯॥
દ્યૂતનિર્જિતવંશાર્થિકંસારિપરિહાસિની     ।
નિજપ્રાણાર્બુદપ્રેષ્ઠકૃષ્ણપાદનખાઞ્ચલા ॥ ૪૦॥
ઇતિ રાધા સખીવાચમાચમ્ય પુલકાઞ્ચિતા ।
છદ્મના પદ્મનાભસ્ય લતાસદ્માન્તિકં ગતા ॥ ૪૧॥
યઃ સેવતે જનો રાધાનામ્નામષ્ટોત્તરં શતમ્ ।
નામ્ના પ્રેમસુધાસત્રં લિહ્યાત્ પ્રેમસુધામસૌ ॥ ૪૨॥
ઇતિ શ્રીરૂપગોસ્વામિવિરચિતસ્તવમાલાયાં
પ્રેમેન્દુસુધાસત્રનામકશ્રીરાધિકાષ્ટોત્તરશતનામ સમાપ્તમ્ ।

Shri Radhashtakam ॥ શ્રીરાધાષ્ટકમ્ ॥

શ્રીશ્રીવૃન્દાવનેશ્વર્યૈ નમઃ ।
દિશિ દિશિ રચયન્તી સઞ્ચરન્નેત્રલક્ષ્મી

વિલસિતખુરલીભિઃ ખઞ્જરીટસ્ય ખેલામ્ ।
હૃદયમધુપમલ્લીં  વલ્લવાધીશસૂનો-

રખિલગુણગભીરાં રાધિકામર્ચયામિ ॥ ૧॥
પિતુરિહ વૃષભાનોરન્વવાયપ્રશસ્તિં

જગતિ કિલ સમસ્તે સુષ્ઠુ વિસ્તારયન્તીમ્ ।
વ્રજપતિકુમારં ખેલયન્તીં  સખીભિઃ

સુરભિણિ નિજકુણ્ડે રાધિકામર્ચયામિ ॥ ૨॥
શરદુપચિતરાકાકૌમુદીનાથકીર્તિ

પ્રકરદમનદીક્ષાદક્ષિણસ્મેરવક્ત્રામ્ ।
નટદઘભિદપાઙ્ગોત્તુઙ્ગિતાનઙ્ગરઙ્ગાં   

કલિતરુચિતરઙ્ગાં  રાધિકામર્ચયામિ ॥ ૩॥
વિવિધકુસુમવૃન્દોત્ફુલ્લધમ્મિલ્લધાટી

વિઘટિતમદઘૂર્ણત્કેકિપિચ્છપ્રશસ્તિમ્ ।
મધુરિપુમુખબિમ્બોદ્ગીર્ણતામ્બૂલરાગ

સ્ફુરદમલકપોલાં રાધિકામર્ચયામિ ॥ ૪॥
અમલિનલલિતાન્તઃસ્નેહસિક્તાન્તરાઙ્ગાં

અખિલવિધવિશાખાસખ્યવિખ્યાતશીલામ્ ।
સ્ફુરદઘભિદનર્ઘપ્રેમમાણિક્યપેટીં

ધૃતમધુરવિનોદાં રાધિકામર્ચયામિ ॥ ૫॥

અતુલમહસિ વૃન્દારણ્યરાજ્યેઽભિષિક્તાં
નિખિલસમયભર્તુઃ કાર્તિકસ્યાધિદેવીમ્   ।

અપરિમિતમુકુન્દપ્રેયસીવૃન્દમુખ્યાં
જગદઘહરકીર્તિં  રાધિકામર્ચયામિ ॥ ૬॥

હરિપદનખકોટીપૃષ્ઠપર્યન્તસીમા
તટમપિ કલયન્તીં  પ્રાણકોટેરભીષ્ટામ્ ।

પ્રમુદિતમદિરાક્ષીવૃન્દવૈદગ્ધ્યદીક્ષા
ગુરુમતિગુરુકીર્તિં  રાધિકામર્ચયામિ ॥ ૭॥

અમલકનકપટ્ટોદ્ઘૃષ્ટકાશ્મીરગૌરીં 
મધુરિમલહરીભિઃ સમ્પરીતાં કિશોરીમ્ ।

હરિભુજપરિરબ્ધાં લબ્ધરોમાઞ્ચપાલિં
સ્ફુરદરુણદુકૂલાં રાધિકામર્ચયામિ ॥ ૮॥

તદમલમધુરિમ્ણાં કામમાધારરૂપં
પરિપઠતિ વરિષ્ઠં સુષ્ઠુ રાધાષ્ટકં યઃ ।

અહિમકિરણપુત્રીકૂલકલ્યાણચન્દ્રઃ
સ્ફુટમખિલમભીષ્ટં તસ્ય તુષ્ટસ્તનોતિ ॥ ૯॥

ઇતિ શ્રીરૂપગોસ્વામિવિરચિતસ્તવમાલાયાં શ્રીરાધાષ્ટકં સમ્પૂર્ણમ્ ।

Prarthanapaddhatih ॥ પ્રાર્થનાપદ્ધતિઃ ॥

શ્રીરાધિકાયૈ નમઃ ।
શુદ્ધગાઙ્ગેયગૌરાઙ્ગીં    કુરઙ્ગીલઙ્ગિમેક્ષણામ્   ।
જિતકોટીન્દુબિમ્બાસ્યામમ્બુદામ્બરસંવૃતામ્ ॥ ૧॥
નવીનવલ્લવીવૃન્દધમ્મિલ્લોત્ફુલ્લમલ્લિકામ્ ।
દિવ્યરત્નાદ્યલઙ્કારસેવ્યમાનતનુશ્રિયમ્ ॥ ૨॥
વિદગ્ધમણ્ડલગુરું ગણગૌરવમણ્ડિતામ્ ।
અતિપ્રેષ્ઠવયસ્યાભિરષ્ટાભિરભિવેષ્ટિતામ્ ॥ ૩॥
ચઞ્ચલાપાઙ્ગભઙ્ગેન   વ્યાકુલીકૃતકેશવામ્ ।
ગોષ્ઠેન્દ્રસુતજીવાતુરમ્યબિમ્બાધરામૃતામ્ ॥ ૪॥
ત્વામસૌ યાચતે નત્વા વિલુઠન્ યમુનાતટે ।
કાકુભિર્વ્યાકુલસ્વાન્તો  જનો વૃન્દાવનેશ્વરિ ॥ ૫॥
કૃતાગસ્કેઽપ્યયોગ્યેઽપિ જનેઽસ્મિન્ કુમતાવપિ ।
દાસ્યદાનપ્રદાનસ્ય લવમપ્યુપપાદય ॥ ૬॥
યુક્તસ્ત્વયા જનો નૈવ દુઃખિતોઽયમુપેક્ષિતુમ્ ।
કૃપાદ્દ્યોતદ્રવચ્ચિત્તનવનીતાસિ  યત્ સદા ॥ ૭॥
ઇતિ શ્રીરૂપગોસ્વામિવિરચિતસ્તવમાલાયાં પ્રાર્થનાપદ્ધતિઃ સમાપ્તા ।

Chatupushpanjalih ॥ ચાટુપુષ્પાઞ્જલિઃ ॥

શ્રીરાધિકાયૈ નમઃ ।
નવગોરોચનાગૌરી પ્રવરેન્દ્રીવરામ્બરામ્ ।
મણિસ્તવકવિદ્યોતિવેણીવ્યાલાઙ્ગણાફણામ્  ॥ ૧॥
ઉપમાનઘટમાનપ્રહારિમુખમણ્ડલામ્ ।
નવેન્દુનિન્દિભાલોદ્યત્કસ્તુરીતિલકશ્રિયમ્ ॥ ૨॥
ભ્રૂજિતાનઙ્ગકોદણ્ડાં  લોલનીલાલકાવલિમ્ ।
કજ્જલોજ્જ્વલતારાજચ્ચકોરીચારુલોચનામ્ ॥ ૩॥
તિલપુષ્પાભનાસાગ્રવિરાજદ્વરમૌલિકામ્ ।
અધરોદ્ભૂતબન્ધૂકાં કુન્દાલીબન્ધુરદ્વિજામ્  ॥ ૪॥
સરત્નસ્વર્ણરાજીવકર્ણિકાકૃતકર્ણિકામ્     ।
કસ્તૂરીબિન્દુચિબુકાં રત્નગ્રૈવેયકોજ્જ્વલામ્ ॥ ૫॥
દિવ્યાઙ્ગદપરિષ્વઙ્ગલસદ્ભુજમૃણાલિકામ્   ।
બલારિરત્નવલયકલાલમ્બિકલાવિકામ્ ॥ ૬॥
રત્નાઙ્ગુરીયકોલ્લાસિવરાઙ્ગુલિકરામ્બુજામ્   ।
મનોહરમહાહારવિહારિકુચકુટ્મલામ્ ॥ ૭॥
રોમાલિભુજગીમૂર્ધરત્નાભતરલાઞ્ચિતામ્ ।
વલિત્રયીલતાબદ્ધક્ષીણભઙ્ગુરમધ્યમામ્  ॥ ૮॥
મણિસારસનાધારવિસ્ફારશ્રોણિરોધસમ્ ।
હેમરમ્ભામદારમ્ભસ્તમ્ભનોરુયુગાકૃતિમ્  ॥ ૯॥
જાનુદ્યુતિજિતક્ષુલ્લપીતરત્નસમુદ્રકામ્ ।

શરન્નીરજનીરાજ્યમઞ્જીરવિરણત્પદામ્ ॥ ૧૦॥
રાકેન્દુકોટિસૌન્દર્યજૈત્રપાદનખદ્યુતિમ્ ।
અષ્ટાભિઃ સાત્ત્વિકૈર્ભાવૈરાકુલીકૃતવિગ્રહામ્ ॥ ૧૧॥
મુકુન્દાઙ્ગકૃપાપાઙ્ગામનઙ્ગોર્મિતરઙ્ગિતામ્        ।
ત્વામારબ્ધશ્રિયાનન્દાં વન્દે વૃન્દાવનેશ્વરિ ॥ ૧૨॥
અયિ પ્રોદ્યન્મહાભાવમાધુરીવિહ્વલાન્તરે ।
અશેષનાયિકાવસ્થાપ્રાકટ્યાદ્ભુતચેષ્ટિતે ॥ ૧૩॥
સર્વમાધુર્યવિઞ્જોલીનિર્માઞ્છિતપદામ્બુજે ।
ઇન્દિરામૃગ્યસૌન્દર્યસ્ફુરદઙ્ઘ્રિનખાઞ્ચલે  ॥ ૧૪॥
ગોકુલેન્દુમુખીવૃન્દસીમન્તોત્તંસમઞ્જરિ ।
લલિતાદિસખીયૂથજીવાતુસ્મિતકોરકે ॥ ૧૫॥
ચટુલાપાઙ્ગમાધુર્યબિન્દૂન્માદિતમાધવે  ।
તાતપાદયશઃસ્તોમકૈરવાનન્દચન્દ્રિકે ॥ ૧૬॥
અપારકરુણાપૂરપૂરિતાન્તર્મનોહ્રદે  ।
પ્રસીદાસ્મિન્ જને દેવિ નિજદાસ્યસ્પૃહાજુષિ  ॥ ૧૭॥
કચ્ચિત્ ત્વં ચાટુપટુના તેન ગોષ્ઠેન્દ્રસૂનુના ।
પ્રાર્થ્યમાનચપાલાઙ્ગપ્રસાદા  દ્રક્ષ્યસે મયા ॥ ૧૮॥
ત્વાં સાધુ માધવીપુષ્પૈર્માધવેન કલાવિદા ।
પ્રસાધ્યમાનાં સ્વિદ્યન્તીં  બીજયિષ્યામ્યહં કદા ॥ ૧૯॥
કેલિવિસ્રંસિનો બકકેશવૃન્દસ્ય સુન્દરિ ।
સંસ્કારાય કદા દેવિ જનમેતં નિદેક્ષ્યસિ ॥ ૨૦॥
કદા બિમ્બોષ્ઠિ તામ્બૂલં મયા તવ મુખામ્બુજે ।
અર્પ્યમાણં વ્રજાધીશસૂનુરાચ્છિદ્ય ભોક્ષ્યતે ॥ ૨૧॥
વ્રજરાજકુમારવલ્લભાકુલસીમન્તમણિ પ્રસીદ મે ।
પરિવારગણસ્ય તે યથા પદવી મે ન દવીયસી ભવેત્ ॥ ૨૨॥
કરુણાં મુહુરર્થયે  પરં તવ વૃન્દાવનચક્રવર્તિનિ   ।
અપિ કેશરિપોર્યથા ભવેત્ સ ચટુપ્રાર્થનભાજનં જનઃ ॥ ૨૩॥

ઇમં વૃન્દાવનેશ્વર્યા જનો યઃ પઠતિ સ્તવમ્ ।
ચાટુપુષ્પાઞ્જલિં  નામ સ સ્યાદસ્યાઃ કૃપાસ્પદમ્ ॥ ૨૪॥
ઇતિ શ્રીરૂપગોસ્વામિવિરચિતસ્તવમાલાયાં શ્રીચાટુપુષ્પાઞ્જલિઃ સમાપ્તા ।

Shri Gandharvasa.nprarthanashtakam ॥ શ્રીગાન્ધર્વાસંપ્રાર્થનાષ્ટકમ્ ॥

શ્રીશ્રીગાન્ધર્વિકાયૈ   નમઃ ।
વૃન્દાવને વિહરતોરિહ કિલેકુઞ્જે

મત્તદ્વિપપ્રવરકૌતુકવિભ્રમેણ ।
સન્દર્શયસ્વ યુવયોર્વદનારવિન્દ

દ્વન્દ્વં વિધેહિ મયિ દેવિ કૃપાં પ્રસીદ ॥ ૧॥
હા દેવિ કાકુભરગદ્ગદયાદ્ય વાચા

યાચે નિપત્ય ભુવિ દણ્ડવદુદ્ભટાર્તિઃ   ।
અસ્ય પ્રસાદમબુધસ્ય જનસ્ય કૃત્વા

ગાન્ધર્વિકે   નિજગણે ગણનાં વિધેહિ ॥ ૨॥
શ્યામે રમારમણસુન્દરતાવરિષ્ઠ

સૌન્દર્યમોહિતસમસ્તજગજ્જનસ્ય ।
શ્યામસ્ય વામભુજબદ્ધતનું કદાહં

ત્વામિન્દિરાવિરલરૂપભરાં ભજામિ ॥ ૩॥
ત્વાં પ્રચ્છદેન મુદિરચ્છવિના પિધાય

મઞ્જીરમુક્તચરણાં ચ વિધાય દેવિ ।
કુઞ્જે વ્રજેન્દ્રતનયેન વિરાજમાને

નક્તં કદા પ્રમુદિતામભિસારયિષ્યે ॥ ૪॥
કુઞ્જે પ્રસૂનકુલકલ્પિતકેલિતલ્પે

સંવિષ્ટયોર્મધુરનર્મવિલાસભાજોઃ ।
લોકત્રયાભરણયોશ્ચરણામ્બુજાનિ

સંવાહયિષ્યતિ કદા યુવયોર્જનોઽયમ્ ॥ ૫॥

ત્વત્કુણ્ડરોધસિ વિલાસપરિશ્રમેણ
સ્વેદામ્બુચુમ્બિવદનામ્બુરુહશ્રિયો વામ્ ।

વૃન્દાવનેશ્વરિ કદા તરુમૂલભાજો
સંવીજયામિ ચમરીચયચામરેણ ॥ ૬॥

લીનાં નિકુઞ્જકુહરે ભવતીં  મુકુન્દે
ચિત્રૈવ સૂચિતવતીં  રુચિરાક્ષિ નાહમ્ ।

ભુગ્નાં ભ્રુવં ન રચયેતિ મૃષારુષાં ત્વાં
અગ્રે વ્રજેન્દ્રતનયસ્ય કદા નુ નેષ્યે ॥ ૭॥

વાગ્યુદ્ધકેલિકુતુકે વ્રજરાજસૂનું
જિત્વોન્મદામધિકદર્પવિકાસિજલ્પામ્ ।

ફુલ્લાભિરાલિભિરનલ્પમુદીર્યમાણ
સ્તોત્રાં કદા નુ ભવતીમવલોકયિષ્યે ॥ ૮॥

યઃ કોઽપિ સુષ્ઠુ વૃષભાનુકુમારિકાયાઃ
સંપ્રાર્થનાષ્ટકમિદં પઠતિ પ્રપન્નઃ ।

સા પ્રેયસા સહ સમેત્ય ધૃતપ્રમોદા
તત્ર પ્રસાદલહરીમુરરીકરોતિ ॥ ૯॥

ઇતિ શ્રીરૂપગોસ્વામિવિરચિતસ્તવમાલાયાં
શ્રીગાન્ધર્વાસંપ્રાર્થનાષ્ટકં સમ્પૂર્ણમ્ ।

Namayugalashtakam ॥ નામયુગલાષ્ટકમ્ ॥

અથ શ્રીરાધામાધવયોર્નામયુગલાષ્ટકં
શ્રીશ્રીરાધાકૃષ્ણાભ્યાં નમઃ ।
રાધામાધવયોરેતદ્ વક્ષ્યે નામયુગાષ્ટ્કમ્ ।
રાધાદામોદરૌ પૂર્વં રાધિકામાધવૌ તતઃ ॥ ૧॥
વૃષભાનુકુમારી ચ તથા ગોપેન્દ્રનન્દનઃ ।
ગોવિન્દસ્ય પ્રિયસખી ગાન્ધર્વાબાન્ધવસ્તથા ॥ ૨॥
નિકુઞ્જનાગરૌ ગોષ્ઠકિશોરજનશેખરૌ ।
વૃન્દાવનાધિપૌ કૃષ્ણવલ્લભારાધિકાપ્રિયૌ ॥ ૩॥
ઇતિ શ્રીરૂપગોસ્વામિવિરચિતસ્તવમાલાયાં
શ્રીરાધામાધવયોર્નામયુગાષ્ટકં સમ્પૂર્ણમ્ ।

49



Garland Of Devotional Prayers Stavamala By Shri Rupadeva
Gosvami

શ્રીરૂપગોસ્વામિવિરચિતા સ્તવમાલા

Shri Vrajanavinayuvadvandvashtakam ॥ શ્રીવ્રજનવીનયુવદ્વન્દ્વાષ્ટકમ્ ॥

શ્રીરાધાકૃષ્ણૌ જયતઃ ।
અદુર્વિધવિદગ્ધતાસ્પદવિમુગ્ધવેશશ્રિયો  -

રમન્દશિખિકન્ધરાકનકનિન્દિવાસસ્ત્વિષોઃ ।
સ્ફુરત્પુરટકેતકીકુસુમવિભ્રમાભ્રપ્રભા

નિભાઙ્ગમહસોર્ભજે  વ્રજનવીનયૂનોર્યુગમ્ ॥ ૧॥
સમૃદ્ધવિધુમાધુરીવિધુરતાવિધાનોદ્ધુરૈ-

ર્નવામ્બુરુહરમ્યતામદવિડમ્બનારમ્ભિભિઃ ।
વિલિમ્પદિવ કર્ણકાવલિસહોદરૈર્દિક્તટી 

મુખદ્યુતિભરૈર્ભજે વ્રજનવીનયૂનોર્યુગમ્ ॥ ૨॥
વિલાસકલહોદ્ધતિસ્ખલદમન્દસિન્દૂરભા-

ગખર્વમદનાઙ્કુશપ્રકરવિબ્ર્હમૈરઙ્કિતમ્ ।
મદોદ્ધુરમિવોભયોર્મિથુનમુલ્લસદ્વલ્લરી 

ગૃહોત્સવરતં ભજે વ્રજનવીનયૂનોર્યુગમ્ ॥ ૩॥
ઘનપ્રણયનિર્ઝરપ્રસરલબ્ધપૂર્તેર્મનો

હ્રદસ્ય  પરિવાહિતામનુસરદ્ભિરસ્રૈઃ પ્લુતમ્ ।
સ્ફુરત્તનુરુહાઙ્કુરૈર્નવકદમ્બજૃમ્ભશ્રિયં 

વ્રજત્તદનિશં ભજે વ્રજનવીનયૂનોર્યુગમ્ ॥ ૪॥
અનઙ્ગરણવિભ્રમે  કિમપિ વિભ્રદાચાર્યકં

મિથશ્ચલદૃગઞ્ચલદ્યુતિશલાકયા કીલિતમ્ ।
જગત્યતુલધર્મભિર્મધુરનર્મભિસ્તન્વતો-

ર્મિથો   વિજયિતાં ભજે વ્રજનવીનયૂનોર્યુગમ્ ॥ ૫॥

અદૃષ્ટચરચાતુરીચલચરિત્રચિત્રાયિતૈઃ
સહ પ્રણયિભિર્જનૈર્વિહરમાનયોઃ   કાનને ।

પરસ્પરમનોમૃગં શ્રવણચારુણા ચર્ચરી
ચયેન રજયદ્ ભજે વ્રજનવીનયૂનોર્યુગમ્ ॥ ૬॥

મરન્દભરમન્દિરપ્રતિનવારવિન્દાવલિ
સુગન્ધિનિ વિહારયોર્જલવિહારવિસ્ફૂર્જિતૈઃ   ।

તપે સરસિ વલ્લભે સલિલવાદ્યવિદ્યાવિધૌ
વિદગ્ધભુજયોર્ભજે વ્રજનવીનયૂનોર્યુગમ્ ॥ ૭॥

મૃષાવિજયકાશિભિઃ પ્રથિતચ્તુરીરાશીભિ-
ર્ગ્લહસ્ય હરણં હઠાત્ પ્રકટયદ્ભિરુચ્ચૈર્ગિરા   ।

તદક્ષકલિદક્ષયોઃ કલિતપક્ષયોઃ સાક્ષિભિઃ
કુલૈઃ સ્વસુહૃદાં ભજે વ્રજનવીનયૂનોર્યુગમ્ ॥ ૮॥

ઇદં વલિતતુષ્ટયઃ પરિપઠન્તિ પદ્યાષ્ટકં
દ્વયોર્ગુણવિકાશિ યે વ્રજનવીનયૂનોર્જનાઃ ।

મુહુર્નવનવોદયાં પ્રણયમાધુરીમેતયો-
રવાપ્ય નિવસન્તિ તે પદસરોજયુગ્માન્તિકે ॥ ૯॥

ઇતિ શ્રીરૂપગોસ્વામિવિરચિતસ્તવમાલાયાં
શ્રીવ્રજનવીનયુવદ્વન્દ્વાષ્ટકં સમ્પૂર્ણમ્ ।

Karpanyapanjikastotram ॥ કાર્પણ્યપઞ્જિકાસ્તોત્રમ્ ॥

ધ્યાનઃ ।
કોણેનાક્ષ્ણોઃ પૃથુરુચિઃ મિથો હારિણા લિહ્યમાના-

વેકૈકેન પ્રચુરપુલકેનોપગુઢૌ ભુજેન ।
ગૌરીશ્યામૌ વસનયુગલં શ્યામગૌરં વસાનૌ

રાધાકૃષ્ણૌ સ્મરવિલસિતોદ્દામતૃષ્ણૌ સ્મરામિ ॥ ૧॥
અથ શ્રીકાર્પણ્યપઞ્જિકાસ્તોત્રં
શ્રીવૃન્દાવનેશૌ જયતઃ
તિષ્ઠન્ વૃન્દાટવીકુઞ્જે વિજ્ઞપ્તિં  વિદધત્યસૌ ।
વૃન્દાટવીશયોઃ પાદપદ્મેષુ કૃપનો જનઃ ॥ ૧॥
નવેન્દીવરસન્દોહસૌન્દર્યાસ્કન્દનપ્રભમ્ ।
ચારુગોરોચનાગર્વગૌરવગ્રાસિગૌરભામ્ ॥ ૨॥
શાતકુમ્ભકદમ્બશ્રીવિડમ્બિસ્ફુરદમ્બરમ્ ।
હરતા કિંશુકસ્યાંશૂન્   અંશુકેન વિરાજિતામ્ ॥ ૩॥
સર્વકૈશોરવદ્વૃન્દચૂડારૂઢહરિણ્મણિમ્  ।
ગોષ્ઠાશેષકિશોરીણાં ધમ્મિલ્લોત્તંસમલ્લિકામ્ ॥ ૪॥
શ્રીશમુખ્યાત્મરૂપણાં રૂપાતિશયિવિગ્રહમ્ ।
રમોજ્જ્વલવ્રજવધૂવ્રજવિસ્માપિસૌષ્ઠવામ્ ॥ ૫॥
સૌરભ્યહૃતગાન્ધર્વં ગન્ધોન્માદિતમાધવામ્ ।
રાધારોધનવંશીકં મહતીમોહિતાચ્યુતામ્ ॥ ૬॥
રાધાધૃતિધનસ્તેનલોચનાઞ્ચલચાપલમ્ ।
દૃગઞ્ચલકલાભૃઙ્ગીદષ્ટકૃષ્ણહૃદમ્બુજામ્  ॥ ૭॥

52



શ્રીરૂપગોસ્વામિવિરચિતા સ્તવમાલા

રાધાગૂઢપરીહાસપ્રૌઢિનિર્વચનીકૃતમ્ ।
વ્રજેન્દ્રસુતનર્મોક્તિરોમાઞ્ચિતતનૂલતામ્ ॥ ૮॥
દિવ્યસદ્ગુણમાણિક્યશ્રેણીરોહણપર્વતમ્ ।
ઉમાદિરમણીવ્યૂહસ્પૃહણીયગુણોત્કરામ્ ॥ ૯॥
ત્વાં ચ વૃન્દાવનાધીશ ત્વાં ચ વૃન્દાવનેશ્વરિ ।
કાકુભિર્વન્દમાનોઽયં  મન્દં પ્રાઋથયતે જનઃ ॥ ૧૦॥

॥ દશભિઃ કુલકમ્ ॥
યોગ્યતા મે ન કાચિદ્ વાં કૃપાલાભાય યદ્યપિ ।
મહાકૃપાલુમૌલિત્વાત્ તથાપિ કુરુતં કૃપામ્ ॥ ૧૧॥
અયોગ્યે સાપરાધેઽપિ દૃશ્યન્તે કૃપયાકુલાઃ ।
મહાકૃપાલવો હન્ત લોકે લોકેશવન્દિતૌ ॥ ૧૨॥
ભક્તેર્વાં કરુણાહેતોર્લેશાભાસોઽપિ નાસ્તિ મે ।
મહાલીલેશરતયા તદપ્યત્ર પ્રસીદતમ્ ॥ ૧૩॥
જને દુષ્ટેઽપ્યભક્તેઽપિ પ્રસીદન્તો વિલોકિતાઃ ।
મહાલીલામહેશાશ્ચ હા નાથૌ બહવો ભુવિ ॥ ૧૪॥
અધમોઽપ્યુત્તમં મત્વા સ્વમજ્ઞેઽપિ મનીષિણમ્ ।
શિષ્ટં દુષ્ટોઽપ્યયં જન્તુર્મન્તું વ્યધિત યદ્યપિ ॥ ૧૫॥
તથાપ્યસ્મિન્ કદાચિદ્ વામધીશૌ નામજલ્પિનિ ।
અવદ્યવૃન્દનિસ્તારિનામાભાસૌ પ્રસીદતમ્ ॥ ૧૬॥
યદક્ષમ્યં નુ યુવયોઃ સકૃદ્ભક્તિલવાદપિ ।
તદાગઃ ક્વાપિ નાસ્ત્યેવ કૃતાશાં પ્રાર્થયે તતઃ ॥ ૧૭॥
હન્ત ક્લીબોઽપિ જીવોઽયં નીતઃ કષ્ટેન ધૃષ્ટતામ્ ।
મુહુઃ  પ્રાર્થયતે નાથૌ પ્રસાદઃ કોઽપ્યુદઞ્ચતુ ॥ ૧૮॥
એષ પાપી રુદન્ન્ ઉચ્ચૈરાદાય રદનૈસ્તૃણમ્ ।
હા નાથૌ નાથેતિ પ્રાણી સીદત્યત્ર પ્રસીદતમ્ ॥ ૧૯॥
હાહારાવમસૌ કુર્વન્ દુર્ભગો ભિક્ષતે જનઃ ।
એતાં મે શ‍ૃણુતં કાકું કાકું શ‍ૃણુતમીશ્વરૌ ॥ ૨૦॥

યાચે ફુત્કૃત્ય ફુત્કૃત્ય હા હા કાકુભિરાકુલઃ  ।
પ્રસીદતમયોગ્યેઽપિ જનેઽસ્મિન્ કરુણાર્ણવૌ ॥ ૨૧॥
ક્રોશત્યાર્તસ્વરૈરાસ્યે ન્યસ્યાઙ્ગુષ્ઠમસૌ  જનઃ ।
કુરુતં કુરુતં નાથૌ કરુણાકણિકામપિ ॥ ૨૨॥
વાચેહ દીનયા યાચે સાક્રન્દમતિમન્દધીઃ ।
કિરતં કરુણસ્વાન્તૌ કરુણોર્મિચ્છટામપિ   ॥ ૨૩॥
મધુરાઃ સન્તિ યાવન્તો ભાવાઃ સર્વત્ર ચેતસઃ ।
તેભ્યોઽપિ પ્રેમમધુરં પ્રસાદીકુરુતં નિજમ્ ॥ ૨૪॥
સેવામેવાદ્ય વાં દેવાવીહે કિઞ્ચન નાપરમ્ ।
પ્રસાદાભિમુખૌ હન્ત ભવન્તૌ ભવતાં મયિ ॥ ૨૫॥
નાથિતં પરમેવેદમનાથજનવત્સલૌ ।
સ્વં સાક્ષાદ્દાસ્યમેવાસ્મિન્ પ્રસાદીકુરુતં જને ॥ ૨૬॥
અઞ્જલિં  મૂર્ધ્નિ  વિન્યસ્ય દીનોઽયં ભિક્ષતે જનઃ ।
અસ્ય સિદ્ધિરભીષ્ટસ્ય સકૃદપ્યુપપાદ્યતામ્ ॥ ૨૭॥
અમલો વાં પારિમલઃ કદા પરિમલન્ વને ।
અનર્ઘેણ પ્રમોદેન ઘ્રાણં મે ઘૂર્ણયિષ્યતિ ॥ ૨૮॥
રઞ્જયિસ્યતિ કર્ણૌ મે હંસગુઞ્જિતગઞ્જનમ્ ।
મઞ્જુલં કિં  નુ યુવયોર્મઞ્જીરકલસિઞ્જિતમ્ ॥ ૨૯॥
સૌભાગ્યાઙ્કરથાઙ્ગાદિલક્ષિતાનિ  પદાનિ વામ્ ।
કદા વૃન્દાવને પશ્યન્ન્ ઉન્મદિષ્યત્યયં જનઃ ॥ ૩૦॥
સર્વસૌન્દર્યમર્યાદાનીરાજ્યપદનીરજૌ ।
કિમપૂર્વાણિ પર્વાણિ હા મમાક્ષ્ણોર્વિધાસ્યથ   ॥ ૩૧॥
સુચિરાશાફલાભોગપદામ્ભોજવિલોકનૌ ।
યુવાં સાક્ષાજ્જનસ્યાસ્ય ભવેતામિહ કિં  ભવે ॥ ૩૨॥
કદા વૃન્દાટવીકુઞ્જકન્દરે સુન્દરોદયૌ ।
ખેલન્તૌ વાં વિલોકિષ્યે સુરતૌ નાતિદૂરતઃ ॥ ૩૩॥
ગુર્વાયત્તતયા ક્વાપિ દુર્લભાન્યોન્યવીક્ષણૌ ।

મિથઃ સન્દેશસીધુભ્યાં નન્દયિસ્યામિ વાં કદા ॥ ૩૪॥
ગવેષયન્તાવન્યોઽન્યં કદા વૃન્દાવનાન્તરે ।
સઙ્ગમય્ય  યુવાં લપ્સ્યે હારિણં પારિતોષિકમ્ ॥ ૩૫॥
પણીકૃતમિથોહારલુઞ્ચનવ્યગ્રહસ્તયોઃ ।
કલિં  દ્યૂતે વિલોકિષ્યે કદા વાં જિતકાશિનોઃ ॥ ૩૬॥
કુઞ્જે કુસુમશય્યાયાં કદા વામર્પિતાઙ્ગયોઃ    ।
પાદસંવાહનં હન્ત જનોઽયં રચયિષ્યતિ ॥ ૩૭॥
કન્દર્પકલહોદ્ઘટ્ટત્રુટિતાનાં લતાગૃહે ।
કદા ગુમ્ફાય હારાણાં ભવન્તૌ માં નિયોક્ષ્યતઃ ॥ ૩૮॥
કેલિકલ્લોલવિસ્રસ્તાન્ હન્ત વૃન્દાવનેશ્વરૌ ।
કર્હિ  બર્હિપતત્રૈર્વાં   મણ્ડયિષ્યામિ કુન્તલાન્ ॥ ૩૯॥
કન્દર્પકેલિપાણ્ડિત્યખણ્ડિતાકલ્પયોરહમ્ ।
કદા વામલિકદ્વન્દ્વં કરિષ્યે તિલકોજ્જ્વલમ્ ॥ ૪૦॥
દેવારમ્ભે વનસ્રગ્ભિર્દૃશૌ તે દેવિ કજ્જલૈઃ ।
અયં જનઃ કદા કુઞ્જમણ્ડપે મણ્ડયિષ્યતિ ॥ ૪૧॥
જામ્બૂનદાભતામ્બૂલીપર્ણાન્યવદલય્ય વામ્ ।
વદનામ્બુજયોરેષ નિધાસ્યતિ જનઃ કદા ॥ ૪૨॥
ક્વાસૌ દુષ્કૃતકર્માહં ક્વ વામભ્યર્થનેદૃશી ।
કિં  વા કં વા ન યુવયોરુન્માદયતિ માધુરી ॥ ૪૩॥
યયા વૃન્દાવને જન્તુરનર્હોઽપ્યેષ વાસ્યતે ।
તયૈવ કૃપયા નાથૌ સિદ્ધિં  કુરુતમીપ્સિતમ્ ॥ ૪૪॥
કાર્પણ્યપઞ્જિકામેતાં સદા વૃન્દાટવીનટૌ ।
ગિરૈવ જલ્પતોઽપ્યસ્ય જન્તોઃ સિધ્યતુ વાઞ્છિતમ્ ॥ ૪૫॥
ઇતિ શ્રીરૂપગોસ્વામિવિરચિતસ્તવમાલાયાં શ્રીકાર્પણ્યપઞ્જિકાસ્તોત્રં સમાપ્તમ્ ।

Utkalikavallarih ॥ ઉત્કલિકાવલ્લરીઃ ॥

શ્રીવૃન્દારણ્યવિહારિણે નમઃ ।
પ્રપદ્ય વૃન્દાવનમધ્યમેકઃ

ક્રોશન્નસાવુત્કલિકાકુલાત્મા ।
ઉદ્ઘાટયામિ જ્વલતઃ કઠોરાં

બાષ્પસ્ય મુદ્રાં હૃદિ મુદ્રિતસ્ય ॥ ૧॥
અયે વૃન્દારણ્ય ત્વરિતમિહ તે સેવનપરાઃ

પરામાપુઃ કે વા ન કિલ પરમાનન્દપદવીમ્ ।
અતો નીચૈર્યાચે સ્વયમધિપયોરીક્ષણવિધે-

ર્વરેણ્યાં મે ચેતસ્યુપદિશ દિશં હા કુરુ કૃપામ્ ॥ ૨॥
તવારણ્યે દેવિ ધ્રુવમિહ મુરારિપોર્વિહરતે 

સદા પ્રેયસ્યેતિ શ્રુતિરપિ વિરૌતિ સ્મૃતિરપિ ।
ઇતિ જ્ઞાત્વા વૃન્દે ચરણમભિવન્દે તવ કૃપાં

કુરુષ્વ ક્ષિપ્રં મે ફલતુ નિતરાં તર્ષવિટપી ॥ ૩॥
હૃદિ ચિરવસદાશામણ્ડલાલમ્બપાદૌ

ગુણવતિ તવ નાથૌ નાથિતું જન્તુરેષઃ ।
સપદિ ભવદનુજ્ઞાં યાચતે દેવિ વૃન્દે

મયિ કિર કરુણાર્દ્રાં દૃષ્ટિમત્ર પ્રસીદ ॥ ૪॥
દધતં વપુરંશુકન્દલીં

દલદિન્દીવરવૃન્દબન્ધુરામ્ ।
કૃતકાઞ્ચનકાન્તિવઞ્ચનૈઃ

સ્ફુરિતાં ચારુમરીચિસઞ્ચયૈઃ ॥ ૫॥

56



શ્રીરૂપગોસ્વામિવિરચિતા સ્તવમાલા

નિચિતં ઘનચઞ્ચલાતતે-
રનુકૂલેન દુકૂલરોચિષા ।

મૃગનાભિરુચઃ સનાભિના
મહિતાં મોહનપટ્ટવાસસા ॥ ૬॥

માધુરીં  પ્રકટયન્તમુજ્જ્વલાં
શ્રીપતેરપિ વરિષ્ઠસૌષ્ઠવામ્ ।

ઇન્દિરામધુરગોષ્ઠસુન્દરી
વૃન્દવિસ્મયકરપ્રભોન્નતામ્ ॥ ૭॥

ઇતરજનદુર્ઘટોદયસ્ય
સ્થિરગુણરત્નચયસ્ય રોહણાદ્રિમ્ ।

અખિલગુણવતીકદમ્બચેતઃ
પ્રચુરચમત્કૃતિકારિસદ્ગુણાઢ્યમ્  ॥ ૮॥

નિસ્તુલવ્રજકિશોરમણ્ડલી
મૌલિમણ્ડનહરિન્મણીશ્વરમ્ ।

વિશ્વવિસ્ફૂરિતગોકુલોલ્લસન્
નવ્યયૌવતવતંસમાલિકામ્ ॥ ૯॥

સ્વાન્તસિન્ધુમકરીકૃતરાધં
હૃન્નિશાકરકુરઙ્ગિતકૃષ્ણામ્  ।

પ્રેયસીપરિમલોન્મદચિત્તં
પ્રેષ્ઠસૌરભહૃતેન્દ્રિયવર્ગામ્ ॥ ૧૦॥

પ્રેમમૂર્તિવરકાર્ત્તિકદેવી   
કીર્તિગાનમુખરીકૃતવંશમ્   ।

વિશ્વનન્દનમુકુન્દસમજ્ઞા
વૃન્દકીર્તનરસજ્ઞરસજ્ઞામ્ ॥ ૧૧॥

નયનકમલમાધુરીનિરુદ્ધ
વ્રજનવયૌવતમૌલિહૃન્મરાલમ્ ।

વ્રજપતિસુતચિત્તમીનરાજ
ગ્રહણપટિષ્ઠવિલોચનાન્તજાલામ્ ॥ ૧૨॥

ગોપેન્દ્રમિત્રતનયાધ્રુવધૈર્યસિન્ધુ
પાનક્રિયાકલસસમ્ભવવેણુનાદમ્ ।

વિદ્યામહિષ્ઠમહતીમહનીયગાન
સમ્મોહિતાખિલવિમોહનહૃત્કુરઙ્ગામ્  ॥ ૧૩॥

ક્વાપ્યાનુસઙ્ગિકતયોદિતરાધિકાખ્યા
વિસ્મારિતાખિલવિલાસકલાકલાપમ્ ।

કૃષ્ણેતિવર્ણયુગલશ્રવણાનુબન્ધ
પ્રાદુર્ભવજ્જડિમડમ્બરસંવિતાઙ્ગીમ્  ॥ ૧૪॥

ત્વાં ચ વલ્લવપુરન્દરાત્મજ
ત્વાં ચ ગોકુલવરેણ્યનન્દિનિ ।

એષ મૂર્ધ્નિ  રચિતાઞ્જલિર્નયન્
ભિક્ષતે કિમપિ દુર્ભગો જનઃ ॥ ૧૫॥

હન્ત સાન્દ્રકરુણાસુધાઝરી
પૂર્ણમાનસહ્રદૌ પ્રસીદતમ્ ।

દુર્જનેઽત્ર દિશતં રતે નિજ
પ્રેક્ષણપ્રતિભુવશ્છટામપિ ॥ ૧૬॥

શ્યામયોર્નવવયઃસુષમાભ્યાં
ગૌરયોરમલકાન્તિયશોભ્યામ્ ।

ક્વાપિ વામખિલવલ્ગુવતંસૌ
માધુરી હૃદિ સદા સ્ફુરતાન્ મે ॥ ૧૭॥

સર્વવલ્લવવરેણ્યકુમારૌ
પ્રાર્થયે બત યુવાં પ્રણિપત્ય ।

લીલયા વિતરતં નિજદાસ્યં
લીલયા વિતરતં નિજદાસ્યમ્ ॥ ૧૮॥

પ્રણિપત્ય ભવન્તમર્થયે
પશુપાલેન્દ્રકુમાર કાકુભિઃ  ।

વ્રજયૌવતમૌલિમાલિકા
કરુણાપાત્રમિમં જનં કુરુ ॥ ૧૯॥

ભવતીમભિવાદ્ય ચાટુભિ -
ર્વરમૂર્જેશ્વરિ વર્યમર્થયે ।

ભવદીયતયા કૃપાં યથા
મયિ કુર્યાદધિકાં બકાન્તકઃ ॥ ૨૦॥

દિશિ વિદિશિ વિહારમાચરન્તઃ
સહ પશુપાલવરેણ્યનન્દનાભ્યામ્ ।

પ્રણયિજનગણાસ્તયોઃ કુરુધ્વં
મયિ કરુણાં બત કાકુમાકલય્ય ॥ ૨૧॥

ગિરિકુઞ્જકુટીરનાગરૌ
લલિતે દેવિ સદા તવાશ્રવૌ ।

ઇતિ તે કિલ નાસ્તિ દુષ્કરં
કૃપયાઙ્ગીકુરુ  મામતઃ સ્વયમ્ ॥ ૨૨॥

ભાજનં વરમિહાસિ વિશાખે
ગૌરનીલવપુષોઃ પ્રણયાનામ્ ।

ત્વં નિજપ્રણયિનોર્મયિ તેન
પ્રાપયસ્વ કરુણાર્દ્રકટાક્ષમ્ ॥ ૨૩॥

સુબલ વલ્લવવર્યકુમારયો-
ર્દયિતસખસ્ત્વમસિ વ્રજે ।

ઇતિ તયોઃ પુરતો વિધુરં જનં
ક્ષણમમું કૃપયાદ્ય નિવેદય ॥ ૨૪॥

શ‍ૃણુત કૃપયા હન્ત પ્રાણેશયોઃ પ્રણયોદ્ધુરાઃ
કિમપિ યદયં દીનઃ પ્રાણી નિવેદયતિ ક્ષણમ્ ।

પ્રવણિતમનાઃ કિં  યુષ્માભિઃ સમં તિલમપ્યસૌ
યુગપદનયોઃ સેવાં પ્રેમ્ણા કદાપિ વિધાસ્યતિ ॥ ૨૫॥

ક્વ જનોઽયમતીવ પામરઃ
ક્વ દુરાપં રતિભાગ્ભિરપ્યદઃ ।

ઇયમુલ્લયત્યજર્જરા ગુરુ-
રુત્તર્ષધુરા તથાપિ મામ્ ॥ ૨૬॥

ધ્વન્તબ્રહ્મમરાલકૂજિતભરૈરૂર્જેશ્વરીનૂપુર
ક્વાનૈરૂર્જિતવૈભવસ્તવ   વિભો વંશીપ્રસૂતઃ કલઃ ।

લબ્ધઃ શસ્તસમસ્તનાદનગરીસામ્રાજ્યલક્ષ્મીં  પરાં
આરાધ્યઃ પ્રણયાત્ કદા શ્રવણયોર્દ્વન્દ્વેન મન્દેન મે ॥ ૨૭॥

સ્તમ્ભં પ્રપઞ્ચયતિ યઃ શિખિપિઞ્છમૌલિ

વેણોરપિ પ્રવલયન્ સ્વરભઙ્ગમુચ્ચૈઃ  ।
નાદઃ કદા ક્ષણમવાપ્સ્યતિ તે મહત્યા

વૃન્દાવનેશ્વરિ સ મે શ્રવણાતિથિત્વમ્ ॥ ૨૮॥
કસ્ય સમ્ભવતિ હા તદહર્વા

યત્ર વાં પ્રભુવરૌ કલગીતિઃ ।
ઉન્નમન્ મધુરિમોર્મિસમૃદ્ધા 

દુષ્કૃતં શ્રવણયોર્વિધુનોતિ   ॥ ૨૯॥
પરિમલસરણિર્વાં ગૌરનીલાઙ્ગરાજન્

મૃગમદઘુસૃણાનુગ્રાહિણી નાગરેશૌ ।
સ્વમહિમપરમાણુપ્રાવૃતાશેષગન્ધા

કિમિહ મમ ભવિત્રી ઘ્રાણભૃઙ્ગોત્સવાય  ॥ ૩૦॥
પ્રદેશિનીં  મુખકુહરે વિનિક્ષિપન્

જનો મુહુર્વનભુવિ  ફુત્કરોત્યસૌ ।
પ્રસીદતં ક્ષણમધિપૌ પ્રસીદતં

દૃશોઃ પુરઃ સ્ફુરતુ તડિદ્ઘનચ્છવિઃ ॥ ૩૧॥
વ્રજમધુરજનવ્રજાવતંસૌ

કિમપિ યુવામભિયાચતે જનોઽયમ્ ।
મમ નયનચમત્કૃતિં   કરોતુ

ક્ષણમપિ પાદનખેન્દુકૌમુદી વામ્ ॥ ૩૨॥
અતર્કિતસમીક્ષણોલ્લસિતયા   મુદા શ્લિષ્યતો-

ર્નિકુઞ્જભવનાઙ્ગને    સ્ફુરિતગૌરનીલાઙ્ગયોઃ  ।
રુચઃ પ્રચુરયન્તુ વાં પુરટયૂથિકામઞ્જરી

વિરાજદલિરમ્યયોર્મમ ચમત્કૃતિં   ચક્ષુષોઃ ॥ ૩૩॥
સાક્ષાત્કૃતિં   બત યયોર્ન મહત્તમોઽપિ

કર્તું મનસ્યપિ મનાક્ પ્રભુતામુપૈતિ ।
ઇચ્છન્નયં નયનયોઃ પથિ તૌ ભવન્તૌ

જન્તુર્વિજિત્ય   નિજગાર ભિયં હ્રિયં ચ ॥ ૩૪॥
અથવા મમ કિં  નુ દૂષણં

બત વૃન્દાવનચક્રવર્તિનૌ   ।
યુવયોર્ગુણમાધુરી નવા

જનમુન્માદયતીવ કં ન વા ॥ ૩૫॥
અહહ સમયઃ સોઽપિ ક્ષેમો ઘટેત નરસ્ય કિં

વ્રજનટવરૌ યત્રોદ્દીપ્તા કૃપાસુધયોજ્જ્વલા ।
કૃતપરિજનશ્રેણિચેતશ્ચકોરચમત્કૃતિ -

ર્વ્રજતિ યુવયોઃ સા વક્ત્રેન્દુદ્વયી નયનાધ્વનિ ॥ ૩૬॥
પ્રિયજનકૃતપાર્ષ્ણિગ્રાહચર્યોન્નતાભિઃ

સુગહનઘટનાભિર્વક્રિમાડમ્બરેણ ।
પ્રણયકલહકેલિક્ષ્વેલિભિર્વામધીશૌ

કિમિહ રચયિતવ્યઃ કર્ણયોર્વિસ્મયો   મે ॥ ૩૭॥
નિભૃતમપહૃતાયામેતયા વંશિકાયાં

દિશિ દિશિ દૃશમુત્કાં પ્રેર્ય સમ્પૃચ્છમાનઃ ।
સ્મિતશવલમુખીભિર્વિપ્રલબ્ધઃ   સખીભિ-

સ્ત્વમઘહર કદા મે તુષ્ટિમક્ષ્ણોર્વિધત્સે   ॥ ૩૮॥
ક્ષતમધરદલસ્ય સ્વસ્ય કૃત્વા ત્વદાલી

કૃતમિતિ લલિતયાં દેવિ કૃષ્ણે બ્રુવાણે ।
સ્મિતશવલદૃગન્તા કિઞ્ચિદુત્તમ્ભિતભ્રૂ-

ર્મમ મુદમુપધાસ્યત્યાસ્યલક્ષ્મીઃ કદા તે ॥ ૩૯॥
કથમિદમપિ વાઞ્છિતું નિકૃષ્ટઃ

સ્ફુટમયમર્હતિ જન્તુરુત્તમાર્હમ્ ।
ગુરુલઘુગણનોજ્ઝિતાર્તનાથૌ

જયતિતરામથવા કૃપાદ્યુતિર્વામ્ ॥ ૪૦॥
વૃત્તે દૈવાદ્ વ્રજપતિસુહૃન્નન્દિનીવિપ્રલમ્ભે

સંરમ્ભેણોલ્લલિત લલિતાશઙ્કયોદ્ભ્રાન્તનેત્રઃ ।
ત્વં શારીભિઃ સમયપટુભિર્દ્રાગ્ ઉપાલભ્યમાનઃ

કામં દામોદર મમ કદા મોદમક્ષ્ણોર્વિધાતા   ॥ ૪૧॥
રાસારમ્ભે વિલસતિ પરિત્યજ્ય ગોષ્ઠામ્બુજાક્ષી

વૃન્દં વૃન્દાવનભુવિ રહઃ કેશવેનોપનીય ।
ત્વાં સ્વાધીનપ્રિયતમપદપ્રાપણેનાર્ચિતાઙ્ગીં   

દૂરે દૃષ્ટ્વા હૃદિ કિમચિરાદર્પયિષ્યામિ દર્પમ્ ॥ ૪૨॥

રમ્યા શોણદ્યુતિભિરલકૈર્યાવકેનોર્જદેવ્યાઃ
સદ્યસ્તન્દ્રીમુકુલદલસક્લાન્તનેત્રા વ્રજેશ ।

પ્રાતશ્ચન્દ્રાવલીપરિજનૈઃ સાચિ દૃષ્ટા વિવર્ણૈ-
રાસ્યશ્રીસ્તે પ્રણયતિ કદા સમ્મદં મે મુદં ચ ॥ ૪૩॥

વ્યાત્યુક્ષીરભસોત્સવેઽધરસુધાપાનગ્લહે પ્રસ્તુતે
જિત્વા પાતુમથોત્સુકેન હરિણા કણ્ઠે ધૃતાયાઃ પુરઃ ।

ઈષચ્છોણિમમીલિતાક્ષમનૃજુભ્રૂવલ્લિહેલોન્નતં
પ્રેક્ષિષ્યે તવ સસ્મિતં સરુદિતં તદ્ દેવિ વક્ત્રં કદા ॥ ૪૪॥

આલીભિઃ સમમભુપેત્ય શનકૈર્ગાન્ધર્વિકાયાં   મુદા
ગોષ્ઠાધીશકુમાર હન્ત કુસુમશ્રેણીં  હરન્ત્યાં તવ ।

પ્રેક્ષિષ્યે પુરતઃ પ્રવિશ્ય સહસા ગૂઢસ્મિતાસ્યં બલાદ્
આચ્છિન્દાનમિહોત્તરીયમુરસસ્ત્વાં ભાનુમત્યાઃ કદા ॥ ૪૫॥

ઉદઞ્ચતિ મધૂત્સવે સહચરીકુલેનાકુલે કદા
ત્વમવલોક્યસે વ્રજપુરન્દરસ્યાત્મજ ।

સ્મિતોજ્જ્વલમદીશ્વરીચલદૃગઞ્ચલપ્રેરણાન્
નિલીનગુણમઞ્જરીવદનમત્ર ચુમ્બન્ મયા ॥ ૪૬॥

કલિન્દતનયાતટિવનવિહારતઃ શ્રાન્તયોઃ
સ્ફુરન્મધુરમાધવીસદનસીમ્નિ વિશ્રામ્યતોઃ ।

વિમુચ્ય રચયિષ્યતે સ્વકચવૃન્દમત્રામુના
જનેન યુવયોઃ કદા પદસરોજસન્માર્જનમ્ ॥ ૪૭॥

પરિમિલદુપબર્હં પલ્લવશ્રેણિભિર્વાં
મદનસમરચર્યાભારપર્યાપ્તમત્ર ।

મૃદુભિરમલપુષ્પૈઃ કલ્પયિષ્યામિ તલ્પં
ભ્રમરયુજિ નિકુઞ્જે હા કદા કુઞ્જરાજૌ ॥ ૪૮॥

અલિદ્યુતિભિરાહૃતૈર્મિહિરનન્દિનીનિર્ઝરાત્ 
પુરઃ પુરટઝર્ઝરીપરિભૃતૈઃ પયોભિર્મયા ।

નિજપ્રણયિભિર્જનૈઃ સહ વિધાસ્યતે વાં કદા
વિલાસશયનસ્થયોરિહ પદામ્બુજક્ષાલન ॥ ૪૯॥

લીલાતલ્પે કલિતવપુષોર્વ્યાવહાસીમનલ્પાં
સ્મિત્વા સ્મિત્વા જયકલનયા કુર્વતોઃ કૌતુકાય ।

મધ્યે કુઞ્જં કિમિહ યુવયોઃ કલ્પયિષ્યામ્યધીશૌ
સન્ધારમ્ભે લઘુ લઘુ પદામ્ભોજસંવાહનાનિ ॥ ૫૦॥

પ્રમદમદનયુદ્ધારમ્ભસમ્ભાવુકાભ્યાં
પ્રમુદિતહૃદયાભ્યાં હન્ત વૃન્દાવનેશૌ ।

કિમહમિહ યુવાભ્યાં પાનલીલોન્મુખાભ્યાં
ચષકમુપહરિષ્યે સાધુ માધ્વીકપૂર્ણમ્ ॥ ૫૧॥

કદાહં સેવિષ્યે વ્રતતિચમરીચામરમરુદ્
વિનોદેન ક્રીડાકુસુમશયને ન્યસ્તવપુષૌ ।

દરોન્મીલન્નેત્રૌ શ્રમજલકણક્લિદ્યદલકૌ
બ્રુવાણાવન્યોન્યં વ્રજનવયુવાનાવિહ યુવામ્ ॥ ૫૨॥

ચ્યુતશિખરશિખણ્ડં કિઞ્ચિદુત્સ્રંસમાનાં
વિલુઠદમલપુષ્પશ્રેણિમુન્મુચ્ય ચૂડામ્ ।

દનુજદમન દેવ્યાઃ શિક્ષયા તે કદાહં
કમલકલિતકોટિં  કલ્પયિષ્યામિ વેણીમ્ ॥ ૫૩॥

કમલમુખિ વિલાસૈરંસયોઃ સ્રંસિતાનાં
તુલિતશિખિકલાપં કુન્તલાનાં  કલાપમ્ ।

તવ કવરતયાવિર્ભાવ્ય મોદાત્ કદાહં
વિકચવિચકિલાનાં માલયાલઙ્કરિષ્યે ॥ ૫૪॥

મિથઃસ્પર્ધાબદ્ધે બલવતિ વલત્યક્ષકલહે
વ્રજેશ ત્વાં જિત્વા વ્રજયુવતિધમ્મિલ્લમણિના ।

દૃગન્તેન ક્ષિપ્તાઃ પણમિહ કુરઙ્ગં  તવ કદા
ગ્રહીષ્યામો બદ્ધા કલયતિ વયં તત્પ્રિયગણે ॥ ૫૫॥

કિં  ભવિષ્યતિ શુભઃ સ વાસરો
યત્ર દેવિ નયનાઞ્ચલેન મામ્ ।

ગર્વિતં   વિહસિતું નિયોક્ષ્યસે
દ્યૂતસંસદિ વિજિત્ય માધવમ્ ॥ ૫૬॥

કિં  જનસ્ય ભવિતાસ્ય તદ્ દિનં
યત્ર નાથ મુહુરેનમાદૃતઃ  ।

ત્વં વ્રજેશ્વરવયસ્યનન્દિની
માનભઙ્ગવિધિમર્થયિષ્યસે  ॥ ૫૭॥

ત્વદાદેશં શારીકથિતમહમાકર્ણ્ય મુદિતો
વસામિ ત્વત્કુણ્ડોપરિ સખિ વિલમ્બસ્તવ કથમ્ ।

ઇતીદં શ્રીદામસ્વસરિ મમ સન્દેશકુસુમં
હરેતિ ત્વં દામોદર જનમમું નોત્સ્યસિ કદા ॥ ૫૮॥

શઠોઽયં નાવેક્ષ્ય પુનરિહ મયા માનધનયા
વિશન્તં સ્ત્રીવેશં સુબલસુહૃદં વારય ગિરા ।

ઇદં તે સાકૂતં વચનમવધાર્યોચ્છલિતધીશ્-
છલાટોપૈર્ગોપપ્રવરમવરોત્સ્યામિ કિમહમ્ ॥ ૫૯॥

અઘહર બલીવર્દઃ પ્રેયાન્નવસ્તવ યો વ્રજે
વૃષભવપુષા દૈત્યેનાસૌ બલાદભિયુજ્યતે ।

ઇતિ કિલ મૃષાગીર્ભિશ્ચન્દ્રાવલીનિલયસ્થિતં 
વનભુવિ કદા નેષ્યામિ ત્વાં મુકુન્દ  મદીશ્વરીમ્ ॥ ૬૦॥

નિગિરતિ જગદુચ્ચૈઃ સૂચિભેદ્યે તમિસ્રે
ભ્રમરરુચિનિચોલેનાઙ્ગમાવૃત્ય  દીપ્તમ્ ।

પરિહૃતમણિકાઞ્ચીનૂપુરાયાઃ કદાહં
તવ નવમભિસાઋઅં કાઋઅયિષ્યામિ દેવિ ॥ ૬૧॥

આસ્યે દેવ્યાઃ કથમપિ મુદા ન્યસ્તમાસ્યાત્ ત્વયેશ
ક્ષિપ્તં પર્ણે પ્રણયજનિતાદ્ દેવિ વામ્યાત્ ત્વયાગ્રે ।

આકૂતજ્ઞસ્તદતિનિભૃતં ચર્વિતં   ખર્વિતાઙ્ગ   -
સ્તામ્બૂલીયં રસયતિ જનઃ ફુલ્લરોમા કદાયમ્ ॥ ૬૨॥

પરસ્પરમપશ્યતોઃ પ્રણયમાનિનોર્વાં કદા
ધૃતોત્કેલિકયોરપિ સ્વમભિરક્ષતોરાગ્રહમ્ ।

દ્વયોઃ સ્મિતમુદઞ્ચયે નુદસિ કિં  મુકુન્દામુના
દૃગન્તનટનેન મામુપરમેત્યલીકોક્તિભિઃ ॥ ૬૩॥

કદાપ્યવસરઃ સ મે કિમુ ભવિષ્યતિ સ્વામિનૌ
જનોઽયમનુરાગતઃ પૃથુનિ યત્ર કુઞ્જોદરે ।

ત્વયા સહ તવાલિકે વિવિધવર્ણગન્ધદ્રવ્યૈશ્-
ચિરં વિરચયિષ્યતિ પ્રકટપત્રવલ્લીશ્રિયમ્ ॥ ૬૪॥

ઇદં સેવાભાગ્યં ભવતિ સુલભં યેન યુવયોશ્-

છટાપ્યસ્ય પ્રેમ્ણઃ સ્ફુરતિ નહિ સુપ્તાવપિ મમ ।
પદાર્થેઽસ્મિન્ યુષ્મદ્વ્રજમનુ નિવાસેન જનિત-

સ્તથાપ્યાશાબન્ધઃ પરિવૃઢવરૌ માં દ્રઢયતિ ॥ ૬૫॥
પ્રપદ્ય ભવદીયતાં કલિતનિર્મલપ્રેમભિ-

ર્મહદ્ભિરપિ કામ્યતે કિમપિ યત્ર તાર્ણં જનુઃ ।
કૃતાત્ર કુજનેરપિ વ્રજવને સ્થિતિર્મે યયા

કૃપાં કૃપણગામિનીં  સદસિ નૌમિ તામેવ વામ્ ॥ ૬૬॥
માધવ્યા મધુરાઙ્ગ  કાનનપદપ્રાપ્તાધિરાજ્યશ્રિયા

વૃન્દારણ્યવિકાસિસૌરભતતે તાપિઞ્છકલ્પદ્રુમ ।
નોત્તાપં જગદેવ યસ્ય ભજતે કીર્તિચ્છટાચ્છાયયા 

ચિત્રા તસ્ય તવાઙ્ઘ્રિસન્નિધિજુષાં   કિં  વા ફલાપ્તિર્નેણામ્ ॥ ૬૭॥
ત્વલ્લીલામધુકુલ્યયોલ્લસિતયા કૃષ્ણામ્બુદસ્યામૃતૈઃ

શ્રીવૃન્દાવનકલ્પવલ્લિપરિતઃ સૌરભ્યવિસ્ફારયા ।
માધુર્યેણ સમસ્તમેવ પૃથુના બ્રહ્માણ્ડમપ્યાયિતં

નાશ્ચર્યં ભુવિ લબ્ધપાદરજસાં પર્વોન્નતિર્વીરુધામ્ ॥ ૬૮॥
પશુપાલવરેણ્યનન્દનૌ

વરમેતં મુહુરર્થયે  યુવામ્ ।
ભવતુ પ્રણયો ભવે ભવે

ભવતોરેવ પદામ્બુજેષુ મે ॥ ૬૯॥
ઉદ્ગીર્ણાભૂદુત્કલિકાવલ્લરિરગ્રે

વૃન્દાટાવ્યાં નિત્યવિલાસવ્રતયોર્વામ્ ।
વાઙ્માત્રેણ વ્યાહરતોઽપ્યુલ્લલમેતાં

આકર્ણ્યેશૌ કામિતસિદ્ધિં  કુરુતં મે ॥ ૭૦॥
ચન્દ્રાશ્વભુવને શાકે પૌષે ગોકુલવાસિના ।
ઇયમુત્કલિકાપૂર્વા વલ્લરી નિર્મિતા   મયા ॥ ૭૧॥
(૧૪૭૧ શકાબ્દે, ૧૫૫૦ ખૃષ્ટાબ્દે)

ઇતિ શ્રીરૂપગોસ્વામિવિરચિતસ્તવમાલાયાં ઉત્કલિકાવલ્લરી સમાપ્તા ।

Govindabirudavalih ॥ ગોવિન્દબિરુદાવલિઃ ॥

શ્રીશ્રીરાધાકૃષ્ણયોઃ કુઞ્જાદ્ વેશ્માગમનં
સ્રસ્તં સ્રસ્તમુદઞ્ચયન્ત્યધિશિરઃ શ્યામં નિચોલાઞ્ચલં

હસ્તેન શ્લથદુર્બલેન લુલિતાકલ્પ્યં વહન્તી તનુમ્ ।
મુક્તાર્ધામવરુધ્ય વેણિમલસસ્પન્દે ક્ષિપન્તી દૃશૌ

કુઞ્જાત્ પશ્ય ગૃહં પ્રવિશ્ય નિભૃતં શેતે સખી રાધિકા ॥ ૧॥
મ્લાનામુત્ક્ષિપ્ય માલાં ત્રુટિતમણિસરઃ કજ્જલં વિભ્રદોષ્ઠે

સઙ્કીર્ણાઙ્ગો  નખાઙ્કૈર્દિશિ   દિશિ વિકિરન્ ઘૂર્ણિતે   નેત્રપદ્મે ।
પશ્ય મ્લાનાઙ્ગયષ્ટિઃ  સ્ફુટમપરિચિતો ગોપગોષ્ઠીભિરગ્રે

ગોષ્ઠં ગોષ્ઠેન્દ્રસૂનુઃ પ્રવિશતિ રજનૌ ધ્વંઅસમાસાદયન્ત્યામ્ ॥ ૨॥
ઇતિ શ્રીશ્રીરાધાકૃષ્ણયોઃ કુઞ્જાદ્વેશ્માગમનં સમાપ્તમ્ ।
ઇતિ શ્રીરૂપગોસ્વામિવિરચિતસ્તવમાલાયાં ગોવિન્દબિરુદાવલિઃ સમાપ્તા ।

Chando ashtadashakam ॥ છન્દોઽષ્ટાદશકમ્ ॥

વર્ણનીયપ્રતિજ્ઞા । નમઃ શ્રીકૃષ્ણાય ।
જીયાન્નામ મુરારેઃ પ્રેમમરન્દસ્ય નવ્યમરવિન્દમ્ ।
ભવતિ મદાભાસોઽપિ સ્વાતિજલં મુક્તિમુક્તાયાઃ ॥ ૧॥
નન્દોત્સવાદયસ્તાઃ કંસવધાન્તા હરેર્મહાલીલાઃ ।
છન્દોભિર્લલિતાઙ્ગૈરષ્ટાદશભિર્નિરૂપ્યન્તે    ॥ ૨॥
દનુજતૃણકદમ્બોદ્દામદાવાગ્નિરાશે

કુસુમિતરવિકન્યાતીરવન્યાકરીન્દ્ર ।
મદકલપશુપાલીલોચનેન્દીવરેન્દો

ભવતુ તવ ચરિત્રં મદ્ગિરાં મણ્ડનાય ॥ ૩॥
મૂલોત્ખાતવિધાયિની ભવતરોઃ કૃષ્ણાન્યતૃષ્ણાક્ષયાત્

ખેલદ્ભિર્મુનિચક્રવાકનિચયૈરાચમ્યમાના મુહુઃ  ।
કર્ણાનન્દિકલસ્વના વહતુ મે જિહ્વાતટીપ્રાઙ્ગણે

ઘૂર્ણત્તુઙ્ગરસાવલિસ્તવ  કથાપીયૂષકલ્લોલિની ॥ ૪॥

૧
અથ શ્રીનન્દોત્સવાદિચરિતં
નિજમહિમમણ્ડલીવ્રજવસતિરોચનં

વદનવિધુમાધુરીરમિતપિતૃલોચનમ્ ।
શ્રુતિનિપુણભૂસુરવ્રજવિહિતજાતકં

તનુજલદતર્પિતસ્વજનગણચાતકમ્   ॥
સુબહુવિધદાનકૃજ્જનકકૃતકૌતુકં

નિખિલપશુપાવલીસમુપહૃતયૌતુકમ્ ।
જનિસમયમણ્ડિતીકૃતપુરુષયોષિતં

રજનિરસગોરસક્ષપણજનતોષિતમ્ ॥
બહુલદધિપઙ્કિલીકૃતવિલસદઙ્ગનં

પ્રમદભરલોલિતપ્રકટનટદઙ્ગનમ્  ।
જનકપરિતોષિતસ્ફુરદખિલવલ્લવં

વ્રજજનિતપદ્મજાવિભવભરપલ્લવમ્ ॥
કપટપટુપૂતનાકટુનયનવીક્ષિતં

વ્રજભયદનુર્જનવ્રજનિધનદીક્ષિતમ્ ।
વિષમબકપૂર્વજાકુચસવિધશાયિનં

તદસુપરિમિશ્રિતસ્તનજરસપાયિનમ્ ॥
તદરુતરવિગ્રહદ્રુમનિવહપાતનં

પૃથુકરિપુરાક્ષસીવિવિધભવશાતનમ્ ।
નિપુણપશુપાઙ્ગનાકુલકલિતરક્ષણં

પ્રણયકૃતગોરજઃશકૃદમલલક્ષણમ્ ॥
સ્પુટનિખિલવલ્લવીહૃદયનવચન્દનં
ભજ ચપલમાનસ વ્રજનૃપતિનન્દનમ્ ॥
ગુચ્છકાખ્યમિદં છન્દઃ ।
તવ જયતિ નન્દનન્દન પદારવિન્દોરુભક્તિમકરન્દઃ ।
યન્ માધુરીલવાગ્રે મુક્તિસુખં શુક્તિતામેતિ ॥ ૫॥

૨
અથ શકટતૃણાવર્તભઙ્ગાદિ
મમ મતિરુચ્ચલચરણે ભગવતિ પર્યઙ્કિકાશયિતે ।
કપટક્રન્દિતકુશલે શકટવિઘટ્ટિનિ પરિસ્ફુરતુ ॥ ૬॥
અથ શકટારિષ્ટદૈત્યવધઃ
ઔત્થાનિકમહસઙ્કુલિતામ્બક
શકટાધસ્તનશયનાલમ્બક
કુચરસતૃષ્ણાવિરચિતરોદન

ચઞ્ચલપદકૃતશકટવિનોદન
વિસ્મિતપશુપસુદુર્ગમચેષ્ટિત
કથિતનિજેહિતશાવકવેષ્ટિત
કાતરજનનીજનકગતાન્તિક
માન્ત્રિકધરણીસુરકૃતશાન્તિક ॥
અથ તૃણાવર્તવધઃ
જનનીદુર્વહગૌરવવિગ્રહ સપદિ વિધિત્સિતદનુજવિનિગ્રહ

દનુતનયેન ક્ષણમપવાહિત કણ્ઠતટીગ્રહનિર્મથિતાહિત ।
વિક્લવજનનીનિર્ભરશોચિત વિરુદદ્ગોપીકુલપરિલોચિત

નિર્મિતજનનીબન્ધુમહોદય   મામપિ ગોકુલમઙ્ગલ  મોદય ॥
અથ નામકરણસંસ્કારઃ
નવશિશુલીલાલઙ્ઘિતહાયન  ગર્ગાવિષ્કૃતનામરસાયન ।
રિઙ્ગનમણ્ડિતનન્દનિકેતન  મુધુરિમતર્પિતગોકુલચેતન   ।
ચલતરતર્ણકપુચ્છવિકર્ષણ વિસ્મૃતગૃહકૃતિરમણીહર્ષણ  ।
કુતુકિન્નસમયવત્સવિમોચન ચૌર્યવિશઙ્કિતચઞ્ચલલોચન ।
આક્રોશનકૃતહસિતાડમ્બર મુખપાટવકૃતલુઞ્ચનસંવર ।
રચિતોલૂખલપૃષ્ઠવિરાજન રન્ધ્રિતશિક્યસ્થિતવરભાજન ।
ગવ્યનિર્મિતકપિકુલરઞ્જન   કલ્પિતનવદધિહણ્ડીભઞ્જન ।
જનનીવીક્ષિતસભયવિલોચન જય જય ગોકુલપદ્મવિરોચન ॥
અથ મૃદ્ભક્ષણલીલા
રામપ્રકટીકૃતમૃદ્ભક્ષણ જનનીસમ્મુખધૃતભયલક્ષણ ।
મુખપુટદર્શિતનિખિલચરાચર   ગોપેશ્વરસુત મયિ મુદમાચર ॥
કોરકાખ્યમિદં છન્દઃ ।
અથ દધિહરણં
ગૃહં સખિ કરાલિકે પ્રવિશતિ સ્મ નીલઃ શિશુ-

ર્દૃઢીકુરુ કવાટિકાં દધિહરં દધામ્યુદ્ધુરમ્ ।
ઇતિ પ્રકટમીરિતે મુખરયા મહાશઙ્કટં

વિલોક્ય તનુકઙ્કટીકૃતતમા હરિઃ પાતુ વઃ ॥ ૭॥

૩
અથ યમલાર્જુનભઞ્જનં
ઇન્દ્રનીલમધુરપ્રભં જનં

હાસયન્તમનસઃ પ્રભઞ્જનમ્ ।
બિભ્રતં પુરટપિઙ્ગલં  પટં

ધેહિ ચિત્ત નવનીતલમ્પટમ્ ॥ ૮॥
ધૃતદધિમન્થનદણ્ડ જનનીચુમ્બિતગણ્ડ
પીતસવિત્રદુગ્ધ કલભાષિતકુલમુગ્ધ ।
જનનીપયસાતૃપ્ત ભાજનભઞ્જનદૃપ્ત
કૃતહૈયઙ્ગવમોષ  માતૃવિનિર્મિતરોષ   ।
જનયિત્રીકૃતધાવ મુનિગણદુર્લભભાવ
વિદિતસાવિત્રીપીલ પરિહૃતધાવનલીલ ।
ધૃતહૈયઙ્ગવગન્ધ  કલિતોલૂખલબન્ધ
દૃષ્ટાર્જુનતરુમૂલ  સુરમુનિવાગનુકૂલ ।
કૃતયમલાર્જુનભઙ્ગ   ગુહ્યકનુતિધૃતરઙ્ગ
નિજભક્તીકૃતયક્ષ માધવ મામપિ રક્ષ ।
વિસ્મિતવલ્લવદૃષ્ટ સુસ્મિતમુખપુટ હૃષ્ટ
નન્દવિમોચિતબન્ધ જય જય મઙ્ગલકન્દ  ॥ ૩॥
અનુકૂલાખ્યમિદં છન્દઃ ।
બૃહદ્વિપિનમણ્ડને કલુષમણ્ડલીખણ્ડને

વ્રજપ્રણયશંસને દનુજવૃદ્ધિવિધ્વંસને ।
મુહુર્ધરણિરોચને મહિતવલ્લવીલોચને

પરિસ્ફુરતુ કૈશવે રતિરતીવ નઃ શૈશવે ॥ ૯॥

૪
અથ શ્રીવૃન્દાવનગોવત્સચારણાદિલીલા
કદા વૃન્દારણ્યે મિહિરદુહિતુઃ સઙ્ગમહિતે

મુહુર્ભ્રામં ભ્રામં ચરિતલહરી ગોકુલપતેઃ ।
લપન્ન્ ઉચ્ચૈરુચ્ચૈર્નયનપયસાં વેણિભિરહં

કરિષ્યે સોત્કણ્ઠો નિવિડમવસેકં વિટપિનામ્ ॥ ૧૦॥

વ્રજેન્દુરુપનન્દાન્તરીણમતિનોદી
મનોજ્ઞતરવૃન્દાવનાન્તરનુમોદી ।
અન્તઃસ્થજનયિત્ર્યા નિજાઙ્ગમુપનીતઃ
કુરઙ્ગનયનાભિઃ  સહર્ષમનુગીતઃ ।
પ્રફુલ્લપૃથુવૃન્દાવનોપહૃતરઙ્ગઃ
કલિન્દગિરિપુત્રીતટાન્તધૃતસઙ્ગઃ  ।
ગિરીન્દ્રકટકાઙ્ગીકૃતોરુપરિતોષઃ
સમસ્તસખિરાજીવિલાસમણિકોષઃ ।
સમીપભુવિ વત્સપ્રચારધૃતતર્ષઃ
સુહૃત્સુ ગુરુખેલાભરેણ કૃતહર્ષઃ ।
તરઙ્ગદુરુગેણ્ડુપ્રવિષ્ટચલદૃષ્ટિઃ
પ્રણીતવરવંશીનિનાદ નવસૃષ્ટિઃ ।
તરક્ષુનખલક્ષ્મીપરીતમૃદુકણ્ઠઃ
કટીરતટકૂજદ્વિચિત્રલઘુઘણ્ટઃ ।
સમૂઢશિખિચૂડાપ્રણીતવરચૂડઃ
સુમઞ્જુતરગુઞ્જાવલીભિરુપગૂઢઃ ।
સુહૃદ્ભિરપિ સાર્ધં પ્રપન્નવૃષવેષઃ
કઠોરતરવત્સાસુરેભહરિરેષઃ ।
સ્થવિષ્ઠબકતુણ્ડપ્રવેશકૃતલીલ-
તદઙ્ગગિરિકૂટપ્રભેદપરિશીલઃ  ।
સુહૃદ્ભિરતિહૃષ્ટૈર્ભુજાભિરભિમૃષ્ટઃ
સુરૈશ્ચ સુમનોભિર્વરાભિરભિવૃષ્ટઃ ।
તનોતુ મયિ તુષ્ટિં  સ્વવત્સકુલપાલી
પ્રફુલ્લકુસુમાલીધરોઽદ્ય વનમાલી ॥ ૪॥
પ્રફુલ્લકુસુમાલીનામેદં છન્દઃ ।
અપિ સ્ફારામોદે પ્રતિપદસુધાકોટિમધુરે

પુરાણગ્રામાન્તર્વહતિ તવ લીલારસઝરે ।
મનોવત્સઃ પાતું વિષયવિષગર્તે વિશતિ મે

કૃપાયષ્ટ્યા તૂર્ણં દમય તમમું તર્ણકપતે ॥ ૧૧॥

૫
અથ વત્સચારણાદિચરિતં
આભાસોઽપિ શ્રુતિપરિસરં તાવકીનસ્ય નામ્નઃ

સર્પન્નલ્પં લઘુતરમઘસ્તોમમોક્ષં કરોતિ ।
નૈતચ્ચિત્રં સખિભિરખિલૈરન્તરાલં પ્રવિષ્ટો

યદ્ ગોવિન્દ સ્વયમયમગહં મોક્ષયસ્યેકમેવ ॥ ૧૨॥
કાનનાન્તભુક્તિકમમુચ્ચનાદપૂરધામ
શ‍ૃઙ્ગબુદ્ધવત્સપાલવલ્ગુબાલચક્રવાલ
સઙ્ગલબ્ધતોષજાલમગ્રનુન્નવત્સપાલં
અદ્ભુતાતિભૂરિખેલમિત્રસઙ્ગનીતવેલં
અઙ્ગરુદ્ધકાનનસ્ય  શાર્વરાઞ્ચિતાનનસ્ય
દાવતુલ્યલોચનસ્ય પૂતિગન્ધિમોચનસ્ય
મેઘભાગતાનવસ્ય સર્પરૂપદાનવસ્ય
વીક્ષયાતિવિસ્મિતેન તસ્ય કુક્ષિમાશ્રિતેન
વત્સપાલમણ્ડલેન નીતખેદમુચ્ચલેન
તત્ર મઙ્ક્ષુ સંપ્રવિષ્ટમુદ્ધૂતસ્વભક્તરિષ્ટ
મેધિતાઙ્ગરુદ્ધવાતમર્દિતાહિજન્મજાતં  
ઈક્ષયાભીજીવિતેન ડિમ્ભસઞ્ચયેન તેન
સાર્ધમેત્ય સત્તડાગતીરમાપ્તભુક્તિરાગં
એષુ ભોત્કુમુદ્યતેષુ ભૂરિરાજિસન્તતેષુ
મધ્યસીમ્નિ રાજમાનમર્પિતેભડિમ્ભમાનં 
અત્ર સર્વસમ્મુખાસ્યમુજ્જિહાનમન્દહાસ્યં
અધ્વરોપપન્નભક્ષમર્ભકોપભોગદક્ષં
ઇન્દ્રમુખ્યદેવવર્ગવીક્ષમાણકેલિસર્ગં
એષુ વત્સપાલકેષુ ભક્ષયત્સુ બાલકેષુ
દૂરગામિવત્સપુઞ્જસઙ્ગમાય  લબ્ધકુઞ્જં
અમ્બુજન્મયોનિના તદુત્સકેન વત્સજાતં
અર્ભમણ્ડલં ચ નીતમભ્રમાભિસમ્પરીત
ધીતયાધિગત્ય હાસમુદ્વમન્તમિન્દુભાસં
આશુ તત્તદાત્મરૂપસન્નિવેશિતસ્વરૂપં
એતદીયમાતૃતોષહેતુશીલરત્નકોષં

ઉલ્લસન્તમત્ર વર્ષમેધિતાનુરાગતર્ષં
અબ્જયોનિદૃષ્ટતત્ત્વમદ્ભુતાતિશુદ્ધસત્ત્વ
રૂપવીક્ષણાતિમત્તગોકુલાનુવૃત્ત્યત્ત
પદ્મજસ્તુતાનુભાવમાહૃતાત્મગોષ્ઠશાવં
અમ્બુજાક્ષ ભો ભવન્તમાશ્રયામિ કુન્દદન્ત
નન્દગોષ્ઠભૂરિભાગ ચારુકુન્તલાગ્રભાગ
શોકપુષ્પમઞ્જરીક ગન્ધલુબ્ધચઞ્ચરીક
પીતકેલિપુણ્ડરીક વશ્યવત્સમણ્ડલીક
બાહુરાજદઙ્ગદાય   મિત્રસઙ્ઘરઙ્ગદાય 
પાદશોભિહંસકાય સુન્દરાવતંસકાય
ગુપ્તચારુતર્ણકાય કૢપ્તધાતુવર્ણકાય
ગોપગોત્રવલ્લભાય યોગિવર્ગદુર્લભાય
કર્ણસઙ્ગિચમ્પકાય  દુર્ગતાનુકમ્પકાય
તુભ્યમિદ્ધકીર્તિગાથ   સર્વદા નમોઽસ્તુ નાથ
દેહિ દેહિ ભક્તિલેશમપ્યશેષપૂરુશેષ ॥
અશોકપુષ્પમઞ્જરીછન્દઃ
યાં નિર્વક્તુમભૂત્ પ્રભુર્નહિ ચતુર્વક્ત્રોઽપિ તે માધુરીં

તામુદ્ઘાટયતાદ્ય યદ્યપિ સતાં હાસો મયા સ્વીકૃતઃ ।
વૈફલ્યાય તથાપિ દેવ ભવિતા નાયં મમોપાક્રમઃ

સર્વાનર્થહરસ્ત્વદીયભજનાભાસોઽપિ યદ્ વિશ્રુતઃ ॥ ૧૩॥

૬
અથ તાલવનચરિતમ્ ।
સ પાતુ માં યસ્તૃણરાજરાજી

ફલૈર્વિરાજન્   વ્રજરાજપુત્રઃ ।
સુખાનિ ચક્રાઙ્કકરઃ સખીનાં

ચક્રીવતાં ચક્રમુદસ્ય ચક્રે ॥ ૧૪॥
જય ધેનુલક્ષશતગુપ્તિદક્ષવનમણ્ડલાન્તમનુસૃત્ય કાન્તં
ઉપલબ્ધહર્ષ કૃતકેલિવર્ષ બલદેવગીતઘનશાખિશીત
વનરાજિરૂપ પશુપાલભૂપ કૃતપક્ષિવારચરિક્તાનુકાર

ધૃતમિત્રરઙ્ગ  રસવલ્ગદઙ્ગ  પુરુમલ્લયુદ્ધ પટુબાહુરુદ્ધ
બલદુર્દુરૂઢનિજમિત્રકૂટ યમુનોપકૂલતરુરાજિમૂલ
પદભદ્રસેનકૃતદુગ્ધફેનપટલાનુકલ્પનવપુષ્પતલ્પ
વરમધ્યસુપ્ત સુહૃદાલિગુપ્ત વૃષભાનુબદ્ધમૃદુરાગનદ્ધ
કલગીતહૃષ્ટ સુબલાભિમૃષ્ટ કૃતપદ્માનન્દચરણારવિન્દ
વિટપાવતાનપરિવીજ્યમાન પરિપક્વતાલફલલુબ્ધબાલ
કલવાક્યરૂઢહસિતોપગૂઢમુખતારકેશ ધૃતવીરવેશ
ઘનતુઙ્ગતાલવિપિનાન્તરાલમુપલબ્ધરામસહિતાત્મધામ
ધુતઘૂર્ણદગ્રતૃણરાટ્સમગ્રફલવૃન્દપાતકૃતહર્ષજાત
ફલશબ્દરુષ્ટખરરૂપદુષ્ટહરકામપાલકૃતહર્ષમાલ
તુરગારિકાલ ખરચક્રવાલતૃણવીતિહોત્ર રમિતાત્મગોત્ર
હતધેનુકાદ્ય વિબુધાભિવાદ્ય તૃણરાજભઙ્ગભરજાતરઙ્ગ 
રિપુવર્ગભીદ મયિ સંપ્રસીદ ॥ ૬॥
કલગીતનામેદં છન્દઃ ।
પીનાપીનભરોદ્ગતૈરનુદિનં યાઃ ક્ષીરપૂરૈર્બલાદ્

અમ્ભોજાક્ષ વિડમ્બયન્તિ નિવિડં ક્ષીરામ્બુધૈર્વૈભવમ્ ।
તાસાં રાજતગણ્ડશૈલપટલીપાણ્ડુત્વિષાં મણ્ડલં

ધેનૂનાં પરિપાલયન્તમટવીકુઞ્જે ભવન્તં ભજે ॥ ૧૫॥

૭
અથ કાલિયદમનં
કાલિયસ્ય ફણરત્નકુટ્ટિમં

કુટ્ટયન્ પદસરોજઘટ્ટનૈઃ ।
મઙ્ગલાનિ  વિતનોતુ તાણ્ડવે

પણ્ડિતસ્તવ શિખણ્ડશેખરઃ ॥ ૧૬॥
જગદ્વિનાશિ સઙ્ગમં  ગરુત્મતા ગજઙ્ગમં
ભુજઙ્ગમણ્ડલીપદં  પતઙ્ગનન્દિનીહ્રદં 
વિષાગ્નિદગ્ધનીરજં નિરીક્ષ્ય તસ્ય તીરજં
મુદાધિરુહ્ય દર્પતઃ કદમ્બમુગ્રસર્પતઃ
પયો વિકીર્ણવાન્ અલં પરિજ્વલદ્વિષાનલં

ધનુઃશતે સતાં ગતિર્ભુજોદ્ધતામ્બુસંહતિઃ
કરાલદૃષ્ટિદારુણૈઃ ફણૈર્મણિપ્રભારુણૈ-
યુતેન લોકદાહિના વિનદ્ય કાલિયાહિના
રુષોદ્ભટેન વેષ્ટિતઃ પ્રપન્નબાલચેસ્ટિત-
તતોઽદ્ભુતાવલોકતઃ સમેત્ય તીવર્શોકત-
તનુસ્ખલત્પટાલિભિર્મહાર્તનાદશાલિભિ-
બલોપદેશસારતસ્તદા હ્રદાવતારતઃ
શનિઅર્નિવૃત્તલાલસૈર્મુહુર્વ્યથાકુલાલસૈઃ 
સદારવૃદ્ધબાલકૈઃ સમસ્તધેનુપાલકૈ-
વિલોકિતઃ સ્મિતાનનઃ કૃતોરગાવમાનનઃ
પ્રણુન્નભોગરોધનઃ સુહૃદ્ગણાધિશોધનઃ
શ્રિતાણ્ડજેન્દ્રવિભ્રમઃ સ્ફુરત્કરાલવિક્રમઃ
સ્વમૂર્ધરત્નપિઞ્જરં નિરસ્ય નાગકુઞ્જરં
પ્લુતેન તસ્ય રઙ્ગતઃ  ફણાઙ્ગણ્ષુ  સઙ્ગતઃ
પ્રણીતદિવ્યનર્તનઃ કૃતોત્સવાનુવર્તનઃ
પ્રસૂનવૃન્દવર્ષિભિઃ   ખલાર્દનેન હર્ષિભિઃ 
સપદ્મભૂપિનાકિભિર્નભસ્યનલ્પનાકિભિઃ
સ્તુતો વિચિત્રબાલકઃ સુલાસ્યતશ્ચ લાલકઃ
સખિ સ્વબાલ્યચઞ્ચલં પરિભ્રમદ્દૃગઞ્ચલં
સુશોભનાઙ્ગહારકં  ભુજઙ્ગદર્પદારકં
પ્રણીતનૃત્યહસ્તકં વિલાસકમ્પિમસ્તકં
વિકાસિહાસ્યકોરકં વોલોલકણ્ણ્ઠડોરકં
રસાદમું સમગ્રતઃ સ્ફુટં નટન્તમગ્રતઃ
સુતં વિલોકયાધુના ત્વમીક્ષણેન સાધુના
વ્રજેશ્વરીતિ યોષિતાં ગિરં પ્રમોદઘોષિતાં
નિશમ્ય લબ્ધમોદયા વિલોકિતો યશોદયા
ખલપ્રમાર્દને ખરઃ શ્રિયા હ્યનઙ્ગશેખરઃ
ફણવ્રજે મુહુઃ  પ્લુતઃ ફણાવતીગણૈઃ સ્તુત-
તદાતિદક્ષિણાશયઃ ફણીશ્વરે કૃતાભયઃ
ક્ષણાદમૂભિરર્ચિતઃ   પરાર્ધગન્ધચર્ચિતઃ 
શ્રુતિપ્રસક્તકૈરવઃ ફણિવ્રજેષ્વભૈરવઃ
સ્વબન્ધુવૃન્દનન્દનઃ કૃતાર્યપાદવન્દનઃ

પ્રહર્ષતોઽવિલમ્બયા વિચુમ્બિતસ્ત્વમમ્બયા
જય પ્રભો કૃપાનિધે વિલાસરત્નવારિધે
નતાર્તિપૂરશાતન   પ્રસીદ મે સનાતન ॥ ૭॥
અનઙ્ગશેખરચ્છન્દઃ  ।
કામં દામોદર મમ મનઃપન્નગઃ પીનભોગો

દુષ્ટાશીભિઃ કુટિલવલનૈઃ  ક્ષોભયત્યેષ લોકમ્ ।
તદ્વિક્રાન્તસ્ત્વમુદિતપદદ્વન્દ્વપઙ્કેરુહાઙ્કં

કુર્વન્ દર્વીકરદમન હે તાણ્ડવૈર્દણ્ડયામુમ્ ॥ ૧૭॥

૮
અથ ભાણ્ડીરક્રીડનાદિ
ભાણ્ડીરસ્ય તટાન્તે તરુષણ્ડાખણ્ડલસ્ય રણશૌણ્ડ ।
સખિમણ્ડલાનિ બાઢં વિક્રીડય પુણ્ડરીકાક્ષ ॥ ૧૮॥
સુહૃદાવલિપરિવીતઃ શ્રુતિહરમુરલીગીતઃ
સુરભીવીથ્યનુસારી વરપીતામ્બરધાર
પીનોજ્જ્વલભુજદણ્ડઃ શિરસિ સ્ફુરિતશિખણ્ડઃ
શશિખણ્ડાભલલાટઃ પીવરહૃદયકવાટઃ
ખરમિહિરાતપવાસે પ્રસરત્યપિ શુચિમાસે
ધૃતમધુલક્ષ્મીભારં પરિહૃતદાવવિકારં
ધેનુમનોહરશાદં પિકકૃતપઞ્ચમનાદં
ષડ્જોદ્ગારિમયૂરં વિસૃમરસૌરભપૂરં
વિકસિતચારુશિરીષં સ્ફુટમલ્લીનિવિરીષં
વૃન્દાવનમતિહૃષ્ટઃ સબલઃ સ્વયમભિવિષ્ટઃ
કલ્પિતભુજસઙ્ગ્રામઃ  ક્વચિદીહિતવિશ્રામઃ
કુત્રચિદભિનવતુમ્બૈઃ ક્વચિદતિકોમલકુમ્ભૈઃ
ક્વ ચ પરિપાકિમગુઞ્જૈઃ ક્વ ચ બિલ્વામલપુઞ્જૈઃ
ક્રીડન્નદ્ભુતચર્યઃ કેલિષુ પણ્ડિતવર્યઃ
પીવરકુતુકાધારે દ્વન્દ્વીભાવવિહારે
કલ્પિતનિર્ભરરાગઃ કૃતસખિવર્ગવિભાગઃ
શીતલમરુદનુકૂલે ભાણ્ડીરદ્રુમમૂલે

કૃત્વા  વલ્લવવેશં પ્રવિશન્તં દનુજેશં
જાનન્ન્ એવ વિલાસી સ્વીકૃતવાન્ ખલશાસી
જૈત્રીકૃતબલપક્ષઃ સુદુરૂહક્રમદક્ષઃ
શ્રીદામપ્રિયકામઃ સુરરિપુવાહિતરામઃ
ક્ષપયન્ પ્રલમ્બકાયઃ હલિના નિર્મિતમાયં 
દૈવતપરિણુતલીલઃ સુહૃદાનન્દશીલઃ
તત્ર વિદૂરં યાતાઃ સુરભીર્લઘુપદપાતાઃ
સમમન્વિષ્યન્ ગોપૈઃ શઙ્કિતનિજધનલોપૈ-
મુઞ્જાવલિવિકરાલે વિપિને ક્વચન વિશાલે
લબ્ધાખિલધવલાકસ્તુઙ્ગિતસુખપરિપાકઃ
પીતભયઙ્કરદાવઃ પ્રકટોલ્લસદનુભાવઃ
પ્રણતજનોત્સવકારી ત્વં ભાણ્ડીરવિહારી
ગોકુલજનરસસિન્ધો જય જય દુર્વિધબન્ધો   ॥ ૮॥
દ્વિપદિકા ચ્છન્દઃ ।
કલિતશ્રીદામાનં શ્રીદામાનન્દિકેલિતુન્દિલિતમ્ ।
વન્દે રામાવરજં રામાવરજઙ્ગમદ્યુતરુમ્  ॥ ૧૯॥

૯
અથ વર્ષાશરદ્વિહારચરિતં
પ્રેમોલ્લાસનશીલા વલ્લવમલ્લસ્ય વિજયતે લીલા ।
યન્ માધુરીં  વિપઞ્ચી વિરિઞ્ચિસૂનોઃ પ્રપઞ્ચયતિ ॥ ૨૦॥
મેઘસમયપૂર્તિરમિતવૃષ્ટિષુ   તરુકન્દરચિત
નીપકકુભપુષ્પવલિત સાન્દ્રવિપિનલબ્ધલલિત
ભક્તપરિષદિષ્ટવરદ હારિવિભવધારિશરદ્
અલઙ્કૃતબહુપક્ષિભરિતકાનનકૃતદિવ્યરચિત
વેશતુલિતનર્તકવર ચન્દ્રકચિતચારુકવર
ગોપયુવતિધૈર્યમથનરૂપ તદભિનીતકથન
લોચનફલ વેનુવલનવલ્ગદધરવક્ત્રકલન
સર્વસુકૃતવૈભવધરવેણુરસિતરજ્યદધર
વેણુમધુનાદનટિતકેકિનિવહ મેઘઘટિત

સેવ જનિતમુક્તયવસધેનુનિચયચિત્તરભસ
રૂપવિલસદઙ્ગવલનમોહિતસુરવૃન્દલલન
ભિલ્લયુવતિતોષિમસૃણશમ્પમિલિતપાદઘુસૃણ
હારિહરિણયોષિદમલનેત્રસુખદવક્ત્રકમલ
દાસ્યનિરતશૈલરચિતસેવન પશુપાશખચિત
પાહિ વરુણ મદ્વિધજનમીશ્વર દુરવાપભજન ॥ ૯॥
હારિહરિણચ્છન્દઃ
ઘનપ્રણયઘટ્ટનોદ્ઘુરિતઘોષસીમન્તિની

પ્રપઞ્ચિતજગત્ત્રયીશ્રુતિવિટઙ્કવિક્રીડિતે ।
શરદ્વિહસિતાટવીકુહરભૂવિહારપ્રિયે

રતિસ્ત્વયિ તરસ્વિની મમ સલીલમુન્મીલતુ ॥ ૨૧॥

૧૦
અથ વસ્ત્રહરણં
સ્મેરાભિઃ સલિલે કલિન્દદુહિતુર્મગ્નાભિરાકન્ધરં

સ્કન્ધન્યસ્તસમસ્તપટ્ટવસનો નર્મોક્તિભઙ્ગીપટુઃ   ।
નિર્વ્યાજં વ્રજકન્યકાભિરસકૃદ્ ભવ્યાભિરભ્યર્થિતઃ 

પાયાત્ તુઙ્ગકદમ્બશાખિશિખરારૂઢસ્ત્રિલોકીં   હરિઃ ॥ ૨૨॥
નિજગુણોદયોલ્લાસલોભિતા ગિરિસુતાવ્રતારમ્ભશોભિતાઃ
પશુપકન્યકાઃ સૂરજાવને રચિતમજ્જનાઃ પ્રેક્ષ્ય પાવને
ત્વરિતમાગતો લુઞ્ચિતામ્બરઃ પ્રિયકમાશ્રિતો રઙ્ગિણાં  વરઃ
સપદિ લોકયન્ ગોષ્ઠબાલિકા ભ્રૂકુટિવલ્લરીભઙ્ગુરાલકાઃ 
સ્મિતપરિસ્ફુરદ્વક્ત્રમણ્ડલઃ સ્ફુટિતમાલતીકૢપ્તકુણ્ડલઃ
સરભસં તતઃ શીતવેપિતૈઃ પ્રણયકોપિભિઃ સુષ્ઠુહ્રેપિતૈ  -
વદનવિસ્ફુરત્કાકુજલ્પનૈર્વિહિતસામભિર્ભેદકલ્પનૈઃ 
સિચયસઞ્ચયં સમ્ભ્રમાકુલૈર્ઝટિતિયાચિતઃ કન્યકાકુલૈઃ
પૃથુતરાંસયોરર્પિતાંશુકઃ   સિતરદોલ્લસન્મઞ્જુલાંશુકઃ
પ્રકટિતાગ્રહૈર્ભૂપહેલિભિઃ સખિકુલાદૃતૈર્જલ્પકેલિભિ-
તરુપુરસ્તટે તાસ્તદા બલાદચિરમાનયન્ ગોકુલાબલાઃ
મુદિતમુગ્ધધીઃ કેલિનર્મદઃ સકલવલ્લવીવૃન્દશર્મદઃ

પ્રકટમમ્બરીભૂતહસ્તકાઃ સવિધમાગતા નમ્રમસ્તકાઃ
સ પટુરાત્મનો વાક્યકારિકાધૃતમહોત્સવઃ પ્રેક્ષ્ય દારિકાઃ
સલિલમજ્જને વ્યજ્ય નગ્નતાં વ્રતવિધેર્વદન્ સુષ્ઠુ ભગ્નતાં
શિરસિ કારયન્નસ્ય પૂર્તયે પ્રસભમાત્મને ક્ષેમમૂર્તયે
મધુરમઞ્જલિં  મઞ્જુલોચનઃ પ્રણયિનીમનસ્તાપમોચનઃ
કિમપિ કન્યકાલીભિરાનતઃ પ્રણયસઙ્કુલાદાશુ માનતઃ
સુખભરાદમૂરત્ર તર્પયન્ વસનસઞ્ચયં તૂર્ણમર્પયન્
કૃતકુમારિકાચિત્તદોહદઃ સકલસુન્દરીપ્રેમમોહદઃ
પ્રણતમણ્ડલાભીષ્ટકામધુક્ કમનવલ્લવીમલ્લિકામધુઃ
ત્વમખિલેશ મામિન્દિરાલય વ્રજમહેન્દ્ર હે દેવ પાલય ॥ ૧૦॥
ઇન્દિરા ચ્છન્દઃ ।
વિદધાનયાપિ ધવલં તવ જગદેવાદ્ય કીર્તિચન્દ્રિકયા   ।
કેશવ પશુપાલીનાં ચિત્રં દ્વિગુણીકૃતો રાગઃ ॥ ૨૩॥

૧૧
અથ યજ્ઞપત્નીપ્રસાદઃ
પરિતોષયિતું ન યાયજૂકૈ-

સ્ત્વમનૂચાનજનૈશ્ચ નાસિ શક્યઃ ।
રતિહાર્ય રતિં  દદસ્વ વન્દે

તવ ગોવિન્દ સદા પદારવિન્દમ્ ॥ ૨૪॥
રઙ્ગતસ્તોષિતજ્ઞાતિના  સઙ્ગતો  ધેનુકારાતિના
કર્ણપાલીમિલત્પલ્લવૈર્વેષ્ટિતઃ સર્વતો વલ્લવૈ-
ગોપસીમન્તિનીકામુકઃ કાનનોત્સઙ્ગસઙ્ગામુકઃ 
કૢપ્તવૃન્દાટવીમાનનઃ પ્રેક્ષિતસ્મેરગોપાનનઃ
સંસ્તુવન્ ભૂરુહાં સમ્પદઃ શ્લાઘયન્ વ્યાજતઃ શમ્પ્રદઃ
સ્વાન્ સખીન્ કુષુદ્ભરોત્તાપિતાન્ પ્રેમભિઃ પ્રાર્થનામાપિતાન્
પ્રેષયન્નધ્વરેઽદૂરતઃ ખ્યાપિતબ્રાહ્મણક્રૂરતઃ
કલ્પિતબ્રાહ્મણાવજ્ઞયા પ્રેષ્ઠસઙ્ક્રામિતપ્રજ્ઞયા
લઙ્ઘિતક્ષેમ્બભાક્સત્રયા  પૂરિકાપૂરિતામત્રયા
સ્થાકિકાન્યસ્યસદ્ભક્તયા સ્નેહસમ્પત્તિતોઽભ્યક્તયા

રત્નપાત્રીધૃતક્ષીરયા કાનનોપક્રમાધીરયા
ભાજનન્યસ્તસંયાવયા કૌતુકોત્તુઙ્ગસંરાવયા
ગૌરવાન્નિર્ભરોત્તાલયા પ્રેક્ષિતો બ્રાહ્મણીમાલયા
સ્પર્ધમાનં રુચા હાટકં ધારયન્ન્ ઉજ્જ્વલં શાટકં
સખુરંસે કરં દક્ષિણં ન્યસ્ય લોકોત્રયીરક્ષિણં
વિસ્ફુરન્નર્તકાલઙ્કૃતિઃ  સઞ્ચરત્કિઙ્કિણીઝઙ્કૃતિઃ
કાન્તિભિર્નિન્દિતેન્દીવરઃ   સુન્દરોરસ્તટે પીવરઃ
સઞ્ચરન્મઞ્જરીકુણ્ડલઃ શ્લાઘિતબ્રાહ્મણીમણ્ડલઃ
કૃષ્ણ હે સુન્દરકુણ્ઠયા પ્રેઇર્તાસ્તૂર્ણમુત્કણ્ઠયા
રક્ષ નઃ સઙ્ગતા  દૂરતઃ સ્વાન્તિકે ત્વં યતઃ સૂરતઃ
ક્ષ્માસુરીકાકુમિત્યગ્રતઃ  શીલયન્ વ્યઞ્જિતવ્યગ્રતઃ
સર્વથા દત્તતદ્વાઞ્છિતઃ કીર્તિવિઞ્છોલિકાલાઞ્છિતઃ 
પ્રોષિતબ્રાહ્મણીકોઽમલઃ પલ્લવાદપ્યલં કોમલઃ
સદ્ગુણૈરિન્દિર્યામોદનં ભુક્તવાન્ ભોજયન્નોદનં
મત્તમાતઙ્ગલીલાકરઃ  કિઙ્કરાનન્દિશીલાકરઃ
સર્વદા વિભ્રમારમ્ભવાન્ ખેલતાદ્ ગોકુલેઽલં ભવાન્
સન્તતં દારુણાપદ્ધતં પાહિ ગોવિન્દ મામુદ્ધતમ્ ॥ ૧૧॥
મત્તમાતઙ્ગલીલાકરચ્છન્દઃ  ।
દુઃખોચ્છિત્તિઃ પરમમધુરાનન્દપૂરાનુભૂતિઃ

સેયં દામોદર તદુચિતા સાધનાનુષ્ઠિતિર્વા ।
સત્તાં ધત્તે ન કમલભુવોઽપ્યન્તરેણાર્તબન્ધો

કારુણ્યં તે મુહુરહમતઃ  પ્રાર્થયે તસ્ય બિન્દુમ્ ॥ ૨૫॥

૧૨
અથ ગોવર્ધનોદ્ધરણં
અમન્દમદમણ્ડલિરલમખણ્ડમાખણ્ડલં

ન્યરુદ્ધ રભસેન યઃ પૃથુમુદસ્ય ગોવર્ધનમ્ ।
અચણ્ડકરમાધુરીપટલદણ્ડિતુણ્ડશ્રિયં

તમાત્તવરમણ્ડનં મકરકુણ્ડલ ત્વાં ભજે ॥ ૨૬॥
હેતુવાદજજલ્પિતવ્રજવાસવાધ્વરમર્દને

ભૂસુરોત્કરગોમહીધરપૂજનોત્સવવર્ધને
કલ્પિતાતુલયૂપસઙ્કુલશઙ્કુલાદધિમોદકે
પર્વતાર્ચનસમ્પદર્જનહેતુતાપરિબોધકે
પુષ્પવન્દનધાતુચનદન્મણ્ડિતાખિલગોધને
ગોપમણ્ડલકલ્પિતાચલસાનુકન્દરશોધને
ઉદ્ભટારવભૂધરોત્સવસઞ્જિતાખિલબન્ધુતે
તત્પરિક્રમપૂજનક્રમભૂરિસમ્ભ્રમસન્ધુતે
ક્ષ્માધરોપમવિગ્રહોત્તમભુક્તસિસ્ફુરદોદને
મઙ્ગલાકરવિસ્ફુરદ્વરવૃન્દવલ્લવમોદને
રુષ્ટવાસવવૃષ્ટિસમ્પ્લવખિન્નગોકુલવેષ્ટિતે
ત્રાસસઙ્કુલબન્ધુમણ્ડલશર્મદાદ્ભુતચેસ્ટિતે
દક્ષિણેતરપાણિપુષ્કરશીલતાતુલપર્વતે
વિભ્રમાઙ્કુરનિર્ધૂતોદ્ધુરજમ્ભમર્દનગર્વિતે  
ગોત્રગહ્વરવાસિતાબ્ભરવિહ્વલાત્મસુહૃજ્જને
કારિતોદ્ભવદદ્ભૂતાર્ણવબાન્ધવવ્રજમજ્જને
નન્દિતાશયમિત્રસઞ્ચયવીક્ષિતસ્ફુરદાનને
મેદુરસ્મિતકૌમુદીકૃતરક્તયૌવતમાનને
ભીતનન્દિતવિસ્મયાઞ્ચિત માતૃપાણ્યુપલાલિતે
ચારુચઞ્ચલલોચનાઞ્ચલરાધયાપિ નિભાલિતે
મારુતોન્મદચણ્ડનીરદમણ્ડલાશનિવારણે
સમ્પદન્ધિતશક્રસઞ્ચિતગર્વચર્વણકારણે
સપ્તવાસરહસ્તસંસ્તરશાયિતાતુલપર્વતે
નિર્મદીકૃતશક્રસંવૃતનીરદેક્ષણનિર્વૃતે
મઞ્જુભાષિતમુદ્રયા કૃતબાન્ધવાવલિનિષ્ક્રમે
કૌતુકોચ્ચલમિત્રમણ્ડલગીતમઙ્ગલ્વિક્રમે
પાદપોજ્જ્વલતન્નિજસ્થલયોજિતપ્રવરાચલે
સર્વદા વ્રજબાન્ધવવ્રજરક્ષણવ્રતનિશ્ચલે
ફુલ્લવલ્લવનાથયોર્નવહર્ષવીક્ષણસક્ષણે
કુઙ્કુમાક્ષતપલ્લવાક્ષતવલ્લવીકૃતરક્ષણે
છન્નભાનુનિ શૈલસાનુનિ પીઠિતપ્રવરાંશુકે
ભીતલજ્જિતશક્રવન્દિતપાદપઙ્કજપાંશુકે
સ્મેરસમ્મુખવિસ્ફુરન્મુખલુપ્તવાસવભીભ્રમે

તન્મનોહરવર્ણનિર્ભરભારતીભરવિભ્રમે
ગોશિવપ્રદમિન્દ્રતાપદમેત્ય નિર્ભરનન્દિતે
ગાયદમ્બરલમ્બિતુમ્બુરુરાગડમ્બરવન્દિતે
મુગ્ધસૌરભદિગ્ધસૌરભદુગ્ધપૂરકૃતોક્ષણે
કલ્પિતાખિલપિષ્ટપાતુલતાપમણ્ડલમોક્ષણે
મત્તકોકિલવિભ્રમે કિલ માધવ ત્વયિ સમ્મુખી
વર્તતાં મમ પુરુષોત્તમ લોલબુદ્ધિશિલીમુખી ॥ ૧૨॥
મુગ્ધસૌરભચ્છન્દઃ
શ્યામોત્તુઙ્ગભુજાર્ગલે  વિનિહિતઃ કૃષ્ણેન વૃષ્ટિચ્છટા

ધૈતૈર્ધાતુભિરેષ તાલકુનટીમુખ્યૈર્ગિરિર્ગૌરિતઃ   ।
શુદ્ધાષ્ટાપદકલ્પિતસ્ય વિપુલચ્છત્રસ્ય લક્ષ્મીભરં

બિભ્રદ્ગારુડરત્નનિર્મિતમહાદણ્ડસ્ય   વિભ્રાજતે ॥ ૨૭॥

૧૩
અથ નન્દાપહરણં
નન્દાપહારચકિતસ્ય કિરીટશ‍ૃઙ્ગ

ભૃઙ્ગાવલીપરિચિતં  સલિલેશ્વરસ્ય ।
હૃદ્યં સનન્દનદુરાપપરાગગન્ધં

વન્દે મુકુન્દ  તવ દેવ પદારવિન્દમ્ ॥ ૨૮॥
નીરાધિપભૃત્યાહૃતગોપેશ્વરમાર્ગાશ્રિત
લબ્ધામ્બુધિનાથાલય પાશીડિતલીલાચય
શુદ્ધોજ્જ્વલવાણીસુધ દાસાયિતપાશાયુધ
મન્તુક્લમસમ્માર્જન તન્નિર્મિતહર્ષાર્જન 
ભક્ત્યર્પિતનન્દેક્ષણ   લબ્ધાતુલચિત્તક્ષણ
પિત્રા સહ ગેહં ગતમાતૃક્લમહારિવ્રત
સર્વાદ્ભુતસન્દર્શનચિત્તાન્વિતનન્દાનન
સઙ્કર્ણિતલોકોત્તરતત્તન્નિજચર્યાભર 
સમ્ભાવિતસર્વેશ્વરભાવોત્સુકગોપોત્કર
હૃદ્યેઙ્ગિતસંવેદનસઙ્કલ્પિતતત્સાધન
દિવ્યહ્રદમધ્યાર્પિતગોધુગ્ગણસન્દર્શિત   

સચ્ચિન્મયલોકોત્તમ નિષ્કાસિતગોપભ્રમ
સન્ધુક્ષિતબન્ધુવ્રજ સઞ્ચારિતકીર્તિધ્વજ 
ગોપીગણશર્માકર માં પાલય દામોદર ॥ ૧૩॥
સમ્ફુલ્લચ્છન્દઃ ।
લોકો રમ્યઃ કોઽપિ વૃન્દાટવીતો

નાસ્તિ ક્વાપીત્યઞ્જસા બન્ધુવર્ગમ્ ।
વૈકુણ્ઠં યઃ સુષ્ઠુ સન્દર્શ્ય ભૂયો

ગોષ્ઠં નિન્યે પાતુ સ ત્વાં મુકુન્દઃ  ॥ ૨૯॥

૧૪
અથ રાસક્રીડા
પરિસ્ફુરતુ સુન્દરં ચરિતમત્ર લક્ષ્મીપતે-

સ્તથા ભુવનનન્દિનસ્તદવતારવૃન્દસ્ય ચ ।
હરેરપિ ચમત્કૃતિપ્રકરવર્ધનઃ  કિન્તુ મે

બિભર્તિ  હૃદિ વિસ્મયં કમપિ રાસલીલારસઃ ॥ ૩૦॥
શારદવિધુવીક્ષણમધુવર્ધિતમદપૂર 
ઇષ્ટભજનવલ્લભજનચિત્તકમલસૂર
ગોપયુવતિમણ્ડલમતિમોહનકલગીત
મુક્તસકલકૃત્યવિકલયૌવતપરિવીત
યોષિદમલનેત્રકમલલોભિદશનમાલ
કૌતુકભરનિર્મિતખરનર્મવચનજાલ 
તન્નિશમનસાશ્રુનયનભીરુભિરનુનીત
વલ્લભજનખેદશમનવિભ્રમભરવીત
શ્યામવિમલકાન્તિપટલધૂતમદનલક્ષ
રક્તિમધરયોષિદધરચુમ્બરચનદક્ષ
વિગ્રહપદયૌવતમદવીક્ષણપરિલીન
ચણ્ડિમધરભક્તનિકરમાનભુજગવીન
લોલગતિભિરાર્તમતિભિરાભિરનભિદૃષ્ટ
પુષ્પગુરુષુ વલ્લિતરુષુ ભૂરિષુ પરિપૃષ્ટ
લબ્ધનલિનગન્ધપુલિનગોપ્યનુકૃતલીલ

શશ્વદમિતરઙ્ગરમિતરાધિક  વરશીલ
ફુલ્લસુષમવન્યકુસુમમણ્ડિતદયિતાઙ્ગ
કેલિતલિનવક્ત્રનલિનભૃઙ્ગિતતદપાઙ્ગ 
નિર્ભરરતિવર્ધનમતિનિહ્નતનિજદેહ
પ્રેમશરણવલ્લભગણમાનસકુશલેહ
દૃષ્ટવિકલરાધનિખિલયૌવતપરિહૂત
ભૂરિરુદિતતત્તદુદિતવીથિભિરભિભૂત
વિક્લવતનુગોપસુતનુલોચનપદવીત
ચારુહસન પીતવસન કુઙ્કુમભરપીત
નન્દિતમતિયોષયુવતિવાસસિ વિનિવિષ્ટ
તુષ્ટિરચનચારુવચનધૂતહૃદયરિષ્ટ
સમ્મદચયફુલ્લહૃદયયૌવતતતરાસ
કુન્દરદનચારુવદનશોભિતમૃદુહાસ
દ્વિદ્વિયુવતિમધ્યવસતિવર્ધિતરુચિકામ્ય 
લબ્ધલલિતભૃઙ્ગવલિતચમ્પકતતિસામ્ય
સ્વસ્વસવિધબોધિવિવિધવેશયુવતિહૃદ્ય
શઙ્કરમુખદૈવતસુખવર્ધિનટનવિદ્ય 
મોહિતશશિમણ્ડલ વશિખેચરમુનિયોષ
કિઙ્કિણિયુતનૂપુરરુતલમ્ભિતપરિતોષ
સૌરભપુરમિષ્ટખપુરરઞ્જિતમધુરાસ્ય
સુષ્ઠુમહિતગીતસહિતયૌવતતતલાસ્ય
વિશ્વકરણધૈર્યહરણકારણકલગાન
રક્તિભિરુપરુદ્ધપશુપભીરુકલિતમ
કૂજિવલયતાણ્ડવલયઘૂર્ણિતસુરરાજિ 
કોમલરણષટ્પદગણગુઞ્જિતભરભાજિ
તત્ર રહસિ રાસમહસિ સમ્ભૃતવરશોભ
મૌક્તિકશુચિસુસ્મિતરુચિસૃષ્ટયુવતિલોભ
માર્જિતરતિખિન્નયુવતિમણ્ડલમૃદુગણ્ડ 
પ્રેમલલહકામકલહપણ્ડિતભુજદણ્ડ
વિભ્રમપરવલ્ગુનખરચિહ્નિતનવવામ
સૌષ્ઠવયુતકાન્તિભિરુત કામમનસિકામ
શીતસલિલકેલિકલિલચિત્તયુવતિસિક્ત

દીવ્યદચિરજાતરુચિરદીપ્તિભિરતિરિક્ત
દેવવિચિતપુષ્ પુષરચિતવૃષ્ટિભિરભિવૃષ્ટ
પ્રેમસરલકેલિતરલગોપસુતનુદૃષ્ટ
વિસ્ફુરદિભનાયકનિભ મઞ્જુલજલખેલ
ચઞ્ચલકરપુષ્કરવરકૃષ્ટયુવતિચેલ
રત્નભવનસન્નિભવનકુઞ્જવિહિતરઙ્ગ
રાગનિરતયૌવતરતિચિહ્નવિલસદઙ્ગ
સન્ધૃતનય નન્દતનય સુન્દર જય વીર
યામુનતટમણ્ડલનટ રાસરચનધીર
પાપાનિ મયિ દુર્ગતિજયિપાદભજનલેશ
ધેહિ કરુણ દૃષ્ટિમરુણલોચન નિખિલેશ ॥ ૧૪॥
લલિતભૃઙ્ગચ્છન્દઃ  ।
રમ્ભોરૂનિકુરમ્બનિર્ભરપરીરમ્ભેણ લબ્ધદ્યુતે-

ર્બિભ્રાણસ્ય   તડિત્કદમ્બવિલસત્કાદમ્બિનીવિભ્રમમ્ ।
ક્રીડાડમ્બરધૂતજૃમ્ભમથનસ્તમ્બેરમોરુશ્રિયો

રાસારમ્ભરસાર્થિનસ્તવ   વિભો વન્દે પદામ્ભોરુહમ્ ॥ ૩૧॥
ઉલ્લલવલ્લવલલના ધરપલ્લવચુમ્બનોલ્લસિતમ્ ।
નૌમિ સમલ્લીમાલ્યં હરિમિહ હલ્લીસકોત્ફુલ્લમ્ ॥ ૩૨॥

૧૫
અથ સુદર્શનાદિમોચનં શઙ્ખચૂડનિધનં  ચ
બિભ્રતં શ્રવણસીમ્નિ શારદં

પદ્મમુજ્જ્વલકલાવિશારદમ્ ।
વલ્લવીહૃદયહારનાયકં

હન્ત ચિત્ત ભજ ગોષ્ઠનાયકમ્ ॥ ૩૩॥
ભૂરુહોલ્લસદમ્બિકાવનમણ્ડલાન્તરભૂમિપાવનં
અબ્જસમ્ભવકન્યકોદકનિર્મિતાપ્લવમક્ષિમોદક 
વારિદોજ્જ્વલકાન્તિડમ્બરમાપ્તકાઞ્ચનભાસ્વરદમ્બરં
આત્તવલ્લવરાડ્ભુજઙ્ગમમૂર્તિકલ્પિતપાદસઙ્ગમં   
ઉગ્રસઙ્કટભાક્સુદર્શનશાપમોચનમિષ્ટદર્શનં

આત્મવલ્લભનન્દમોચનમુદ્ધૃતાખિલગોપશોચનં
આશ્રયામિ ભવન્તમુજ્જ્વલકાન્તિકન્દલધુતકજ્જ્વલં
આનિતોજ્જ્વલશર્વરીમુખમાપ્તપૂર્વજસઙ્ગસઙ્ગમુન્મુખ 
વલ્લવાખિલવલ્લભાતુલનેત્રખઞ્જનવિભ્રમાકુલં
અદ્ભુતામલગીતિમોહિતવલ્લવીકુલમાત્તલોહિત
ચન્દનં ખલયક્ષનાયકભીતિયૌવતશાન્તિદાયકં
ઉગ્રવિગ્રહયક્ષમર્દનમઙ્ગનાગણરઙ્ગવર્ધનં 
આપ્તગુહ્યકરત્નનન્દિતપૂર્વજં ભુવનેન્દ્રવન્દિત
પાદપદ્મ ભવન્તમાહિતગોકુલોત્સવમઙ્ગનાહિત
નૌમિ માધવ માં કૃપાલય દુર્ગતં જગદીશ પાલય ॥ ૧૫॥
કાન્તિડમ્બરચ્છન્દઃ ।
જયતિ મહોત્સવવિદ્યા વિદ્યાધરશાપમર્દિની   મૂર્તિઃ   ।
પરિભૂતશઙ્ખચૂડચૂડામન્ણિરખિલલોકસ્ય ॥ ૩૪॥

૧૬
અથ ગોપિકાગીતં
નિર્યાસઃ શ્યામલિમ્નાં પરિણતિરમલપ્રેમલક્ષ્મીભરાણાં

સાક્ષાત્કારઃ કૃપાણામખિલમધુરતાસમ્પદાં સંપ્રદાયઃ ।
ગામ્ભીર્યં બિભ્રમાણામુપચિતિરમિતશ્ચાતુરીણાં ચિરં વો

ભૂયાદાભીરનારીકુચકલસતટાલઙ્કૃતિર્મઙ્ગલાય   ॥ ૩૫॥
દિવસવિરહાર્તયુવતિકૃતવાર્ત
પૃથુલતરવામભુજશિખરધામ
વિલસદવતંસ વદનધૃતવંશ
સુરનગરયોષિદખિલમતિમોષિ
મધુરતરગીત પશુનિવહવીત
સરિદુદકપૂરવિરતિવિધિશૂર
કમલભવભર્ગમુખવિબુધવર્ગ
મતિદુરનુમાનરસદકલગાન
મદયદવલોક મુષિતનતશોક
હૃતહરણજાત કલિતસુખવાત

ગિરિશમુખદેવ કૃતચરણસેવ
મદજનિતઘૂર્ણનયન રસપૂર્ણ
ગતિવિજિતનાગ ધૃતઘુસૃણરાગ
યુવતિદિનતાપહરમધુરલાપ
ચટુલ નટવેશ કૃપય મથુરેશ ॥ ૧૬॥
મુખદેવચ્છન્દઃ ॥
જગદુદ્ધુરમાધુરીધૂરીણાં

અધુના મન્દિરમિન્દિરાદુરાપા ।
મમ તર્ષભરાન્ મુરાન્તક ત્વન્

મુરલીનાદસુધાધુની ધુનીતામ્ ॥ ૩૬॥

૧૭
અથારિષ્ટવધાદિકં
તુરગદનુસુતાઙ્ગગ્રાવભેદે  દધાનઃ

કુલિશઘટિતતટઙ્કોદ્દણ્ડવિસ્ફૂર્જિતાનિ    ।
તદુરુવિકટદંષ્ટ્રોન્મૃષ્ટકેયૂરમુદ્રઃ

પ્રથયતુ કુશલં વઃ કૈશવો વામબાહુઃ  ॥ ૩૭॥
વૃષદનુજજનિતરુજપશુપકુલતોષણં
સ્વકરતલનિનદખલવૃષભપરિરોષણં
દયિતવરભુજશિખરનિહિતભુજદણ્ડકં
જગદસુખવિકટમુખદનુજમદખણ્ડકં
નિવિડબલચટુલમિલદનડુદપનોદનં
ગગનતલમિલદખિલસુરનિકરમોદનં
ભુજવિભવમહિમલવદલિતવૃષશ‍ૃઙ્ગકં
તદભિહતિદલિતદિતિતનુજતનુભૃઙ્ગકં
નિજનિકટગતિવિકટહયદનુજલોચિતં
પ્રણયભરમૃદુલતરયુવતિગણશોચિતં
અવગણિતગુરુરણિતતુરગખુરઘટ્ટનં
નિજલલિતગતિકલિતતદુરુમદકુટ્ટનં
ધનુરયુતપરિગમિતહયદનુજવિગ્રહં

પૃથુવદનભુજઘટનકૃતતદતિનિગ્રહં
ભુજભુજગયુતિતુરગરદહરણકારણં
તદુપચયવિહિતહયદનુજતનુદારણં
નિજલલિતલવદલિતજગદવશકેશિનં
પ્રમદકુલરસચટુલપશપસભવેશિનં
દરહસિતરુચિરમિતનુતિચતુરનારદં
ગિરિશવરનિખિલસુરનિકરસુખભારદં
ઉરણદતિચપલમતિસુહૃદવનખેલનં
તદપહૃતિમિલદમતિદનુજકૃતમેલનં
સ્વશચરનિકરહરદનુજકૃતિવેદિનં
જગદભયવલદનયમયતનયભેદિનં
સકૃદમલપદકમલવિનતભયમોચનં
ભજ સદયમયિ હૃદય સરસિરુહલોચનમ્ ॥ ૧૭॥
ગુચ્છકમિદં છન્દઃ ।
યેનારિષ્ટઃ પ્રાપિતોઽભૂદરિષ્ટં

ચક્રે કેશી લીલયૈવાવકેશી ।
વ્યોમોઽલમ્ભિ વ્યોમસામ્યં સ કષ્ટાદ્

ગોષ્ઠાધીશઃ સુષ્ઠુ ગોપાયતાન્નઃ ॥ ૩૮॥
અપવર્ગસુખસ્પૃહોરુવલ્લી

સ્થલકુલઙ્કષવીચિરમ્બુજાક્ષ ।
તવ કેલિસુધાનદી મદીયં

શિશિરાઙ્ગીગલજાઙ્ગલં   ગતાસ્તુ ॥ ૩૯॥
પુરુષોત્તમસ્ય પરિતો

ગોકુલચરિતામૃતેન કૃતસેકઃ ।
પ્રેમમરન્દસ્યન્દં

તનોતુ મમ ચિત્તમાકન્દઃ ॥ ૪૦॥

૧૮
અથ રઙ્ગસ્થલક્રીડા
ક્રિયાદ્ વઃ કલ્યાણં ભુજસમરશૌટીર્યકણિકા

વિકાસેનોદ્ભૂય પ્રકટબલમલ્લપ્રતિભટાન્ ।
ભજન્ સ્વરી રઙ્ગે  મદકલમૃગેન્દ્રસ્ય લલિતં

કચાકૃષ્ટિક્રીડામથિતમથુરારિર્મધુરિપુઃ  ॥ ૪૧॥
યઃ પૌરલોકારવિન્દાવલીહેલિરઙ્ગીકૃતોત્તુઙ્ગરઙ્ગસ્થલીકેલિ   -
આપીતકૌશેયશોભોલ્લસન્મૂર્તિરાવર્તિતાશેષલોકોત્સવસ્ફૂર્તિ      -
અક્ષીણકણ્ઠીરવાકુણ્ઠવિક્રાન્તિરુગ્રં મમર્દોરુદન્તીન્દ્રમશ્રાન્તિ
યં નિર્મિતોત્તુઙ્ગમાતઙ્ગનિર્વાણમુર્વીમહાનન્દવૃન્દાનિ     કુર્વાણં
ઉદ્ભાસિદાનાસ્રબિન્દૂર્મિવર્માણમાનમ્રસન્તોષનિર્માણકર્માણં 
ઉન્મીલિતાસ્તોકવિસ્તારતારુણ્યમન્તસ્તમસ્તોમવિધ્વંસિકારુણ્યં
આલોકયામાસ ભિન્નારિમર્માણમગ્રે જનશ્રેણિરુદ્દામશર્માણં
ઉદ્દણ્ડદોર્દણ્ડદર્પાનુવિદ્ધેન વિસ્માપિતામન્દગન્ધર્વસિદ્ધેન
પીનાંસપિણ્ડોલ્લસદ્દન્તદણ્ડેન વિદ્યેતિઘર્મામ્બુસંવીતગણ્ડેન
દીપ્તેન્દ્રનીલાવલીરાજદઙ્ગેન  લબ્ધપ્રલમ્બારિગોપાલસઙ્ગેન
મલ્લાવલી યેન રઙ્ગપ્રવેશેન  વિક્ષોભિતા મઙ્ક્ષુ વીરેન્દ્રવેશેન
મન્દસ્મિતારબ્ધકુન્દાલિનિન્દાય વૃન્દારકાનન્દિપાદારવિન્દાય
ચઞ્ચન્નખશ્રેણિભાચક્રબાલાય વક્ષસ્તટીલક્ષ્યનક્ષત્રમાલાય
ફુલ્લીભવચ્ચિલ્લિચાપપ્રસર્પાય નિર્વાહિતાપૂર્વકન્દર્પદર્પાય
નાર્યો મુહુર્દૃષ્ટમાધુર્યચર્યાય  યસ્મૈ સ્પૃહાં ચક્રુરાભીરવર્યાય
યસ્માદ્ વિલાસેન રઙ્ગસ્થલે  રન્તુરાનમ્રલોકાતિશોકાપદાહન્તુ-
ઇન્દ્રાદિવૃન્દારકાનન્દનિર્માતુરક્ષ્ણોર્વિનોદેન   વૃષ્ણ્યન્ધકાન્ પાતુ-
આર્યાઙ્ગનાતીવ્રસાધ્વીવ્રતચ્છેત્તુરવ્યગ્રમલ્લાઙ્ગનાતુષ્ટિર્નિર્બેત્તુ    -
આવલ્ગતઃ ક્ષૌણિભર્તાપિ સ ત્રાસમાસાદ્ય વિભ્રાન્તાગ્રબાલસ્ય
પદ્માવતીપુત્રહૃન્મર્મકીલસ્ય સર્વાત્મનાભીષ્ટદોર્યુદ્ધલીલસ્ય
યુદ્ધં પરિસ્ફારશૌટીર્યઘોરસ્ય ચાનૂરમલ્લેન વૃત્તં કિશોરસ્ય
યસ્મિન્ મુનિશ્રેણિવક્રસ્ફુરન્નામ્નિ વિસ્તીર્ણવક્ષઃસ્થલીવિભ્રમદ્દામ્નિ
નવ્યોલ્લસદ્વારિવાહાવલીધામ્નિ નિઃશેસવીરોત્કરોલ્લઙ્ઘનસ્થામ્નિ
પ્રોદ્યત્પદદ્યોતનિર્ધૂતપઞ્ચેષુ સૌન્દર્યદર્પોદ્ગમે રમ્યમઞ્ચેષુ
તુઙ્ગેષ્વવસ્થાય  ચક્રુર્વિલક્ષાણિ   ભક્તિં  પ્રભૌ ભોજદશાર્હલક્ષાણિ
ચાણૂરમૂર્ધન્યમલ્લેભપારીન્દ્ર સ શ્રીભવાન્ પાતુ માં ગોપનારીન્દ્ર
સવ્યભ્રમન્મુષ્ટિકોત્તાડિતાલાઙ્ક નેપથ્યભારસ્ફુરદ્ધેનુપાલાઙ્ક
વિદ્રાવિતોદ્દામદુર્મલ્લપાલીક નિઃશઙ્કલાસ્યોલ્લસત્પાદનાલીક

રમ્યાઙ્ગહારશ્રિયાકૃષ્ટસાધ્વીક  તાભિર્નિપીતાઙ્ગસૌરભ્યમાધ્વીક  
ગોપાઙ્ગનાનેત્રપાનૈકભૃઙ્ગાર   પુષ્પાવલીલબ્ધસર્વાઙ્ગશ ‍ૃઙ્ગાર
ભો દેવકીશૌરિબન્ધાર્તિલુણ્ઠાક   દિક્ચક્રવાલક્વણત્કીર્તિઘણ્ટાક 
ભક્તોગ્રસેનાર્પિતસ્ફીતસપ્તાઙ્ગ    માં રક્ષ કુબ્જાઙ્ગરાગેણ  લિપ્તાઙ્ગ  ॥ ૧૮॥
ભૃઙ્ગારચ્છન્દઃ
મલ્લાનામુલ્લઙ્ઘ્ય  રઙ્ગે  કરવિચલદસિર્યેન મઞ્ચપ્રપઞ્ચે

કેશેષ્વાકૃષ્ય કંસો વિઘટિતમુકુટં વિઘ્નહેતુર્નિજઘ્ને   ।
સ ત્વં સત્ત્વાધિરાજ સ્ફુરદુરુકરુણાડમ્બરાલમ્બિચેતાઃ

પાતાદ્ દુઃખાબ્ધિપાતાદ્ યદુકુલકમલોદ્દણ્ડચણ્ડદ્યુતિર્મામ્ ॥ ૪૨॥
મનસિજફણિજુષ્ટે લબ્ધપાતોઽસ્મિ દુષ્ટે

તિમિરગહનરૂપે હન્ત સંસારકૂપે ।
અજિત નિખિલરક્ષાહેતુમુદ્ધારદક્ષાં

ઉપનય મમ હસ્તે ભક્તિરજ્જું નમસ્તે ॥ ૪૩॥
સમસ્તપુરુષાર્થતઃ પૃથુતયાદ્ય ભક્તિં  વિદન્

વદન્નપિ ન યદ્ ભજેત્ ત્વદકૃપાત્ર હેતુર્વિભો   ।
પ્રસીદ યમુનાતટે લુઠિતમૂર્તિરભ્યર્થયે 

કૃપાં કૃપણનાથ હે કુરુ મુકુન્દ  મન્દે મયિ ॥ ૪૪॥
ઇતિ શ્રીરૂપગોસ્વામિવિરચિતસ્તવમાલાયાં છન્દોઽષ્ટાદશકં સમાપ્તમ્ ।

Govardhanoddharanam ॥ ગોવર્ધનોદ્ધરણમ્ ॥

શ્રીગોવર્ધનોદ્ધરણાય નમઃ ।
ઝમજ્ઝમિતિ વર્ષતિ સ્તનિતચક્રવિક્રીડયા

વિમુષ્ટરવિમણ્ડલે ઘનઘટાભિરાખણ્ડલે ।
રરક્ષ ધરણીધરોદ્ધૃતિપટુઃ  કુટુમ્બાનિ યઃ

સ દારયતુ દારુણં વ્રજપુરન્દરસ્તે દરમ્ ॥ ૧॥
મહાહેતુવાદૈર્વિદીર્ણેન્દ્રયાગં 

ગિરિબ્રાહ્મણોપાસ્તિવિસ્તીર્ણરાગમ્ ।
સપદ્યેકયુક્તીકૃતાભીરવર્ગં

પુરોદત્તગોવર્ધનક્ષ્માભૃદર્ઘમ્ ॥ ૨॥
પ્રિયાશંસિનીભિર્દલોત્તંસિનીભિ-

ર્વિરાજત્પટાભિઃ   કુમારીઘટાભિઃ ।
સ્તુવદ્ભિઃ કુમારૈરપિ સ્ફારતારૈઃ

સહ વ્યાકિરન્તં પ્રસૂનૈર્ધરં તમ્ ॥ ૩॥
ગિરિસ્થૂલદેહેન ભુત્કેપહારં

વરશ્રેણિસન્તોષિતાભીરદારમ્ ।
સમુત્તુઙ્ગશ ‍ૃઙ્ગાવલીબદ્ધચૈલં

ક્રમાત્ પ્રીયમાણં પરિક્રમ્ય શૈલમ્ ॥ ૪॥
મખધ્વંસસંરમ્ભતઃ સ્વર્ગનાથે

સમન્તાત્ કિલારબ્ધગોષ્ઠપ્રમાથે ।
મુહુર્વર્ષતિ ચ્છન્નદિક્ચક્રવાલે

સદમ્ભોલિનિર્ઘોષમમ્ભોદજાલે ॥ ૫॥

મુહુર્વૃષ્ટિખિન્નાં  પરિત્રાસાભિન્નાં
વ્રજેશપ્રધાનાં તતિં  વલ્લવાનામ્ ।

વિલોક્યાપ્તશીતાં ગવાલીં  ચ ભીતાં
કૃપાભિઃ સમુન્નં સુહૃત્પ્રેમનુન્નમ્ ॥ ૬॥

તતઃ સવ્યહસ્તેન હસ્તીન્દ્રખેલં
સમુદ્ધૃત્ય ગોવર્ધનં સાવહેલમ્ ।

અદભ્રં તમભ્રંલિહં શૈલરાજં
મુદા બિભ્રતં વિભ્રમજ્જન્તુભાજમ્ ॥ ૭॥

પ્રવિષ્ટાસિ માતઃ કથં શોકભારે
પરિભ્રાજમાને સુતે મય્યુદારે ।

અભુવન્ ભવન્તો વિનષ્ટોપસર્ગા
ન ચિત્તે વિધત્ત ભ્રમં બન્ધુવર્ગા ॥ ૮॥

હતા તાવદીઇર્વિધેયા   ન ભીતિઃ
કૃતેયં વિશાલા મયા શૈલશાલા ।

તદસ્યાં પ્રહર્ષાદવજ્ઞાતવર્ષા
વિહસ્યામરેશં કુરુધ્વં પ્રવેશમ્ ॥ ૯॥

ઇતિ સ્વૈરમાશ્વાસિતૈર્ગોપવૃન્દૈઃ
પરાનન્દસન્દીપ્પિતાસ્યારવિન્દૈઃ ।

ગિરેર્ગર્તમાસાદ્ય હર્મ્યોપમાનં
ચિરેણાતિહૃષ્ટૈઃ પરિષ્ટૂયમાનમ્ ॥ ૧૦॥

ગિરીન્દ્રં ગુરું કોમલે પઞ્ચશાખે
કથં હન્ત ધત્તે સખા તે વિશાખે ।

પુરસ્તાદમું પ્રેક્ષ્ય હા ચિન્તયેદં
મુહુર્મામકીનં મનો યાતિ ભેદમ્ ॥ ૧૧॥

સ્તનદ્ભિઃ કઠોરે ઘનૈર્ધ્વાન્તઘોરે
ભ્રમદ્વાતમાલે હતાશેઽત્ર કાલે ।

ઘનસ્પર્શિકૂટં   વહન્નન્નકૂટં
કથં સ્યાન્ન કાન્તઃ સરોજાક્ષિ તાન્તઃ ॥ ૧૨॥

ન તિષ્ઠન્તિ ગોષ્ઠે કઠોરાઙ્ગદણ્ડાઃ
કિયન્તોઽત્ર ગોપાઃ સમન્તાત્ પ્રચણ્ડાઃ ।

શિરીષપ્રસૂનાવલીસૌકુમાર્યે
ધૃત્વા ધૂરિયં ભૂરિરસ્મિન્ કિમાર્યે ॥ ૧૩॥

ગિરે તાત ગોવર્ધન પ્રાર્થનેયં
વપુઃ સ્થૂલનાલીલઘિષ્ઠં વિધેયમ્ ।

ભવન્તં યથા ધારયન્ન્ એષ હસ્તે
ન ધત્તે શ્રમં મઙ્ગલાત્મન્નમસ્તે  ॥ ૧૪॥

ભ્રમત્કુન્તલાન્તં સ્મિતદ્યોતકાન્તં
લસદ્ગણ્ડશોભં કૃતાશેષલોભમ્ ।

સ્ફુરન્નેત્રલાસ્યં મુરારેસ્ત્વમાસ્યં
વરાકૂટશાલિ સ્ફુટં લોકયાલિ ॥ ૧૫॥

નિપીયેતિ રાધાલતાવાઙ્મરન્દં
વરપ્રેમસૌરભ્યપૂરાદમન્દમ્ ।

દધાનં મદં ભૃઙ્ગવત્તુઙ્ગકૂજં 
વરાઙ્ગીચલાપાઙ્ગભઙ્ગાપ્તપૂજમ્    ॥ ૧૬॥

કથં નામ દધ્યાત્ ક્ષુધાક્ષામતુન્દઃ
શિશુર્મે ગરિષ્ઠં ગિરીન્દ્રં મુકુન્દઃ  ।

તદેતસ્ય તુણ્ડે હઠાદર્પયારં
વ્રજાધીશ દધ્નાચિતં ખણ્ડસારમ્ ॥ ૧૭॥

મહાભારનિષ્ઠે સૃતે તે કનિષ્ઠે
લભે વત્સ નીલામ્બરોદ્દામપીડામ્ ।

અવષ્ટભ્ય સત્ત્વં તદસમિ બલ ત્વં
દદસ્વાવિલમ્બં સ્વહસ્તાવલમ્બમ્ ॥ ૧૮॥

ઇતિ સ્નિગ્ધવર્ણાં સમાકર્ણયન્તં
ગિરં માતુરેનાં ચ નિર્વર્ણયન્તમ્ ।

કનિષ્ઠાઙ્ગુલીશ ‍ૃઙ્ગવિન્યસ્તગોત્રં
પરિપ્રીણિતવ્યગ્રગોપાલગોત્રમ્ ॥ ૧૯॥

અમીભિઃ પ્રભાવૈઃ કુતોઽભૂદકુણ્ઠઃ
શિશુધૂલિકેલીપટુઃ  ક્ષીરકણ્ઠઃ ।

બિભર્ત્યદ્ય સાપ્તાબ્દિકો ભૂરિભારં
ગિરિં  યચ્ચિરાદેષ કૈલાસસારમ્ ॥ ૨૦॥

ન શઙ્કા ધરભ્રંશનેઽસ્માકમસ્માન્
નખાગ્રે સહેલં વહત્યેષ યસ્માત્ ।

ગિરિદિક્કરીન્દ્રાગ્રહસ્તે ધરાવદ્
ભુજે પશ્યત્યાસ્ય સ્ફુરત્યદ્ય તાવત્ ॥ ૨૧॥

ઇતિ સ્ફારતારેક્ષણૈર્મુક્તભોગૈ-
ર્વ્રજેન્દ્રેણ સાર્ધં ધૃતપ્રીતિયોગૈઃ ।

મુહુર્વલ્લવૈર્વીક્ષ્યમાનાસ્યચન્દ્રં
પુરઃ સપ્તરાત્રાન્તરત્યક્તતન્દ્રમ્ ॥ ૨૨॥

તડિદ્દામકીર્ણાન્ સમીરૈરુદીર્ણાન્
વિસૃષ્ટામ્બુધારાન્ ધનુર્યષ્ટિહારાન્ ।

તૃણીકૃત્ય ઘોરાન્ સહસ્રાંશુચૌરાન્
દુરન્તોરુશબ્દાન્ કૃતાવજ્ઞમબ્દાન્ ॥ ૨૩॥

અહઙ્કારપઙ્કાવલીલુપ્તદૃષ્ટે-
ર્વ્રજે યાવદિષ્ટં પ્રણીતોરુવૃષ્ટેઃ ।

બલારેશ્ચ દુર્માનિતાં વિસ્ફુરન્તં
નિરાકૃત્ય દુષ્ટાલિદણ્ડે દુરન્તમ્ ॥ ૨૪॥

વિસૃષ્ટોરુનીરાઃ સઝઞ્ઝાસમીરા-
સ્તડિદ્ભિઃ કરાલા યયુર્મેઘમાલાઃ ।

રવિશ્ચામ્બરાન્તવિભાત્યેષ શાન્તઃ
કૃતાનન્દપૂરા બહિર્યાત શૂરાઃ ॥ ૨૫॥

ઇતિ પ્રોચ્ય નિઃસારિતજ્ઞાતિવારં
યથાપૂર્વવિન્યસ્તશૈલેન્દ્રભારમ્ ।

દધિક્ષીરલાજાઙ્કુરૈર્ભાવિનીભિ -
ર્મુદા કીર્યમાણં યશઃસ્તાવ્નીભિઃ ॥ ૨૬॥

વયં હન્ત ગોવિન્દ સૌન્દર્યવન્તં
નમસ્કુર્મહે શર્મહેતોર્ભવન્તમ્ ।

ત્વયિ સ્પષ્ટનિષ્ઠ્યૂત ભૂયશ્ચિદિન્દું
મુદા નઃ પ્રસાદીકુરુ પ્રેમબિન્દુમ્ ॥ ૨૭॥

ક્ષુભ્યદ્દમ્ભોલિજૃમ્ભોત્તરલઘનઘટારમ્ભગમ્ભીરકર્મા

નિસ્તમ્ભો જમ્ભવૈરી ગિરિધૃતિચટુલાદ્ વિક્રમાદ્ યેન ચક્રે ।
તન્વા નિન્દન્તમિન્દીવરદલવલભીનન્દદિન્દિન્દિરાભાં

તં ગોવિન્દાદ્ય નન્દાલયશશિવદનાનન્દ વન્દેમહિ ત્વામ્ ॥ ૨૮॥
ઇતિ શ્રીરૂપગોસ્વામિવિરચિતસ્તવમાલાયાં શ્રીગોવર્ધનોદ્ધરણં સમ્પૂર્ણમ્ ।

Vastraharanam ॥ વસ્ત્રહરણમ્ ॥

શ્રીવલ્લવેન્દ્રનન્દનાય નમઃ ।
વન્યાશ્રિતા મુરારિઃ કન્યાઃ સન્યાયમુન્મદયન્ ।
અન્યાભિલાષિતાં તે ધન્યાર્પિતસૌહૃદો   હન્યાત્ ॥ ૧॥
સહસિ વ્રતિનીરભિતઃ કૃતિનીર્ગિરિજાસ્તવને    સલિલાપ્લવને
કલિતોલ્લસનાઃ કિલ દિગ્વસનાસ્તટભાક્પટિકા રસલમ્પટિકાઃ
સ્ફુટબાલ્યયુતાઃ પશુપાલસુતાઃ કુતુકી કલયન્ મતિમુલ્લલયન્ન્
ઉપગત્ય મનોભવવત્કમનો હૃતવાન્ સિચયાન્ સુહૃદાં
નિચયાન્તરગં તરસા પ્રિયકં સ્વરસાદધિરુહ્ય નગં તટકાનનગં
કૃપયા સ્નપયન્નથ તાસ્ત્રપયન્ પૃથુલાં સરટીધૃતધૌતપટી
પટલો હસિતપ્રભોયોલ્લસિતઃ શ‍ૃણુત પ્રમદા ગિરમશ્રમદાં
ઉપગત્ય હિતામભિતઃ સહિતા યદિ વા ક્રમતઃ સ્ફુટવિભ્રમતઃ
સિચયાન્નયત ચ્છલનં ન યતઃ કથિતં ન મયા જનુષઃ સમયાદ્
અનૃતં લલિતા યશસોજ્જ્વલિતા વિદુરિન્દુહૃદસ્તદમી સુહૃદ-
તનવૈ ન હસાદુદિતં સહસા બત યૂયમિતા વ્રતતઃ શ્રમિતા
ઇતિ સઙ્કથયન્ પટુતાં પ્રતહ્યન્નતિચઞ્ચલ હે વિશ મા કલહે
વિતરાદ્ય પટં કુરુ મા કપટં કરવામ સદા વચનં રસદા-
તવ દાસ્યપરા ન વયં ત્વપરા ન હિ ચેત્ ત્વરિતં નિખિલં ચરિતં
ખલુ રાજ્ઞિ તવ પ્રબલે કિતવ પ્રગદામ મદોદ્ધતઘોરમદો
વચનં ચ રુષા પ્રસરત્પુરુષાક્ષરમિત્યુદિતં સરુષા રુદિતં
જડતાકલિલે યમુનાસલિલે વિલસદ્વપુષાં ગુરુકમ્પજુષાં
ચલચારુદૃશાં બહુધા સુદૃશાં નિશમય્ય તતઃ પ્રણયી સતત
સ્મિતચન્દ્રિકયા સ્ફુરિતોઽધિકયા યદિ યૂયં ઋતે મમ વાગમૃતે

ભવથ ગ્રહિલા નિયતં મહિલા ઉપસૃત્ય તતઃ પ્રિયકાત્ પતતઃ
સ્વપટીપદકાન્ સ્વપરિચ્છદકાન્ ઉરરીકુરુત પ્રમદાદ્ ગુરુત-
ત્યજતાનુચિતં હૃદિ સઙ્કુચિતં  ન હિ ચેન્નિતરાં ન પટાન્
વિતરામ્યુરુવીર્યચયે મયિ કિં  રચયેન્નૃપતિઃ પરિતઃ સ રુષા ભરિતઃ
સ્ફુટમિત્યમલં નિગદન્ કમલં ભ્રમયન્ન્ ઉદિતઃ શશિવન્ મુદિતઃ
સ્વકરામ્બરિણીરથ તા હરિણીનયનાઃ કલયન્ સ્વશિરશ્ચલયન્
બત નગ્નતયા સ્પૃહયોન્નતયા જલમજ્જનતઃ કૃતવર્જનતઃ
કપતેર્જનિતા લઘુતા વનિતાસ્તદલં દુરિતક્ષતયે સ્ફુરિત
દ્યુતિસુન્દરયોર્યુગલં કરયોઃ શિરસિ પ્રયતા દ્રુતમર્પયતા
રુણમિત્યધુના નિજવાઙ્મધુના પરિલભ્ય મદં હૃદિ વિભ્રમદં
કિરતીભિરલં નયનં વિરલં રચિતાઞ્જલીભિઃ પ્રમદાવલીભિઃ
પ્રણતો મધુરઃ કૃતકામધુરઃ સુભગઙ્કરણં વસનભરણં
વિહિતાનતયે લાલનાતતયે દદદઙ્કુરિતપ્રણયચ્છુરિતઃ 
પરિતો હૃષિતે મદનોત્તૃષિતે ત્રપયા નમિતે પ્રિયસઙ્ગમિતે
નવરાગધરે દ્યુતિભાગધરે હસિતાઙ્કુરતઃ  સ્ફુરિતે પુરતઃ
સ્થગિતે રસનાવિલસદ્વસનાકુલિતે  પૃથુના સ્ફુટવેપથુના
ચલદગ્રકરે પ્રમદાપ્રકરે વિહિતેષ્ટવરઃ પ્રણયિપ્રવરઃ
સુતરાં સુખિભિર્વલિતઃ સખિભિર્બહુધાખુરલીવિલસન્મુરલી
નવકાકલિકાલિભિરુત્કલિકાકુલમુન્નમયન્ સુદૃશાં રમયન્
ધિયમુન્મદનઃ કૃપયા સદનપ્રહિતપ્રમદઃ કલિતપ્રમદઃ
કુસુમસ્તવકં શ્રવણે નવકં દધદાભરણં જગતાં શરણં
જય કેશિહર પ્રમણા વિહર ત્વમતિપ્રણયં સ્વજને પ્રણયન્
મયિ દુર્હૃદયે  ભગવન્ વિદયે કલયેરરુણાધર હે કરુણામ્ ॥ ૧॥
કુસુમસ્તવકચ્છન્દઃ
યસ્ય સ્ફૂર્તિલવાઙ્કુરેણ    લઘુનાપ્યન્તર્મુનીનાં મનઃ

સ્પૃષ્ટં મોક્ષસુખાદ્ વિરજ્યતિ ઝટિત્યાસ્વાદ્યમાનાદપિ ।
પ્રેમ્ણસ્તસ્ય મુકુન્દ  સાહસિતયા શક્નોતુ કઃ પ્રાર્થને

ભૂયાજ્ જન્મનિ જન્મનિ પ્રચયિની કિન્તુ સ્પૃહાપ્યત્ર મે ॥ ૨॥
ઇતિ શ્રીરૂપગોસ્વામિવિરચિતસ્તવમાલાયાં વસ્ત્રહરણં સમ્પૂર્ણમ્ ।

Rasakrida ॥ રાસક્રીડા ॥

નમઃ શ્રીરાસરસિકાય ।
શારદશશધરવીક્ષણહૃષ્ટઃ

પરમવિલાસાલિભિરભિમૃષ્ટઃ ।
વલ્લવરમણીમણ્ડલભાવઃ

પ્રોલ્લાસકકલમુરલીરાવઃ ॥ ૧॥
અથ સકલાભિર્મદવિકલાભિ-

ર્નિશિ   પરિભૂય સ્વજનાન્ ભૂયઃ ।
અવિરુવતીભિર્નવયુવતીભિ-

ર્વિહિતોદ્દેશઃ   સુન્દરવેશઃ ॥ ૨॥
મિલિતમૃગાક્ષીવાઞ્છિતસાક્ષી

કૃતપરિહાસઃ સ્ફીતવિલાસઃ ।
તદમલવાણીનિશિતકૃપાણી

દલિતનિકારઃ કલિતવિકારઃ ॥ ૩॥
પ્રમદોત્તરલિતવલ્લવનારી

મુખચુમ્બનપરિરમ્ભણકારી ।
ઉન્નતમનસાં સુદૃશાં માન

પ્રેક્ષણતઃ કલિતાન્તર્ધાનઃ ॥ ૪॥
અનુકૃતચરિતઃ પુલિને પરિત-

સ્તરુષુ ચ પૃષ્ટઃ ક્વાપિ ન દૃષ્ટઃ ।
યવતિચમૂભિસ્ત્વરિતમમૂભિ-

ર્મુહુરનુગીતઃ  કુતુકપરીતઃ ॥ ૫॥

કાકિભિરાભિઃ પ્રાર્થિતસઙ્ગઃ  
પ્રકટિતમૂર્તિર્ધૃતરતિરઙ્ગઃ    ।

કિમપિ નિગૂઢરુષા પરિપૃષ્ટઃ
કલિતોત્તરવિધિરલમુપવિષ્ટઃ ॥ ૬॥

કરુણાશીલઃ ખણ્ડિતપીલઃ
સ્તવકિતલીલઃ કુવલયનીલઃ ।

ધૃતમૃદુહાસઃ પ્રેમવિલાસ-
સ્તતતનુવાસઃ કલ્પિતરાસઃ ॥ ૭॥

અથ પરિકલ્પિતમણ્ડલબન્ધઃ
કુસુમશરાસનવિભ્રમકન્દઃ ।

યુવતીયુગયુગસુભગસ્કન્ધ
ન્યસ્તલસદ્ભુજદણ્ડદ્વન્દ્વઃ ॥ ૮॥

અલિપરિવીતે મારુતશીતે
વરસઙ્ગીતે  ભુવનાતીતે ।

ભૂષણતારધ્વનિપરિસાર
ક્રાન્તવનાન્તે શશિરુચિકાન્તે ॥ ૯॥

મધ્યગમધ્યગમધુપવિરાજિ
સ્ફુટચમ્પકતતિવિભ્રમભાજિ ।

રાસે કૃતરુચિરન્તસ્થાયી
વેણુમુખાધરપલ્લવદાયી ॥ ૧૦॥

સ્તમ્ભિતરાકાપતિરવિકારાન્
અપિ સુરદારાન્ મદયન્ન્ આરાત્ ।

કુતુકાકૃષ્ટશ્ચિરમભિવૃષ્ટઃ
સપદિ વિલૂનૈઃ સુરતરુસૂનૈઃ ॥ ૧૧॥

અથ કલ્પીકૃતરજનિવિહારી
ખસ્થસુરાસુરવિસ્મયકારી ।

નિજનિજનિકટસ્થિતિવિજ્ઞાન
પ્રમુદિતરમણીકૃતસમ્માનઃ ॥ ૧૨॥

નિજદૃગ્ભઙ્ગીક્ષુભિતકુરઙ્ગી 
નયનામણ્ડલગુરુકુચસઙ્ગી  ।

કેલિવિલોલઃ પ્રચલનિચોલઃ
સ્વેદજલાઙ્કુરચારુકપોલઃ  ॥ ૧૩॥

કુમુદયુતાયાં તરણિસુતાયાં
સલિલવિનોદપ્રવલિતમોદઃ ।

યુવતિનિકાયપ્રોક્ષિતકાયઃ
શિથિલિતમાલઃ પુલકકરાલઃ ॥ ૧૪॥

અથ વનમાલી વરવિપિનાલી
કુઞ્જનિકેતનવીક્ષણશાલી ।

જયતિ વિહારિ નિશિ મણિહારી
વ્રજતરુણીગણમાનસહારી ॥ ૧૫॥

નતજનબન્ધો જય રસસિન્ધો
વદનોલ્લસિતશ્રમજલબિન્દો ।

ત્વમખિલદેવાવલિકૃતસેવા
સન્તતિરધમા વયમિહ કે વા ॥ ૧૬॥

જય જય કુણ્ડલયુગરુચિમણ્ડલ
વૃતગણ્ડસ્થલ દમિતાખણ્ડલ ।

ધૃતગોવર્ધન ગોકુલવર્ધન
દેહિ રતિં  મે ત્વયિ મુરમર્દન ॥ ૧૭॥

ઇતિ શ્રીરૂપગોસ્વામિવિરચિતસ્તવમાલાયાં રાસક્રીડા સમાપ્તા ।

Svayamutprekshitalila ॥ સ્વયમુત્પ્રેક્ષિતલીલા ॥

શ્રીરાધાવલ્લભાય નમઃ ।
શ્યામલસૌહૃદબદ્ધા કામિતતત્પદસઙ્ગતિરદ્ધા  ।
ધૈર્યમસૌ સ્મરવર્ધિતરાધા   પ્રાપ ન મન્દિરકર્મણિ રાધા ॥ ૧॥
તં કમલેક્ષણમીક્ષિતુકામા સા ચ્છલતઃ સવ્યમુજ્ઝિતધામા ।
યામુનરોધસિ ચારુ ચરન્તી દૂરમવિન્દત સુન્દરદન્તી ॥ ૨॥
(દોધકમ્)
પ્રાપ્યોદારાં પરિમલધારાં કંસારાતેરુદયતિ વાતે ।
સેયં દત્તા દિશિ દિશિ યત્તા દૃષ્ટિં  કમ્રામકિરદનમ્રા ॥ ૩॥
ભૃઙ્ગીવેયં  તમપરિમેયં મુગ્ધા ગન્ધં હૃદિ કૃતબન્ધમ્ ।
વ્યગ્રપ્રાયા પુલકિતકાયા પ્રેમોદ્ભ્રાન્તા દ્રુતમભિયાતા ॥ ૪॥
કૃષ્ણમવેક્ષ્ય તતઃ પરિતુષ્ટા પુષ્પગણાહૃતિકૈતવજુષ્ટા  ।
મન્થરપાદસરોરુહપાતા કુઞ્જકુટીરતટીમુપયાતા ॥ ૫॥
સા પૃથુવેપથુદોલિતહસ્તા પ્રેમસમુત્થિતભાવવિહસ્તા ।
ફુલ્લમહીરુહમણ્ડલકાન્તે તત્ર પુરઃ પ્રસસાર વનાન્તે ॥ ૬॥
(દોધકમેવ)
માધવસ્તાં તદાલોકયન્ રાધિકાં

વલ્લવીવર્ગતઃ સદ્ગુણેનાધિકામ્ ।
કેયમુદ્બાધતે મદ્વનં રાગત-

સ્તૂર્ણામિત્યુલ્લપન્ ફુલ્લધીરાગતઃ ॥ ૭॥
ભાલવિદ્યોતિતસ્ફીતગોરોચનં

પાર્શ્વતઃ પ્રેક્ષ્ય તં વિભ્રમલ્લોચનમ્ ।

સા પટેનાવૃતા કૈતવાદ્ ભામિની
વક્રિતભ્રૂરભૂદ્ દૂરભૂગામિની ॥ ૮॥ (સ્રગ્વિણી)

લીલોદ્ભ્રાન્તં મુહુરથ  નુદતી
નેત્રદ્વન્દ્વં દિશિ દિશિ સુદતી ।

વીક્ષાઞ્ચક્રે દલભરાવકટાં
મલ્લીવલ્લીં  તટભુવિ નિકટામ્ ॥ ૯॥

તામુન્મીલદ્ભ્રમરવિલસિતાં
લબ્ધા પુષ્પૈરુપરિ કિલ સિતામ્ ।

લીનેવાભૂદ્ વિકસિતમદના
તસ્યાઃ પ્રાન્તે સરસિજવદના ॥ ૧૦॥ (ભ્રમરવિલસિતા)

અઞ્જસા વ્યાહરત્ કઞ્જસારેક્ષણ-

સ્તામસૌ સ્રગ્વિણીં  દામસૌરભ્યભાક્ ।
માધુરીમુદ્ગ્રિઅન્ સાધુરીત્યુજ્જ્વલાં

નૂતનાનન્દદાં પૂતનામર્દનઃ ॥ ૧૧॥
ભઙ્ગુરાન્  અઙ્કુરાન્નિર્દયં  છિન્દતી

વીરુધઃ કોમઓલ્દ્ભેદિનીભિર્ભિન્દતી   ।
આઃ કથં લુણ્ઠસિ ત્વં મૃગાઙ્કાનને

પુષ્પરાજીમસૌ હન્ત મત્કાનને ॥ ૧૨॥
સદાત્ર ચિનુમઃ પ્રસૂનમજને

વયં હિ નિરતાઃ સુરાભિભજને ।
ન કોઽપિ કુરુતે નિષેધરચનં

કિમદ્ય તનુષે પ્રગલ્ભવચનમ્ ॥ ૧૩॥
પ્રસીદ કુસુમં વિચિત્ર્ય સરસા

પ્રયામિ સરસીરુહાક્ષ તરસા ।
ક્રિયાદ્ય મહતી મમાસ્તિ ભવને

વિલમ્બમધિકં તનુષ્વ ન વને ॥ ૧૪॥ (જલોદ્ધતગતિઃ)
નિયુક્તઃ ક્ષિતીન્દ્રેણ તેનાસ્મિ કામં

વનં પાલયામિ ક્રમેણાભિરામમ્ ।
જનઃ શીર્ણમપ્યુદ્ધરેદ્ યો દલાર્ધં

હરામ્યમ્બરં તસ્ય વિત્તેન સાર્ધમ્ ॥ ૧૫॥

પરિજ્ઞાતમદ્ય પ્રસૂનાલિમેતાં
લુનીષે ત્વમેવં પ્રવાલૈઃ સમેતામ્ ।

ધૃતાસૌ મયા કાઞ્ચનશ્રેણિગૌરિ
પ્રવિષ્ટાસિ ગેહં કથં પુષ્પચૌરિ ॥ ૧૬॥ (ભુજઙ્ગપ્રયાતમ્ )

સ પતિઃ પિશુનઃ કુપિતોઽપિશુનઃ
સદને મુખરા જરતી મુખરા ।

ચતુરા ગુરવો ભવિતા કુરવો
વ્યસનં પુરુષેશ્વર કિં  કુરુષે ॥ ૧૭॥

જલજેક્ષણ હે કુલજામબલાં
ન હિ દુર્યશસા રચયાધવલામ્ ।

તરસા વિરમત્કિરણં તરણિં
દિવિ પશ્ય તતસ્ત્યજ મે સરણિમ્ ॥ ૧૮॥ (તોટકમ્)

જાને તવ કચપક્ષં
સમ્ભૃતવરમલ્લિકાલક્ષમ્ ।

ઉરસિ ચ કઞ્ચુકરાજં
ધ્રુવમર્બુધમાધવીભાજમ્ ॥ ૧૯॥

એહિ તવ ક્ષણમાત્રં
વિચારયામિ ક્રમાદ્ ગાત્રમ્ ।

તત્ત્વે કિલ નિર્ણીતે
પ્રયાહિ ભવનં તડિતપીતે ॥ ૨૦॥ (આર્યા)

ન મુષા માધવ રચય વિવાદં
વિદધે તવ મુહુરહમભિવાદમ્  ।

ગોકુલવસતૌ સ્વરમિવ મૂર્તં
ન કિમુ ભવન્તં જાને ધૂર્તમ્ ॥ ૨૧॥

વેત્તિ ન ગોપી વૃન્દારામં
વૃન્દાવનમપિ ભુવિ કઃ કામમ્ ।

અહમિહ તદિદં કિતવ રસાલં
કથમવચેષ્યે ન કુસુમજાલમ્ ॥ ૨૨॥ (પજ્ઝટિકા)

નેદમત્ર કલસસ્તનિ શંસ
ક્રોધનો નૃપતિરેષ નૃશંસઃ ।

તેન હન્ત વિદિતે વનભઙ્ગે

યૌવતં પતતિ ભીતિતરઙ્ગે  ॥ ૨૩॥
તન્વિ ગેહગમનવ્યવસાયં

ચેત્ કરોષિ શ‍ૃણુ રમ્યમુપાયમ્ ।
અત્ર મત્તબહુષટ્પદવીરે

લીલયા પ્રવિશ કુઞ્જકુટીરે ॥ ૨૪॥ (સ્વાગતા)
ગોકુલે કુલવધૂભિરર્ચિતા 

શીલચન્દનરસેન ચર્ચિતા   ।
રાધાહમધિકારિતામતઃ

કિં  કરોષિ મય્ધૂર્ત કામતઃ ॥ ૨૫॥
નાક્ષિણી ક્ષિપ કુરઙ્ગિ  સર્વતઃ

સાક્ષિણી ભવ સખીભિરન્વિતા ।
માધવઃ કિલ દુનોતિ મામસૌ

સાધવઃ શ‍ૃણુત ભોઃ શિખિસ્ત્રિયઃ ॥ ૨૬॥ (રથોદ્ધતા)
ભ્રૂલેખાં કિમરાલાં ત્વં નિર્માસિ કરાલાં

કિં  વા પશ્યસિ વામં સંરમ્ભાદભિરામમ્ ।
દિષ્ટ્યા કાનનલોલા હેલોત્ફુલ્લકપોલા

વૃત્તા ત્વં હરિહસ્તે ત્રાતાન્યો ભુવિ કસ્તે ॥ ૨૭॥
આરુહ્ય દ્રુમવાટીં  મુઞ્ચેમાં પરિપાટીં

ગેહાન્તસ્તવ સર્વં જાને ભામિનિ ગર્વમ્ ।
નેદિષ્ઠઃ કિલ ભૂપઃ સોઽયં ભૈરવરૂપ-

સ્તસ્યાગ્રે ચલ વામે ચોલીમર્પય વામે ॥ ૨૮॥ (લોલા)
ઇતિ વચનકદમ્બૈસ્તત્ર નર્માવલમ્બૈઃ

સ્કલદમલદુકૂલાં પ્રોલ્લસદ્બાહુમૂલામ્ ।
અવિશદપદબદ્ધં ગદ્ગદોદ્ગારનદ્ધં

કિમપિ કિમપિ જલ્પં કલ્પ્યન્તીમનલ્પમ્ ॥ ૨૯॥
સ્મિતમુદિતકપોલાં નિર્મિતાપાઙ્ગદોલાં  

વરયુવતિષુ રાધાં પ્રેમપૂરાદગાધામ્ ।
સદનિતલતિકાન્તર્યો નિનાયાતિકાન્તઃ

સ હરિરલમભીષ્ટપ્રાપણં મે કૃષીષ્ટ ॥ ૩૦॥ (માલિની)

ઇતિ શ્રીરૂપગોસ્વામિવિરચિતસ્તવમાલાયાં સ્વયમુત્પ્રેક્ષિતલીલા સમાપ્તા ।

Khandita ॥ ખણ્ડિતા ॥

નમઃ શ્રીવ્રજનાગરાય ।
(ભુજઙ્ગપ્રયાત  છન્દઃ)
અવજ્ઞાય ભર્તુર્મહાઘોરદણ્ડં

ગુરોર્ભાષિતં ચ વ્યતિક્રમ્ય ચણ્ડમ્ ।
નિષેધોદ્ધુરાં કિઙ્કરીમાક્ષિપન્તી

હરે કૃષ્ણ નાથેતિ બાલા જપન્તી ॥ ૧॥
રસન્મેઘજાલે તડિદ્ભિઃ કરાલે

ગલદ્વારિધારે દુરન્તાન્ધકારે ।
મિલદ્ભૂરિદોષે સખિ મે પ્રદોષે

પ્રયાણાય લજ્જામનાદૃત્ય સજ્જા ॥ ૨॥ (યુગ્મકમ્)
અદૂરોલ્લસદ્ભલ્લૂકારબ્ધયુદ્ધાં

વલદ્દન્દશૂકાવલીભોગરુદ્ધામ્ ।
સમન્દાદ્ ધ્વનદ્વાયસારાતિભીમાં

રસોત્ફુલ્લમુલ્લઙ્ઘ્ય  કાન્તારસીમામ્ ॥ ૩॥
પ્રવિશ્યાનવદ્યં લતાગેહમધ્યં

ધૃતૌત્સુક્યચક્રા નિસર્ગાદવક્રા ।
નખાગ્રપ્રસૂનૈઃ સુગન્ધિપ્રસૂનૈઃ

પયઃફેનકલ્પં વ્યધત્તેહ તલ્પમ્ ॥ ૪॥ (યુગ્મકમ્)
પ્રણીતેક્ષણેયં મુહુસ્તે  પદવ્યાં

દધાના મુકુન્દ  સ્પૃહાં નવ્યનવ્યામ્ ।
અલબ્ધં તતસ્ત્વામવેત્યાતિખિન્ના

બભૂવ પ્રસૂનેષુબાણૈર્વિભિન્ના   ॥ ૫॥

સુકણ્ઠી શઠેયં ભજન્તી પ્રજલ્પં
મુહુર્ભાવયન્તી નિમેષં ચ કલ્પમ્ ।

ચકારાદ્ય કુઞ્જે બતાલબ્ધકામે
સખી જાગરં સમ્ભ્રમાદેકિકા મે ॥ ૬॥

અહો ભાગ્યમદ્ય પ્રપન્નોઽસિ સદ્ય-
સ્ત્વમસ્મિન્નગારે યદારાન્ મુરારે ।

સખીવૃન્દદૃષ્ટિર્ધૃતાનન્દવૃષ્ટિ-
ર્બભૂવાત્તરઙ્ગં  વિલોક્ય ત્વદઙ્ગમ્  ॥ ૭॥

દુકૂલસ્ય લક્ષ્મીં  સમન્તાદ્ વિશાલાં
અસૌ વીક્ષ્ય પીતસ્ય તે મલ્લિમાલા ।

લુઠન્તી કુચોદ્ભાસિકાશ્મીરપઙ્કે
નિજં પીતમઙ્ગં  ચકારાદ્ય શઙ્કે ॥ ૮॥

વિકીર્ણાલકાન્તઃ પરિશ્રાન્તિકાન્ત-
સ્તવ વ્યક્તતન્દ્રઃ સ્ફુરત્યાસ્યચન્દ્રઃ ।

કૃતાનઙ્ગયાગં  વિભક્તાઙ્ગરાગં
નખાઙ્કાલિપાત્રં તથેદં ચ ગાત્રમ્ ॥ ૯॥

સ્ફુરદ્બન્ધુજીવપ્રસૂનાપ્તસઙ્ગં
પરિસ્પર્ધમાનો વિલાસેન ભૃઙ્ગમ્  ।

મુદં કસ્ય બિમ્બાધરસ્તેન રક્તઃ
કરોત્યુજ્જ્વલાં કજ્જલેનાદ્ય સક્તઃ ॥ ૧૦॥

અલં દેવદિવ્યેના જાને ભવન્તં
સદા રાધિકાયામતિપ્રેમવન્તમ્ ।

અલિન્દાત્ કુરુ ત્વં મમાધિપ્રભાતં
દ્રુતં ગોપકન્યાભુજઙ્ગ  પ્રયાતમ્ ॥ ૧૧॥

ઇતિ પ્રેમગર્ભાં સમાકર્ણ્ય સર્વાં
તદા રાધિકાલીગિરં રત્નમાલી ।

હરિસ્તોષભારં સ વિન્દન્નપારં
સદા મે મહિષ્ઠં વિધત્તામભીષ્ટમ્ ॥ ૧૨॥

ઇતિ શ્રીરૂપગોસ્વામિવિરચિતસ્તવમાલાયાં ખણ્ડિતા સમાપ્તા ।

Shri Lalitoktatotakashtakam ॥ શ્રીલલિતોક્તતોટકાષ્ટકમ્ ॥

નયનેરિતમાનસભૂવિશિખઃ
શિરસિ પ્રચલપ્રચલાકશિખઃ ।

મુરલીધ્વનિભિઃ સુરભીસ્ત્વરયન્
પશુપીવિરહવ્યસનં તિરયન્ ॥ ૧॥

પરિતો જનનીપરિતોષકરઃ
સખિ લમ્પટયન્નખિલં ભુવનમ્ ।

તરુણીહૃદયં કરુણી વિદધત્
તરલં સરલે કરલમ્બિગુણઃ ॥ ૨॥

દિવસોપરમે પરમોલ્લસિતઃ
કલશસ્તનિ હે વિલસદ્ધસિતઃ ।

અતસીકુસુમં વિહસન્મહસા
હરિણીકુલમાકુલયન્ સહસા ॥ ૩॥

પ્રણયિપ્રવણઃ સુભગશ્રવણ
પ્રચલન્મકરઃ સસખિપ્રકરઃ ।

મદયન્નમરીર્ભ્રમયન્ ભ્રમરી
મિલિતઃ કતિભિઃ શિખિનાં તાતભિઃ ॥ ૪॥

અયમુજ્જ્વલયન્ વ્રજભૂસરણીં
રમયન્ ક્રમણૈર્મૃદુભિર્ધરણીમ્ ।

અજિરે મિલિતઃ કલિતપ્રમદે
હરિરુદ્વિજસે તદપિ પ્રમદે ॥ ૫॥

વદ મા પરુષં હૃદયે ન રુષં

રચય ત્વમતશ્ચલ વિભ્રમતઃ ।
ઉદિતે મિહિકાકિરણે ન હિ કા

રભસાદયિ તં ભજતે દયિતમ્ ॥ ૬॥
કલય ત્વરયા વિલસત્સિચયઃ

પ્રસરત્યભિતો યુવતીનિચયઃ ।
નિદધાતિ હરિર્નયનં સરણૌ

તવ વિક્ષિપ સપ્રણયં ચરણૌ ॥ ૭॥
ઇતિ તામુપદિશ્ય તદા સ્વસખીં

લલિતા કિલ માનિતયા વિમુખીમ્ ।
અનયત્ પ્રસભાદિવ યં જવતઃ

કુરુતાત્ સ હરિર્ભવિકં ભવતઃ ॥ ૮॥
ઇતિ શ્રીરૂપગોસ્વામિવિરચિતસ્તવમાલાયાં શ્રીલલિતોક્તતોટકાષ્ટકં સમ્પૂર્ણમ્ ।

Chitrakavitvani ॥ ચિત્રકવિત્વાનિ ॥

તત્ર દ્વ્યક્ષરાણિ -

રસાસારસુસારોરુરસુરારિઃ સસાર સઃ ।
સંસારાસિરસૌ રાસે સુરિરંસુઃ સસારસઃ ॥ ૧॥
ચર્ચોરુરોચિરુચ્ચોરા રુચિરોઽરં ચરાચરે ।
ચૌરાચારોઽચિરાચ્ચીરં રુચા ચારુરચૂચુરત્ ॥ ૨॥
ધરે ધરાધરધરં ધારાધરધુરારુધમ્ ।
ધીરધીરારરાધાધિરોધં રાધા ધુરન્ધરમ્ ॥ ૩॥
એકાક્ષરમ્ -
નિનુન્નાનેનોનનં નૂનં નાનૂનોન્નાનનનોઽનુનીઃ ।
નાનેનાનાં નિનુન્નેનં નાનૌન્નાનાનનો નનુ ॥ ૪॥
ચક્રબન્ધઃ -
ગન્ધાકૃષ્ટગુરૂન્મદાલિનિ વને હારપ્રભાતિપ્લુતં

સમ્પુષ્ણન્તમુપસ્કૃતાધ્વનિ યમીવીચિશ્રિયો રઞ્જકમ્ ।
સદ્યસ્તુઙ્ગિતવિભ્રમં  સુનિભૃતે શીતાનિલૈઃ સૌખ્યદે

દેવં નાગભુજં સદા રસમયં તં નૌમિ કઞ્ચિન્ મુદે ॥ ૫॥
સર્પબન્ધઃ -
રાસે સારઙ્ગસઙ્ઘાચિતનવનલિનપ્રાયવક્ષઃસ્થદામા 

બર્હાલઙ્કારહારસ્ફુરદમલમહારાગચિત્રે જયાય ।
ગોપાલો દાસવીથીલલિતહિતરવસ્ફારહાસઃ સ્થિરાત્મા

નવ્યોઽજસ્રં ક્ષણોપાશ્રિતવિતતબલો વીક્ષ્ય રઙ્ગં  બભાષે ॥ ૬॥
પદ્મબન્ધઃ -

કલવાક્ય સદાલોક કલોદાર મિલાવક ।
કવલાદ્યાદ્ભુતાનૂક કનૂતાભીરબાલક ॥ ૭॥
પ્રતિલોમ્યાનુલોમ્યસમમ્ -
તાયિસારધરાધારાતિભાષાતમદારિહા ।
હારિદામતયા ભાતિ રાધારાધરસાયિતા ॥ ૮॥
ગોમૂત્રિકાબન્ધઃ -
સા મલ્લરઙ્ગે  રમયા ફુલ્લસારા મુદેર્ધિતા   ।
શ્રમનીરધરા તુષ્ટા વલ્લવીરાસદેવતા ॥ ૯॥
મુરજબન્ધઃ -
શુભાસારસસારશ્રીઃ પ્રભાસાન્દ્રમસારભા ।
ભારસા મહસાવિત્ત તરસા રસસારિતામ્ ॥ ૧૦॥
સર્વતોભદ્રઃ -
રાસાવહા હાવસારા સા લલાસ સલાલસા ।
બલારમા મારલાવહાસમાદદમાસહા ॥ ૧૧॥
બૃહત્પદ્મબન્ધઃ -
તારપ્રસ્ફારતાલં સરભસરસલં ભાસુરાસ્યં સુભાલં

પાપઘ્નં ગોપપાલં કરણહરકલં નીરભૃદ્વારનીલમ્ ।
ચારુગ્રીવં રુચાલં રતમદતરલં ચેતસા પીતચેલં

શીતપ્રસ્ફીતશીલં વરય વરબલં વાસુદેવં સુબાલમ્ ॥ ૧૨॥
ઇતિ શ્રીરૂપગોસ્વામિવિરચિતસ્તવમાલાયાં ચિત્રકવિત્વાનિ સમાપ્તા ।

Gitavali ॥ ગીતાવલી ॥

પ્રથમં નન્દોત્સવાદિ
શ્રીરાધાકૃષ્ણૌ જયતઃ

૧
ભૈરવરાગેણ ગીયતે ।
પુત્રમુદારમસૂત યશોદા ।
સમજનિ વલ્લવતતિરતિમોદા ॥ ધ્રુવમ્ ॥
કોઽપ્યપનયતિ વિવિધમુપહારમ્ ।
નૃત્યતિ કોઽપિ જનો બહુબારમ્ ॥
કોઽપિ મધુરમુપગાયતિ ગીતમ્ ।
વિકિરતિ કોઽપિ સદધિ નવનીતમ્ ॥
કોઽપિ તનોતિ મનોરથપૂર્તિમ્   ।
પશ્યતિ કોઽપિ સનાતનમૂર્તિમ્   ॥ ૧॥

૨
આસાવરી ।
વિપ્રવૃન્દમભૂદલઙ્કૃતિગોધનૈરપિ  પૂર્ણમ્ ।
ગાયનાન્ અપિ મદ્વિધાન્ વ્રજનાથ તોષય તૂર્ણમ્ ॥
સૂનુરદ્ભુતસુન્દરોઽજનિ નન્દરાજ તવાયમ્ ।
દેહિ ગોષ્ઠજનાય વાઞ્છિતમુત્સવોચિતદાયમ્ ॥ ધ્રુવમ્ ॥

તાવકાત્મજવીક્ષણક્ષણનન્દિ મદ્વિધચિત્તમ્ ।
યન્ન કૈરપિ લબ્ધમર્થિભિરેતદિચ્છતિ   વિત્તમ્ ॥
શ્રીસનાતનચિત્તમાનસકેલિનીલમરાલે ।
માદૃશાં રતિરત્ર તિષ્ઠતુ સર્વદા તવ બાલે ॥ ૨॥

૩
વસન્તપઞ્ચમી
વસન્તરાગઃ
અભિનવકુટ્મલગુચ્છસમુજ્જ્વલકુઞ્ચિતકુન્તલભાર ।
પ્રણયિજનેરિતવન્દનસહકૃતચૂર્ણિતવનઘનસાર   ॥
જય જય સુન્દર નન્દકુમાર ।
સૌરભસઙ્કટવૃન્દાવનવિહિતવસન્તવિહાર ॥ ધ્રુવ ॥
અધરવિરાજિતમન્દતરસ્મિતલોભિતનિજપરિવાર ।
ચટુલદૃગઞ્ચલરચિતરસોચ્ચલરાધામદનવિકાર ॥
ભુવનવિમોહનમઞ્જુલનર્તનગતિવલ્ગિતમણિહાર ।
નિજવલ્લભજનસુહૃત્સનાતનચિત્તવિહરદવતાર ॥ ૩॥

૪
દોલોત્સવઃ
વસન્તરાગઃ
કેલિરસમાધુરી તતિભિરતિમેદુરી

કૃતનિખિલબન્ધુપશુપાલમ્ ।
હૃદિ વિધૃતચન્દનં સ્ફુરદરુણવન્દનં

દેહરુચિનિર્જિતતમાલમ્   ॥
સુન્દરિ માધવમવકલયાલમ્ ।

મિત્રકરલોલયા રત્નમયદોલયા
ચલિતવપુરતિચપલમાલમ્ ॥ ધ્રુવ ॥

વ્રજહરિણલોચના રચિતગોરોચના

stavamAlAsangraha.pdf 113



શ્રીરૂપગોસ્વામિવિરચિતા સ્તવમાલા

તિલકરુચિરુચિરતરભાલમ્ ।
સ્મિતજનિતલોભયા વદનશશિશોભયા

વિભ્રમિતનવયુવતિજાલમ્ ॥
નર્મમયપણ્ડિતં પુષ્પકુલમણ્ડિતં

રમણમિહ વક્ષસિ વિશાલમ્ ।
પ્રણતભયશાતનં પ્રિયમધિ સનાતનં

ગોષ્ઠજનમાનસમરાલમ્ ॥ ૪॥

૫
આસાવરી
નિપતતિ પરિતો વન્દનપાલી ।
તં દોલયતિ મુદા સુહૃદાલી ॥
વિલસતિ દોલોપરિ વનમાલી ।
તરલસરોરુહશિરસિ યથાલી ॥ ધ્રુવ ॥
જનયતિ ગોપીજનકરતાલી ।
કાપિ પુરો નૃત્યતિ પશુપાલી ॥
અયમારણ્યકમણ્ડનશાલી ।
જયતિ સનાતનરસપરિપાલી ॥ ૫॥

૬
ધનાશ્રીઃ
ન કુરુ કદર્થનમત્ર સરણ્યામ્ ।
મામવલોક્ય સતીમશરણ્યામ્ ॥
ચઞ્ચલ મુઞ્ચ પટાઞ્ચલભાગમ્ ।
કરવાણ્યધુના ભાસ્કરયાગમ્ ॥ ધ્રુવ ॥
ન રચય ગોકુલવીર વિલમ્બમ્ ।
વિદધે વિધુમુખ વિનતિકદમ્બમ્ ॥
રહસિ બિભેમિ વિલોલદૃગન્તમ્ ।

વીક્ષ્ય સનાતન દેવ ભવન્તમ્ ॥ ૬॥

૭
સૌરષ્ટ્રી
રાધે નિગદ નિજં ગદમૂલમ્ ।
ઉદયતિ તનુમનુ કિમિતિ તાપકુલમનુકૃતવિકટકુકૂલમ્ ॥ ધ્રુવ ॥
પ્રચુરપુરન્દરગોપવિનિન્દકકાન્તિપટલમનુકૂલમ્ ।
ક્ષિપસિ વિદૂરે મૃદુલં મુહુરપિ  સમ્ભૃતમુરસિ દુકૂલમ્ ॥
અભિનન્દસિ ન હિ ચન્દ્રરજોભરવાસિતમપિ તામ્બૂલમ્ ।
ઇદમપિ વિકિરસિ વરચમ્પકકૃતમનુપમદામ સચૂલમ્ ॥
ભજદનવસ્થિતિમખિલપદે સખિ સપદિ વિડમ્બિતતૂલમ્ ।
કલિતસનાતનકૌતુકમપિ તવ હૃદયં સ્ફુરતિ સશૂલમ્ ॥ ૭॥

૮
સૌરષ્ટ્રી
કુટિલં  મામવલોક્ય નવામ્બુજમુપરિ ચુચુમ્બ સ રઙ્ગી  ।
તેન હઠાદહમભવં વેપથુમણ્ડલસઞ્ચલદઙ્ગી  ॥
ભામિનિ પૃચ્છ ન વારં વારમ્ ।
હન્ત વિમુહ્યતિ વીક્ષ્ય મનો મમ વલ્લવરાજકુમારમ્ ॥ ધ્રુવ ॥
દાડિમલતિકામનુ નિસ્તલફલનમિતાં સ દધે હસ્તમ્ ।
તદનુભવાન્ મમ ધર્મોજ્જ્વલમપિ ધૈર્યધનં ગતમસ્તમ્ ॥
અદશદશોકલતાપલ્લવમયમતનુસનાતનનર્મા ।
તદહમવેક્ષ્ય બભૂવ ચિરં બત વિસ્મૃતકાયિકકર્મા ॥ ૮॥

૯
ધનાશ્રીઃ
અનધિગતાકસ્મિકગદકારણમર્પિતમન્ત્રૌષધિનિકુરમ્બમ્   ।
અવિરતરુદિતવિલોહિતલોચનમનુશોચતિ તામખિલકુટુમ્બમ્ ॥

દેવ હરે ભવ કારુણ્યશાલી ।
સા તવ નિશિતકટાક્ષશરાહતહૃદયા જીવતિ કૃશતનૂરાલી ॥ ધ્રુવ ॥
હૃદિ વલદવિરલસઞ્જ્વરપટલીસ્ફુટદુજ્જ્વલમૌક્તિકસમુદાયા ।
શીતલભૂતલનિશ્ચલતનુરિયમવસીદતિ સંપ્રતિ નિરુપાયા ॥
ગોષ્ઠજનાભયસત્રમહાવ્રતદીક્ષિત ભવતો માધવ બાલા ।
કથમર્હતિ તાં હન્ત સનાતન વિષમદશાં ગુણવૃન્દવિશાલા ॥ ૯॥

૧૦
આસાવરી
હન્ત ન કિમુ મન્થરયસિ સન્તતમભિજલ્પમ્ ।
દન્તરોચિરન્તરયતિ સન્તમસમનલ્પમ્ ॥
રાધે પથિ મુઞ્ચ ભુરિ સમ્ભ્રમમભિસારે ।
ચારય ચરણામ્બુરુહે ધીરં સુકુમારે ॥ ધ્રુવ ॥
સન્તનુ ઘનવર્ણમતુલકુન્તલનિચયાન્તમ્ ।
ધ્વાન્તં તવ જીવતુ નખકાન્તિભિરભિશાન્તમ્ ॥
સસનાતનમાનસાદ્ય યાન્તી ગતશઙ્કમ્ ।
અઙ્ગીકુરુ  મઞ્જુકુઞ્જવસતેરલમઙ્કમ્ ॥ ૧૦॥

૧૧
ગૌડી
સિચયમુદઞ્ચય હૃદયાદલ્પમ્ ।
વિલિખામ્યદ્ભુતમકરાકલ્પમ્ ॥
ઇહ ન હિ સઙ્કુચ પઙ્કજનયને ।
વેશં તવ કરવૈ રતિશયને ॥ ધ્રુવ ॥
રાધે દોલય ન કિલ કપોલમ્ ।
ચિત્રં રચયામ્યહમવિલોલમ્ ॥
તવ વપુરદ્ય સનાતનશોભમ્ ।

જનયતિ હૃદિ મમ કઞ્ચન લોભમ્ ॥ ૧૧॥

૧૨
આસાવરી
તવ ચઞ્ચલમતિરયમઘહન્તા ।
અહમુત્તમધૃતિદિગ્ધદિગન્તા ॥
દૂતિ વિદૂરય કોમલકથનમ્ ।
પુનરભિધાસ્યે ન હિ મધુમથનમ્ ॥ ધ્રુવ ॥
શઠચરિતોઽયં તવ વનમાલી ।
મૃદુહૃદયાહં નિજકુલપાલી ॥
તવ હરિરેષ નિરઙ્કુશનર્મા ।
અહમનુબદ્ધસનાતનધર્મા ॥ ૧૨॥

૧૩
ભૈરવઃ
મણ્ડિતહલ્લીસકમણ્ડલાં
નટયન્ રાધાં ચલકુણ્ડલામ્ ॥
નિખિલકલાસમ્પદિ પરિચયી ।
પ્રિયસખિ પશ્ય નટતિ મુરજયી ॥ ધ્રુવ ॥
મુહુરાન્દોલિત  રત્નવલયમ્ ।
સલયં ચલયન્ કરકિશલયમ્ ॥
ગતિભઙ્ગિભિરવશીકૃતશશી  ।
સ્થગિતસનાતનશઙ્કરવશી ॥ ૧૩॥

૧૪
ભૈરવઃ
દામોદરરતિવર્ધનવેશે

હરિનિષ્કુટવૃન્દાવિપિનેશે ।

રાધે જય જય માધવદયિતે
ગોકુલતરુણીમણ્ડલમહિતે ॥ ધ્રુવ ॥

વૃષભાનુદધિનવશશિલેખે
લલિતાસખિ ગુણરમિતવિશાખે ।

કરુણાં કુરુ મયિ કરુણાભરિતે ।
સનકસનાતનવર્ણિતચરિતે   ॥ ૧૪॥

૧૫
ધનાશ્રીઃ ।
રાજપુરાદ્ ગોકુલમુપયાતમ્ ।
પ્રમદોન્માદિતજનનીતાતમ્ ॥
સ્વપ્ને સખિ પુનરદ્ય મુકુન્દમ્  ।
આલોકયમવતંસિતકુન્દમ્ ॥ ધ્રુવ ॥
પરમમહોત્સવઘુર્ણિતઘોષમ્   ।
નયનેઙ્ગિતકૃતમત્પરિતોષમ્  ॥
નવગુઞ્જાવલિકૃતપરભાગમ્ ।
પ્રબલસનાતનસુહૃદનુરાગમ્ ॥ ૧૫॥

૧૬
સૌરાષ્ટ્રી
પુલકમુપૈતિ ભયાન્ મમ ગાત્રમ્ ।
હસસિ તથાપિ મદાદતિમાત્રમ્ ॥
વારય તૂર્ણમિમં સખિ કૃષ્ણમ્ ।
અનુચિતકર્મણિ નિર્મિતતૃષ્ણમ્   ॥ ધ્રુવ ॥
જાને ભવતીમેવ વિપક્ષામ્ ।
મામુપનીતા યદ્ વનકક્ષામ્ ॥
અદ્ય સનાતનમતિસુખહેતુમ્ ।
ન પરિહરિષ્યે વિધિકૃતસેતુમ્ ॥ ૧૬॥

અથ રાસઃ

૧૭
ધનાશ્રીઃ
કોમલશશિકરરમ્યવનાન્તરનિર્મિતગીતવિલાસ   ।
તૂર્ણસમાગતવલ્લવયૌવતવીક્ષણકૃતપરિહાસ ॥
જય જય ભાનુસુતાતટરઙ્ગમહાનટ  સુન્દર નન્દકુમાર ।
શરદઙ્ગીકૃતદિવ્યરસાવૃત  મઙ્ગલરાસવિહાર  ॥ ધ્રુવ ॥
ગોપીચુમ્બિત રાગકરમ્બિત માનવિલોકનલીન ।
ગુણવર્ગોન્નતરાધાસઙ્ગતસૌહૃદસમ્પદધીન  ॥
તદ્વચનામૃતપાનમદાહૃત વલયીકૃતપરિવાર ।
સુરતરુણીગણમતિવિક્ષોભણ ખેલનવલ્ગિતહાર ॥
અમ્બુવિગાહનનન્દિતનિજજન મણ્ડિતયમુનાતીર ।
સુખસંવિદ્ઘન પૂર્ણસનાતન નિર્મલનીલશરીર ॥ ૧૭॥

૧૮
ધનાશ્રીઃ
શુદ્ધસતીવ્રતવિત્તા અહમતિનિર્મલચિત્તા ।
પ્રથયસિ સુજનવિમુક્તં નર્મેદં કિમયુક્તમ્ ॥
માધવ પરિહર મે પટમેતમ્ ।
યામિ જવેન નિકેતમ્ ॥ ધ્રુવ ॥
યદિ જાનામ્યધિતીરં ત્વામતિગૂઢશરીરમ્ ।
દૂરે સૂરસુતાયાં સાયં કથમુપયાયામ્ ॥
વિદધે ભવદવનામં ચરિતં પરિહર વામમ્ ।
વર્ત્મ સનાતનમુચિતં પાલય ધાર્મિકરુચિતમ્   ॥ ૧૮॥

૧૯
કર્ણાટઃ
કિં  વિતનોષિ મુધાઙ્ગવિભૂષણકપટેનાત્ર  વિઘાતમ્ ।
સોઢુમહં સમયસ્ય ન સંપ્રતિ શક્તા લવમપિ પાતમ્ ॥
ગોકુલમઙ્ગલવંશી
ધ્વનિરુદ્ગર્જતિ વનગતયે સ્મરભૂપતિશાસનશંસી ॥ ધ્રુવ ॥
માધવચરણાઙ્ગુષ્ઠનખદ્યુતિરયમુદયતિ  હિમધામા ।
મા ગુરુજનભયમુદ્ગિર મુહુરિયમભવં  ધાવિતકામા ॥
તં સેવિતુમિહ પશ્ય સનાતનપરમારણ્યજવેશમ્ ।
ગોપવધૂતતિરિયમુપસર્પતિ ભાનુસુતાતટદેશમ્ ॥ ૧૯॥

૨૦
કર્ણાટઃ
સ્ફુરદિન્દીવરનિન્દિકલેવર

રાધાકુચકુઙ્કુમભર  પિઞ્જર ।
સુન્દરચન્દ્રકચૂડ મનોહર

ચન્દ્રાવલિમાનસશુકપઞ્જર ॥
જય જય જય ગુઞ્જાવલિમણ્ડિત ।

પ્રણયવિશ‍ૃઙ્ખલગોપીમણ્ડલવર
બિમ્બાધરખણ્ડનપણ્ડિત ॥ ધ્રુવ ॥

મૃગવનિતાનનતૃણવિસ્રંસન
કર્મધુરન્ધરમુરલીકૂજિત  ।

સ્વારસિકસ્મિતસુષમોન્માદિત
સિદ્ધસતીનયનાઞ્ચલપૂજિત ॥

તામ્બૂલોલ્લસદાનનસારસ
જામ્બૂનદરુચિવિસ્ફુરદમ્બર ।

હરકમલાસનસનકસનાતન
ધૃતિવિધ્વંસનલીલાડમ્બર ॥ ૨૦॥

૨૧
કેદારઃ
સૌરભસેવિતપુષ્પવિનિર્મિત 

નિર્મલવનમાલાપરિમણ્ડિત ।
મદ્નતરસ્મિતકાન્તિકરમ્બિત

વદનામ્બુજનવવિભ્રમપણ્ડિત ॥
જય જય મરકતકન્દલસુન્દર ।

વરચામીકરપીતામ્બરધર
વૃન્દાવનજનવૃન્દપુરન્દર ॥ ધ્રુવ ॥

નવગુઞ્જાફલરાજિભિરુજ્જ્વલ
કેકિશિખણ્ડકશેખરમઞ્જુલ ।

ગુણવર્ગાતુલગોપવધૂકુલ
ચિત્તશિલીમુખપુષ્પિતવઞ્જુલ ॥

કલમુરલીક્વણપૂરવિચક્ષણ
પશુપાલાધિપહૃદયાનન્દન ।

ગિરિશસનાતનસનકસનન્દન
નારદકમલાસનકૃતવન્દન ॥ ૨૧॥

૨૨
ગૌડી
યામુનજલકણિકાભિરુપેતે ।
સઙ્ગતમુજ્જ્વલકુઞ્જનિકેતે  ॥
ત્વયિ વિનિહિતવરસૌહૃદભારમ્ ।
વિહિતાપરતરુણીપરિહારમ્ ॥
ભજ સખિ વલ્લવરાજકુમારમ્ ।
કામિતતાવકસઙ્ગવિહારમ્  ॥ ધ્રુવ ॥
નવગુઞ્જાફલમઞ્જુલહારમ્ ।
માલ્યવિહારિમધુપપરિવારમ્ ॥

નિર્મલનર્મવિભાવનશીલમ્ ।
વલ્લવમત્ર સનાતનલીલમ્ ॥

૨૩
મલ્લારઃ
તરુણીલોચનતાપવિમોચન

હાસસુધાઙ્કુરધારી  ।
મન્દમરુચ્ચલપિઞ્છકૃતોજ્જ્વલ

મૌલિરુદારવિહારી ॥
સુન્દરિ પશ્ય મિલતિ વનમાલી ।

દિવસે પરિણતિમુપગચ્છતિ સતિ
નવનવવિભ્રમશાલી ॥ ધ્રુવ ॥

ધેનુખુરોદ્ધુતરેણુપરિપ્લુત
ફુલ્લસરોરુહદામા ।

અચિરવિકસ્વરલસદિન્દીવર
મણ્ડલસુન્દરધામા ॥

કલમુરલીરુતિકૃતતાવકરતિ-
રત્ર દૃગન્તતરઙ્ગી  ।

ચારુસનાતનતનુરનુરઞ્જન
કારિસુહૃદ્ગણસઙ્ગી  ॥ ૨૩॥

૨૪
ધનાશ્રીઃ
યદ્યપિ સમાધિષુ વિધિરપિ પશ્યતિ

ન તવ નખાગ્રમરીચિમ્ ।
ઇદમિચ્છામિ નિશમ્ય તવાચ્યુત

તદપિ કૃપાદ્ભુતવીચિમ્ ॥
દેવ ભવન્તં વન્દે ।

મન્માનસમધુકરમર્પય નિજ
પદપઙ્કજમકરન્દે ॥ ધ્રુવ ॥

ભક્તિરુદઞ્ચતિ યદ્યપિ માધવ
ન ત્વયિ મમ તિલમાત્રી ।

પરમેશ્વરતા તદપિ તવાધિક
દુર્ઘટઘટનવિધાત્રી ॥

અયમવિલોલતયાદ્ય સનાતન
કલિતાદ્ભુતરસભારમ્ ।

નિવસતુ નિત્યમિહામૃતનિન્દિનિ
વિન્દન્મધુરિમસારમ્ ॥ ૨૪॥

અથ નાયિકાભેદાઃ
અથાભિસારિકા વાસસજ્જાપ્યુત્કણ્ઠિતા તથા ।
વિપ્રલબ્ધા ખણ્ડિતા ચ કલહાન્તરિતા પરા ॥
પ્રોષિતપ્રેયસી પ્રોક્તા તથા સ્વાધીનભર્તૃકા ।
ઇત્યષ્ટૌ નાયિકાભેદા રસતન્ત્રે પ્રકીર્તિતાઃ   ॥
તત્રાભિસારિકા
યા પર્યુત્સુકચિત્તાતિમદેન મદનેન ચ ।
આત્મનાભિસરેત્ કાન્તં સા ભવેદભિસારિકા ॥

૨૫
ધનાશ્રીઃ
ત્વં કુચવલ્ગિતમૌક્તિકમાલા ।
સ્મિતસાન્દ્રીકૃતશશિકરજાલા ॥
હરિમભિસર સુન્દરિ સિતવેશા ।
રાકારજનિરજનિ ગુરુરેષા ॥ ધ્રુવ ॥
પરિહિતમાહિષદધિરુચિસિચયા ।
વપુરર્પિતઘનચન્દનનિચયા   ॥
કર્ણકરમ્બિતકૈરવહાસા ।

કલિતસનાતનસઙ્ગવિલાસા  ॥ ૨૫॥
અથ વાસકસજ્જા
ભવેદ્ વાસકસજ્જાસૌ સજ્જિતાઙ્ગરતાલયા  ।
નિશ્ચિત્યાગમનં ભર્તુર્દ્વારેક્ષણપરાયણા ॥

૨૬
કલ્યાણઃ
કુસુમાવલિભિરુપસ્કુરુ તલ્પમ્ ।
માલ્યં ચામલમણિસરકલ્પમ્ ॥
પ્રિયસખિ કેલિપરિચ્છદપુઞ્જમ્ ।
ઉપકલ્પય સત્વરમધિકુઞ્જમ્ ॥ ધ્રુવ ॥
મણિસમ્પુટમુપનય તામ્બૂલમ્ ।
શયનાઞ્ચલમપિ પીતદુકૂલમ્ ॥
વિદ્ધિ સમાગતમપ્રતિબન્ધમ્ ।
માધવમાશુ સનાતનસન્ધમ્ ॥ ૨૫॥
અથોત્કણ્ઠિતા
સા સ્યાદુત્કણ્ઠિતા યસ્યા વાસં નૈતિ દ્રુતં પ્રિયઃ ।
તસ્યાનગમને હેતું ચિન્તયન્ત્યા શુચા ભૃશમ્ ॥

૨૭
આસાવરી
કિમુ ચન્દ્રાવલિરનયગભીરા ।
ન્યરુણદમું રતિવીરમધીરા ॥
અતિચિરમજનિ રજનિરતિકાલી ।
સઙ્ગમવિન્દત  ન હિ વનમાલી ॥ ધ્રુવ ॥
કિમિહ જને ધૃતપઙ્કવિપાકે ।
વિસ્મૃતિરસ્ય બભૂવ વરાકે ॥
કિમુત સનાતનતનુરલઘિષ્ઠમ્ ।

રણમારભત સુરારિભિરિષ્ટમ્ ॥ ૨૭॥
અથ વિપ્રલબ્ધા
યસ્યા દૂતીં  સ્વયં પ્રેષ્ય સમયે નાગતઃ પ્રિયઃ ।
શોચન્તી તં વિના દુઃસ્થા વિપ્રલબ્ધા તુ સા સ્મૃતા ॥

૨૮
ગૌડી
કોમલકુસુમાવલીકૃતચયનમ્ ।
અપસારય રતિલીલાશયનમ્ ॥
શ્રીહરિણાદ્ય ન લેભે શમયે ।
હન્ત જનં સખિ શરણં કમયે ॥ ધ્રુવ ॥
નિધૃતમનોહરગન્ધવિલાસમ્ ।
ક્ષિપ યામુનતટભુવિ પટવાસમ્ ॥
લબ્ધમવેહિ નિશાન્તિમયામમ્ ।
મુઞ્ચ સનાતનસઙ્ગતિકામમ્  ॥ ૨૮॥
અથ ખણ્ડિતા
અન્યયા સહ કાન્તસ્ય દૃષ્ટે સમ્ભોગલક્ષણે ।
ઈર્ષ્યાકષાયિતાત્માસૌ ખણ્ડિતા ખલુ કથ્યતે ॥

૨૯
રામકેલિઃ
હૃદયાન્તરમધિશાયિતમ્ । રમય જનં નિજદયિતમ્ ॥
કિં  ફલમપરાધિકયા । સંપ્રતિ તવ રાધિકયા ॥
માધવ પરિહર પટિમતરઙ્ગમ્  ।
વેત્તિ ન કા તવ રઙ્ગમ્  ॥ ધ્રુવ ॥
આઘૂર્ણતિ તવ નયનમ્ । યાહિ ઘટીં ભજ શયનમ્ ॥
અનુલેપં રચયાલમ્ । નશ્યતુ નખપદજાલમ્ ॥

ત્વામિહ વિલસતિ બાલા । મુખરસખીનાં માલા ॥
દેવ સનાતન વન્દે । ન કુરુ વિલમ્બમાલિન્દે ॥ ૨૯॥

૩૦
યાં સેવિતવાન્ અસિ જાગરી ।
ત્વામજયત્ સા નિશિ નાગરી ॥
કપટમિદં તવ વિન્દતિ હરે ।
નાવસરં પુનરાલિનિકરે ॥ ધ્રુવ ॥
મા કુરુ શપથં ગોકુલપતે ।
વેત્તિ ચિરં કા ચરિતં ન તે ॥
મુક્તસનાતનસૌહૃદભરે ।
ન પુનરહં ત્વયિ રસમાહરે ॥ ૩૦॥
અથ કલહાન્તરિતા
નિરસ્તો મન્યુના કાન્તો નમન્નપિ યયા પુરઃ ।
સાનુતાપયુતા દીના કલહાન્તરિતા ભવેત્ ॥

૩૧
લલિતઃ
નાકર્ણયમતિસુહૃદુપદેશમ્ ।
માધવચાટુપટલમપિ લેશમ્ ॥
સીદતિ સખિ મમ હૃદયમધીરમ્ ।
યદભજમિહ ન હિ ગોકુલવીરમ્ ॥ ધ્રુવ ॥
નાલોકયમર્પિતમુરુહારમ્   ।
પ્રણમન્તં ચ દયિતમનુવારમ્ ॥
હન્ત સનાતનગુણમભિયાન્તમ્ ।
કિમધારયમહમુરસિ ન કાન્તમ્ ॥ ૩૧॥
અથ વિરહિણી પ્રોષિતપ્રેયસી

કુતશ્ચિત્ કારણાદ્ યસ્યા વિદૂરસ્થો ભવેત્ પતિઃ ।
તદનાગમદુઃખાર્તા સા સ્યાત્ પ્રોષિતભર્તૃકા ॥

૩૨
ગૌડી
કુર્વતિ કિલ કોકિલકુલે ઉજ્જ્વલકલનાદમ્ ।
જૈમિનિરિતિ જૈમિન્રિતિ જલ્પતિ સવિષાદમ્ ॥
માધવ ઘોરે વિયોગતમસિ નિપપાત રાધા ।
વિધુરમલિનમૂર્તિરધિકમધિરૂઢબાધા   ॥ ધ્રુવ ॥
નીલનલિનમાલ્યમહહ વીક્ષ્ય પુલકવીતા ।
ગરુડ ગરુડ ગરુડેત્યભિરૌતિ પરમભીતા ॥
લમ્ભિતમૃગનાભિમગુરુકર્દમમનુ દીના ।
ધ્યાયતિ શિતિકણ્ઠમપિ સનાતનમનુલીના ॥ ૩૨॥
અથ સ્વાધીનભર્તૃકા
યસ્યાઃ પ્રેમગુણાકૃષ્ટઃ પ્રિયઃ પાર્શ્વં ન મુઞ્ચતિ ।
વિચિત્રસમ્ભ્રમાસક્તા સા સ્યાત્ સ્વાધીનભર્તૃકા ॥

૩૩
મલ્લારઃ
પત્રાવલિમિહ મમ હૃદિ ગૌરે ।
મૃગમદબિન્દુભિરર્પય શૌરે ॥
શ્યામલ સુન્દર વિવિધવિશેષમ્ ।
વિરચય વપુષિ મમોજ્જ્વલવેશમ્ ॥ ધ્રુવ ॥
પિઞ્છમુકુટ મમ પિઞ્છનિકાશમ્ ।
વરમવતંસય કુન્તલપાશમ્ ॥
અત્ર સનાતન શિલ્પલવઙ્ગમ્  ।
શ્રુતિયુગલે મમ લમ્ભય સઙ્ગમ્  ॥ ૩૩॥

૩૪
વસન્તરાગઃ
કિમયં રચયતિ નયનતરઙ્ગમ્  ।
કૈરવિની ન હિ ભજતિ પતઙ્ગમ્  ॥
વારય માધવમુદ્યદનઙ્ગમ્  ।
સ્પૃશતિ યથાયં ન સખિ મદઙ્ગમ્  ॥ ધ્રુવ ॥
કમ્પિકરાન્ મમ પતતિ લવઙ્ગમ્  ।
ત્વમપિ તથાપિ ન મુઞ્ચસિ રઙ્ગમ્  ॥
કમપિ સનાતનધર્મમભઙ્ગમ્  ।
ન પરિહરિષ્યે હૃદિ કૃતસઙ્ગમ્  ॥ ૩૪॥

૩૫
ભૈરવરાગઃ
અપઘનઘટિતઘુસૃણઘનસાર ।
પિઞ્છખચિતકુઞ્ચિતકચભાર ॥
જય જય વલ્લવરાજકુમાર ।
રાધાવક્ષસિ હરિમણિહાર ॥ ધ્રુવ ॥
રાધાધૃતિહરમુરલીતાર ।
નયનાઞ્ચલકૃતમદનવિકાર ॥
રસરઞ્જિતરાધાપરિવાર ।
કલિતસનાતનચિત્તવિહાર ॥ ૩૫॥

૩૬
કર્ણાટરાગઃ, એકતાલી તાલઃ
સુન્દરિ સાધ્વી ત્વમિહ કિશોરી ।
તત્ કથમસિ વદ ગોષ્ઠપુરન્દરનન્દન હૃન્મણિચૌરી ॥
ન હિ સઙ્ગોપય  પરધનમધુના ત્વં વિદિતા કુલપાલી ।
લલિતાસખિ કુરુ કરુણાં સીદતિ કન્દરભુવિ વનમાલી ॥

અયિ રમણીમણિ રમણીયં મણિમર્પય પુનરાવલમ્બમ્ ।
બહ્વતુ નિરાકુલમતિકૃપયા તવ હરિપરિજનનિકુરમ્બમ્ ॥
દૂતીયુગમિદમવનમતિ સ્વયમવનિલુઠિતકચજુટમ્ ।
તન્વિ સનાતનસૌહૃદમનુસર વિસ્તારય ન હિ કૂટમ્ ॥ ૩૬॥

૩૭
મલ્લારરાગઃ, એકતાલી તાલઃ
રાધે કલય હૃદયમનુકૂલમ્ ।
દલતિ દૃગઞ્ચલશરહતહૃત્ તવ ગોકુલજીવિતમૂલમ્ ॥ ધ્રુવ ॥
શીલિતપઞ્ચમગીતિરદક્ષિણપાણિસરોરુહહંસી ।
તનુતે સામ્પ્રતમસ્ય મુનિવ્રતમરતિભરાદિવ વંશી ॥
ભ્રમદિન્દિન્દિરવૃન્દવિકર્ષણપરિમલપટલવિશાલા ।
પતિતા કણ્ઠતટાદભિશુષ્યતિ તસ્ય વને વનમાલા ॥
અદયે દધતી તનુરપિ તનુતાં તસ્ય સમુજ્ઝિતલીલા ।
શીર્યતિ કન્દરધામ્નિ સનાતનહૃદયાનન્દનશીલા ॥ ૩૭॥

૩૮
વસન્તરાગઃ
મધુરિપુરદ્ય વસન્તે ।
ખેલતિ ગોકુલયુવતિભિરુજ્જ્વલપુષ્પસુગન્ધદિગન્તે ॥ ધ્રુવ ॥
પ્રેમકરમ્બિતરાધાચુમ્બિતમુખવિધુરુત્સવશાલી ।
ધૃતચન્દ્રાવલિચારુકરાઙ્ગુલિરિહ  નવચમ્પકમાલી ॥
નવશશિરેખાલિખિતાવશાખાતનુરથ લલિતાસઙ્ગી  ।
શ્યામલયાશ્રિતબાહુરુદઞ્ચિતપદ્માવિભ્રમરઙ્ગી  ॥
ભદ્રાલમ્બિતશૈવ્યોદીરિતરક્તરજોભરધારી ।
પશ્ય સનાતનમૂર્તિરયં   ઘનવૃન્દાવનરુચિકારી ॥ ૩૮॥
(૩૯]

@૧
વસન્તરાગઃ
ઋતુરાજાર્પિતતોષરઙ્ગમ્    ।
રાધે ભજ વૃન્દાવનંરઙ્ગમ્  ॥ ધ્રુવ ॥
મલયાનિલગુરુશિક્ષિતલાસ્યા ।
નટતિ લતાતતિરુજ્જ્વલહાસ્યા ॥
પિકતતિરિહ વાદયતિ મૃદઙ્ગમ્  ।
પશ્યતિ તરુકુલમઙ્કુરદઙ્ગમ્   ॥
ગાયતિ ભૃઙ્ગઘટાદ્ભુતશીલા  ।
મમ વંશીવ સનાતનલીલા ॥ ૩૯॥

૪૦
વસન્તરાગઃ
વિહરતિ સહ રાધિકયા રઙ્ગી  ।
મધુમધુરે વૃન્દાવનરોધસિ હરિરિહ હર્ષતરઙ્ગી  ॥ ધ્રુવ ॥
વિકિરતિ યન્ત્રેરિતમઘવૈરિણિ રાધા કુઙ્કુમપઙ્કમ્  ।
દયિતામયમપિ સિઞ્ચતિ મૃગમદરસરાશિભિરવિશઙ્કમ્ ॥
ક્ષિપતિ મિથો યુવમિથુનમિદં નવમરુણતરં પટવાસમ્ ।
જિતમિતિ જિતમિતિ મુહુરપિ  જલ્પતિ કલ્પયદતનુવિલાસમ્ ॥
સુબલો રણયતિ ઘનકરતાલી જિતવાન્ ઇતિ વનમાલી ।
લલિતા વદતિ સનાતનવલ્લભમજયત્ પશ્ય મમાલી ॥ ૪૦॥

૪૧
ધનાશ્રીઃ
રાધા સખિ જલકેલિષુ નિપુણા ।
ખેલતિ નિજકુણ્ડે મધુરિપુણા ॥ ધ્રુવ ॥
કુચપટલુણ્ઠનનિર્મિતકલિના   ।
આયુધપદવીયોજિતનલિના ॥

દૃઢપરિરમ્ભણચુમ્બનહઠિના ।
હિમજલસેચનકર્મણિ કઠિના ॥
સુખભરશિથિલસનાતનમહસા ।
દયિતપરાજયલક્ષણસહસા ॥

૪૨
ધનાશ્રીઃ
રાધે નિજકુણ્ડપયસિ તુઙ્ગીકુરુ  રઙ્ગમ્  ।
કિં  ચ સિઞ્ચ પિઞ્છમુકુટમઙ્ગીકૃતભઙ્ગમ્   ॥ ધ્રુવ ॥
અસ્ય પશ્ય ફુલ્લકુસુમરચિતોજ્જ્વલચૂડા ।
ભીતિભિરતિનીલનિવિડકુન્તલમનુ ગૂઢા ॥
ધાતુરચિતચિત્રવીથિરમ્ભસિ પરિલીના ।
માલાપ્યતિશિથિલવૃત્તિરજનિ ભૃઙ્ગહીના  ॥
શ્રીસનાતનસુમણિરત્નમંશુભિરપિ ચણ્ડમ્ ।
ભેજે પ્રતિબિમ્બભાવદમ્ભી તવ ગણ્ડમ્ ॥ ૪૨॥
ઇતિ શ્રીરૂપગોસ્વામિવિરચિતસ્તવમાલાયાં ગીતાવલી સમાપ્તા ।

Shri Lalitashtakam ॥ શ્રીલલિતાષ્ટકમ્ ॥

શ્રીલલિતાપ્રણામસ્તોત્રમ્
શ્રીલલિતાય નમઃ ।
રાધામુકુન્દ  પદસમ્ભવઘર્મબિન્દુ

નિર્મઞ્છનોપકરણીકૃત દેહલક્ષામ્ ।
ઉત્તુઙ્ગસૌહૃદવિશેષવશાત્  પ્રગલ્ભાં

દેવીં  ગુણૈઃ સુલલિતાં લલિતાં નમામિ ॥ ૧॥
રાકાસુધાકિરણમણ્ડલકાન્તિદણ્ડિ

વક્ત્રશ્રિયં ચકિતચારૂ ચમૂરુનેત્રામ્ ।
રાધાપ્રસાધનવિધાનકલાપ્રસિદ્ધાં

દેવીં  ગુણૈઃ સુલલિતાં લલિતાં નમામિ ॥ ૨॥
લાસ્યોલ્લસદ્ભુજગશત્રુપતત્રચિત્ર

પટ્ટાંશુકાભરણકઞ્ચુલિકાઞ્ચિતાઙ્ગીમ્  ।
ગોરોચનારુચિવિગર્હણ ગૌરિમાણં

દેવીં  ગુણૈઃ સુલલિતાં લલિતાં નમામિ ॥ ૩॥
ધૂર્તે વ્રજેન્દ્રતનયે તનુ સુષ્ઠુવામ્યં

મા દક્ષિણા ભાવ કલઙ્કિનિ લાઘવાય ।
રાધે ગિરં શ‍ૃણુ હિતામિતિ શિક્ષયન્તીં

દેવીં  ગુણૈઃ સુલલિતાં લલિતાં નમામિ ॥ ૪॥
રાધામભિવ્રજપતેઃ કૃતમાત્મજેન

કૂટં મનાગ્ અપિ વિલોક્ય વિલોહિતાક્ષીમ્ ।
વાગ્ભઙ્ગિભિસ્તમચિરેણ  વિલજ્જયન્તીં

દેવીં  ગુણૈઃ સુલલિતાં લલિતાં નમામિ ॥ ૫॥
વાત્સલ્યવૃન્દવસતિં  પશુપાલરાજ્ઞ્યાઃ

સખ્યાનુશિક્ષણકલાસુ ગુરું સખીનામ્ ।
રાધાબલાવરજ જીવિતનિર્વિશેષાં 

દેવીં  ગુણૈઃ સુલલિતાં લલિતાં નમામિ ॥ ૬॥
યાં કામપિ વ્રજકુલે વૃષભાનુજાયાઃ

પ્રેક્ષ્ય સ્વપક્ષપદવીમનુરુદ્ધ્યમાનામ્ ।
સદ્યસ્તદિષ્ટઘટનેન કૃતાર્થયન્તીં

દેવીં  ગુણૈઃ સુલલિતાં લલિતાં નમામિ ॥ ૭॥
રાધાવ્રજેન્દ્રસુતસઙ્ગમરઙ્ગચર્યાં 

વર્યાં વિનિશ્ચિતવતીમખિલોત્સવેભ્યઃ ।
તાં ગોકુલપ્રિયસખીનિકુરમ્બમુખ્યાં

દેવીં  ગુણૈઃ સુલલિતાં લલિતાં નમામિ ॥ ૮॥
નન્દન્ અમૂનિ લલિતાગુણલાલિતાનિ

પદ્યાનિ યઃ પઠતિ નિર્મલદૃષ્ટિરષ્ટૌ ।
પ્રીત્યા વિકર્ષતિ જનં નિજવૃન્દમધ્યે

તં કીર્તિદાપતિકુલોજ્જ્વલકલ્પવલ્લી   ॥ ૯॥
ઇતિ શ્રીરૂપગોસ્વામિવિરચિતસ્તવમાલાયાં શ્રીલલિતાષ્ટકં
શ્રીલલિતાપ્રણામસ્તોત્રં સમ્પૂર્ણમ્ ।

Shri Yamunashtakam ॥ શ્રીયમુનાષ્ટકમ્ ॥

ભ્રાતુરન્તકસ્ય પત્તનેઽભિપત્તિહારિણી
પ્રેક્ષયાતિપાપિનોઽપિ પાપસિન્ધુતારિણી ।

નીરમાધુરીભિરપ્યશેષચિત્તબન્ધિની
માં પુનાતુ સર્વદારવિન્દબન્ધુનન્દિની ॥ ૧॥

હારિવારિધારયાભિમણ્ડિતોરુખાણ્ડવા
પુણ્ડરીકમણ્ડલોદ્યદણ્ડજાલિતાણ્ડવા ।

સ્નાનકામપામરોગ્રપાપસમ્પદન્ધિની
માં પુનાતુ સર્વદારવિન્દબન્ધુનન્દિની ॥ ૨॥

શીકરાભિમૃષ્ટજન્તુદુર્વિપાકમર્દિની   
નન્દનન્દનાન્તરઙ્ગભક્તિપૂરવર્ધિની    ।

તીરસઙ્ગમાભિલાષિમઙ્ગલાનુબન્ધિની 
માં પુનાતુ સર્વદારવિન્દબન્ધુનન્દિની ॥ ૩॥

દ્વીપચક્રવાલજુષ્ટસપ્તસિન્ધુભેદિની
શ્રીમુકુન્દનિર્મિતોરુદિવ્યકેલિવેદિની    ।

કાન્તિકન્દલીભિરિન્દ્રનીલવૃન્દનિન્દિની
માં પુનાતુ સર્વદારવિન્દબન્ધુનન્દિની ॥ ૪॥

માથુરેણ મણ્ડલેન ચારુણાભિમણ્ડિતા
પ્રેમનદ્ધવૈષ્ણવાધ્વવર્ધનાય પણ્ડિતા ।

ઊર્મિદોર્વિલાસપદ્મનાભપાદવન્દિની   
માં પુનાતુ સર્વદારવિન્દબન્ધુનન્દિની ॥ ૫॥

રમ્યતીરરમ્ભમાણગોકદમ્બભૂષિતા

દિવ્યગન્ધભાક્કદમ્બપુષ્પરાજિરૂષિતા ।
નન્દસૂનુભક્તસઙ્ઘસઙ્ગમાભિનન્દિની 

માં પુનાતુ સર્વદારવિન્દબન્ધુનન્દિની ॥ ૬॥
ફુલ્લપક્ષમલ્લિકાક્ષહંસલક્ષકૂજિતા

ભક્તિવિદ્ધદેવસિદ્ધકિન્નરાલિપૂજિતા ।
તીરગન્ધવાહગન્ધજન્મબન્ધરન્ધિની

માં પુનાતુ સર્વદારવિન્દબન્ધુનન્દિની ॥ ૭॥
ચિદ્વિલાસવારિપૂરભૂર્ભુવઃસ્વરાપિની

કીર્તિતાપિ   દુર્મદોરુપાપમર્મતાપિની ।
બલ્લવેન્દ્રનન્દનાઙ્ગરાગભઙ્ગગન્ધિની 

માં પુનાતુ સર્વદારવિન્દબન્ધુનન્દિની ॥ ૮॥
તુષ્ટબુદ્ધિરષ્ટકેન નિર્મલોર્મિચેષ્ટિતાં 

ત્વામનેન ભાનુપુત્રિ! સર્વદેવવેષ્ટિતામ્ ।
યઃસ્તવીતિ વર્ધયસ્વ સર્વપાપમોચને

ભક્તિપૂરમસ્ય દેવિ! પુણ્ડરીકલોચને ॥ ૯॥
ઇતિ શ્રીરૂપગોસ્વામિવિરચિતસ્તવમાલાયાં શ્રીયમુનાષ્ટકં સમ્પૂર્ણમ્ ।

Shri Mathurastavah ॥ શ્રીમથુરાસ્તવઃ ॥

મુક્તેર્ગોવિન્દભક્તેર્વિતરણચતુરં   સચ્ચિદાનન્દરૂપં
યસ્યાં વિદ્યોતિ વિદ્યાયુગલમુદયતે તારકં પારકં ચ ।

કૃષ્ણસ્યોત્પત્તિલીલાખનિરખિલજગન્મૌલિરત્નસ્ય સા તે
વૈકુણ્ઠાદ્ યા પ્રતિષ્ઠા પ્રથયતુ મથુરા મઙ્ગલાનાં  કલાપમ્ ॥ ૧॥

કોટીન્દુસ્પષ્ટકાન્તી રભસયુતભવક્લેશયૌધેરયોધ્યા
માયાવિત્રાસિવાસા મુનિહૃદયમુષો દિવ્યલીલા સ્રવન્તી ।

સાશીઃ કાશીશમુખ્યામરપતિભિરલં પ્રાર્થિતદ્વારકાર્યા 
વૈકુણ્ઠોદ્ગીતકીર્તિર્દિશતુ     મધુપુરી પ્રેમભક્તિશ્રિયં વઃ ॥ ૨॥

બીજં મુક્તિતરોરનર્થપટલીનિસ્તારકં તારકં
ધામ પ્રેમરસસ્ય વાઞ્છિતધુરાસમ્પારકં પારકમ્ ।

એતદ્ યત્ર નિવાસિનામુદયતે ચિચ્છક્તિવૃત્તિદ્વયં
મથ્નાતુ વ્યસનાનિ માથુરપુરી સા વઃ શ્રિયં ચ ક્રિયાત્ ॥ ૩॥

અદ્યાવન્તિ પતદ્ગ્રહં કુરુ માયે શનૈર્વીજય
ચ્છત્રં કાઞ્ચિ ગૃહાણ કાશિ પુરતઃ પાદૂયુગં ધારય ।

નાયોધ્યે ભજ સમ્ભ્રમં સ્તુતિકથાં નોદ્ગારય દ્વારકે
દેવીયં ભવતીષુ હન્ત મથુરા દૃષ્ટિપ્રસાદં દધે ॥ ૪॥

ઇતિ શ્રીરૂપગોસ્વામિવિરચિતસ્તવમાલાયાં મથુરાસ્તવઃ સમાપ્તઃ ।

Shri Govardhanashtakam 1 ॥ શ્રીગોવર્ધનાષ્ટકમ્ ૧ ॥

પ્રથમં શ્રીગોવર્ધનાષ્ટકં
નમઃ શ્રીગોવર્ધનાય ।
ગોવિન્દાસ્યોત્તંસિત વંશીક્વણિતોદ્ય-

લ્લાસ્યોત્કણ્ઠામત્તમયૂરવ્રજવીત ।
રાધાકુણ્ડોત્તુઙ્ગતરઙ્ગાઙ્કુરિતાઙ્ગ   

પ્રત્યાશાં મે ત્વં કુરુ ગોવર્ધન પૂર્ણામ્ ॥ ૧॥
યસ્યોત્કર્ષાદ્ વિસ્મિતધીભિર્વ્રજદેવી

વૃન્દૈર્વર્ષં વણિતમાસ્તે હરિદાસ્યમ્ ।
ચિત્રૈર્યુઞ્જન સ દ્યુતિપુઞ્જૈરખિલાશાં

પ્રત્યાશાં મે ત્વં કુરુ ગોવર્ધન પૂર્ણામ્ ॥ ૨॥
વિન્દદ્ભિર્યો મન્દિરતાં કન્દરવૃન્દૈઃ

કન્દૈશ્ચેન્દોર્બન્ધુભિરાનન્દયતીશમ્ ।
વૈદૂર્યાભૈર્નિર્ઝરતોયૈરપિ   સોઽયં

પ્રત્યાશાં મે ત્વં કુરુ ગોવર્ધન પૂર્ણામ્ ॥ ૩॥
શશ્વદ્વિશ્વાલઙ્કરણાલઙ્કૃતિમેધ્યૈઃ

પ્રેમ્ણા ધૌતૈર્ધાતુભિરુદ્દીપિતસાનો ।
નિત્યાક્રન્દત્કન્દર વેણુધ્વનિહર્ષાત્

પ્રત્યાશાં મે ત્વં કુરુ ગોવર્ધન પૂર્ણામ્ ॥ ૪॥
પ્રાજ્યા રાજિર્યસ્ય વિરાજત્યુપલાનાં

કૃષ્ણેનાસૌ સન્તતમધ્યાસિતમધ્યા ।
સોઽયં બન્ધુર્બન્ધુરધર્મા સુરભાણાં

પ્રત્યાશાં મે ત્વં કુરુ ગોવર્ધન પૂર્ણામ્ ॥ ૫॥
નિર્ધુન્વાનઃ સંહૃતિહેતું ઘનવૃન્દં

જિત્વા જભારાતિમસમ્ભાવિતબાધમ્ ।
સ્વાનાં વૈરં યઃ કિલ નિર્યાપિતવાન્ સઃ

પ્રત્યાશાં મે ત્વં કુરુ ગોવર્ધન પૂર્ણામ્ ॥ ૬॥
બિભ્રાણો યઃ શ્રીભુજદણ્ડોપરિભર્તુશ્-

છત્રીભાવં નામ યથાર્થં સ્વમકાર્ષીત્ ।
કૃષ્ણોપજ્ઞં યસ્ય મખસ્તિષ્ઠતિ સોઽયં

પ્રત્યાશાં મે ત્વં કુરુ ગોવર્ધન પૂર્ણામ્ ॥ ૭॥
ગાન્ધર્વાયાઃ કેલિકલાબાન્ધવ કુઞ્જે

ક્ષુણ્ણૈસ્તસ્યાઃ કઙ્કણહારૈઃ પ્રયતાઙ્ગ  ।
રાસક્રીડામણ્ડિતયોપત્યકયાઢ્ય

પ્રત્યાશાં મે ત્વં કુરુ ગોવર્ધન પૂર્ણામ્ ॥ ૮॥
અદ્રોશ્રેણીશેખર પદ્યાષ્ટકમેતત્

કૃષ્ણામ્ભોદપ્રેષ્ઠ પઠેદ્ યસ્તવ દેહી ।
પ્રેમાનન્દં તુન્દિલયન્ ક્ષિપ્રમમન્દં

તં હર્ષેણ સ્વીકુરુતાં તે હૃદયેશઃ ॥ ૯॥
ઇતિ શ્રીરૂપગોસ્વામિવિરચિતસ્તવમાલાયાં મત્તમયૂરાખ્યં પ્રથમં
શ્રીગોવર્ધનાષ્ટકં સમ્પૂર્ણમ્ ।

Shri Govardhanashtakam 2 ॥ શ્રીગોવર્ધનાષ્ટકમ્ ૨ ॥

દ્વિતીયં ગોવર્ધનાષ્ટકં
શ્રીગોવર્ધનાય નમઃ ।
નીલસ્તમ્ભોજ્જ્વલરુચિભરૈર્મણ્ડિતે બાહુદણ્ડે

છત્રચ્છાયાં દધદઘરિપોર્લબ્ધસપ્તાહવાસઃ ।
ધારાપાતગ્લપિતમનસાં રક્ષિતા ગોકુલાનાં

કૃષ્ણપ્રેયાન્ પ્રથયતુ સદા શર્મ ગોવર્ધનો નઃ ॥ ૧॥
ભીતો યસ્માદપરિગણયન્ બાન્ધવસ્નેહબન્ધાન્

સિન્ધાવદ્રિસ્ત્વરિતમવિશત્ પાર્વતીપૂર્વજોઽપિ ।
યસ્તં જમ્ભુદ્વિષમકુરુત સ્તમ્ભસમ્ભેદશૂન્યં

સ પ્રૌઢાત્મા પ્રથયતુ સદા શર્મ ગોવર્ધનો નઃ ॥ ૨॥
આવિષ્કૃત્ય પ્રકટમુકુટાટોપમઙ્ગં  સ્થવીયઃ

શૈલોઽસ્મીતિ સ્ફુટમભિદધત્ તુષ્ટિવિસ્ફારદૃષ્ટિઃ ।
યસ્મૈ કૃષ્ણઃ સ્વયમરસયદ્ વલ્લવૈર્દત્તમન્નં

ધન્યઃ સોઽયં પ્રથયતુ સદા શર્મ ગોવર્ધનો નઃ ॥ ૩॥
અદ્યાપ્યૂર્જપ્રતિપદિ મહાન્ ભ્રાજતે યસ્ય યજ્ઞઃ

કૃષ્ણોપજ્ઞં જગતિ સુરભીસૈરિભીક્રીડયાઢ્યઃ ।
શષ્પાલમ્બોત્તમતટયા યઃ કુટુમ્બં પશૂનાં

સોઽયં ભૂયઃ પ્રથયતુ સદા શર્મ ગોવર્ધનો નઃ ॥ ૪॥
શ્રીગાન્ધર્વાદયિતસરસીપદ્મસૌરભ્યરત્નં

હૃત્વા શઙ્કોત્કરપરવશૈરસ્વનં સઞ્ચરદ્ભિઃ ।
અમ્ભઃક્ષોદપ્રહરિકકુલેનાકુલેનાનુયાતૈ-

ર્વાતૈર્જુષ્ટૈઃ  પ્રથયતુ સદા શર્મ ગોવર્ધનો નઃ ॥ ૫॥
કંસારાતેસ્તરિવિલસિતૈરાતરાનઙ્ગરઙ્ગૈ  -

રાભીરીણાં પ્રણયમભિતઃ પાત્રમુન્મીલયન્ત્યાઃ ।
ધૌતગ્રાવાવલિરમલિનૈર્માનસામર્ત્યસિન્ધો-

ર્વીચિવ્રાતૈઃ પ્રથયતુ સદા શર્મ ગોવર્ધનો નઃ ॥ ૬॥
યસ્યાધ્યક્ષઃ સકલહઠિનામાદદે ચક્રવર્તી

શુલ્કં નાન્યદ્ વ્રજમૃગદૃશામર્પણાદ્ વિગ્રહસ્ય ।
ઘટ્ટસ્યોચ્ચૈર્મધુકરરુચસ્તસ્ય ધામપ્રપઞ્ચૈઃ

શ્યામપ્રસ્થઃ પ્રથયતુ સદા શર્મ ગોવર્ધનો નઃ ॥ ૭॥
ગાન્ધર્વાયાઃ સુરતકલહોદ્દામતાવાવદૂકૈઃ

ક્લાન્તશ્રોત્રોત્પલવલયિભિઃ ક્ષિપ્તપિઞ્છાવતંસૈઃ ।
કુઞ્જૈસ્તલ્પોપરિ પરિલુઠદ્વૈજયન્તીપરીતૈઃ
પુણ્યાઙ્ગશ્રીઃ  પ્રથયતુ સદા શર્મ ગોવર્ધનો નઃ ॥ ૮॥
યસ્તુષ્ટાત્મા સ્ફુટમનુપઠેચ્છ્રદ્ધયા  શુદ્ધયાન્ત-

ર્મેધ્યઃ પદ્યાષ્ટકમચટુલઃ સુષ્ઠુ ગોવર્ધનસ્ય ।
સાન્દ્રં ગોવર્ધનધરપદદ્વન્દ્વશોણારવિન્દે

વિન્દન્ પ્રેમોત્કરમિહ કરોત્યદ્રિરાજે સ વાસમ્ ॥ ૯॥
ઇતિ શ્રીરૂપગોસ્વામિવિરચિતસ્તવમાલાયાં શ્રીગિરીન્દ્રવાસાનન્દદં
નામ દ્વિતીયં શ્રીગોવર્ધનાષ્ટકં સમ્પૂર્ણમ્ ।

Shri Vrindavanashtakam ॥ શ્રીવૃન્દાવનાષ્ટકમ્ ॥

મુકુન્દમુરલીરવશ્રવણફુલ્લહૃદ્વલ્લરી
કદમ્બકકરમ્બિતપ્રતિકદમ્બકુઞ્જાન્તરા ।

કલિન્દગિરિનન્દિનીકમલકન્દલાન્દોલિના
સુગન્ધિરનિલેન મે શરણમસ્તુ વૃન્દાટવી ॥ ૧॥

વિકુણ્ઠપુરસંશ્રયાદ્ વિપિનતોઽપિ નિઃશ્રેયસાત્
સહસ્રગુણિતાં શ્રિયં પ્રદુહતી રસશ્રેયસીમ્ ।

ચતુર્મુખમુખૈરપિ સ્પૃહિતતાર્ણદેહોદ્ભવા
જગદ્ગુરુભિરગ્રિમૈઃ શરણમસ્તુ વૃન્દાટવી ॥ ૨॥

અનારતવિકસ્વરવ્રતતિપુઞ્જપુષ્પાવલી
વિસારિવરસૌરભોદ્ગમરમાચમત્કારિણી ।

અમન્દમકરન્દભૃદ્વિટપિવૃન્દવૃન્દીકૃત
દ્વિરેફકુલવન્દિતા શરણમસ્તુ વૃન્દાટવી ॥ ૩॥

ક્ષણદ્યુતિઘનશ્રિયોવ્રજનવીનયૂનોઃ પદૈઃ
સુવગ્લુભિરલઙ્કૃતા લલિતલક્ષ્મલક્ષ્મીભરૈઃ ।

તયોર્નખરમણ્ડલીશિખરકેલિચર્યોચિતૈ-
ર્વૃતા કિશલયાઙ્કુરૈઃ  શરણમસ્તુ વૃન્દાટવી ॥ ૪॥

વ્રજેન્દ્રસખનન્દિનીશુભતરાધિકારક્રિયા
પ્રભાવજસુખોત્સવસ્ફુરિતજઙ્ગમસ્થાવરા  ।

પ્રલમ્બદમનાનુજધ્વનિતવંશિકાકાકલી
રસજ્ઞમૃગમણ્ડલા શરણમસ્તુ વૃન્દાટવી ॥ ૫॥

અમન્દમુદિરાર્બુદાભ્યધિકમાધુરીમેદુર

વ્રજેન્દ્રસુતવીક્ષણોન્નટ્ણ્તનીલકણ્ઠોત્કરા ।
દિનેશસુહૃદાત્મજાકૃતનિજાભિમાનોલ્લસલ્-

લતાખગમૃગાઙ્ગના  શરણમસ્તુ વૃન્દાટવી ॥ ૬॥
અગણ્યગુણનાગરીગણગરિષ્ઠગાન્ધર્વિકા 

મનોજરણચાતુરીપિશુનકુઞ્જપુઞ્જોજ્જ્વલા ।
જગત્ત્રયકલાગુરોર્લલિતલાસ્યવલ્ગત્પદ

પ્રયોગવિધિસાક્ષિણી શરણમસ્તુ વૃન્દાટવી ॥ ૭॥
વરિષ્ઠહરિદાસતાપદસમૃદ્ધગોવર્ધના

મધૂદ્વહવધૂચમત્કૃતિનિવાસરાસસ્થલા  ।
અગૂઢગહનશ્રિયો મધુરિમવ્રજેનોજ્જ્વલા

વ્રજસ્ય સહજેન મે શરણમસ્તુ વૃન્દાટવી ॥ ૮॥
ઇદં નિખિલનિષ્કુટાવલિવરિષ્ઠવૃન્દાટવી

ગુણસ્મરણકારિ યઃ પઠતિ સુષ્ઠુ પદ્યાષ્ટકમ્ ।
વસન્ વ્યસનમુક્તધીરનિશમત્ર સદ્વાસનઃ

સ પીતવસને વશી રતિમવાપ્ય વિક્રીડતિ ॥ ૯॥
ઇતિ શ્રીરૂપગોસ્વામિવિરચિતસ્તવમાલાયાં શ્રીવૃન્દાવનાષ્ટકં સમ્પૂર્ણમ્ ।

Shri Krishnanamashtakam ॥ શ્રીકૃષ્ણનામાષ્ટકમ્ ॥

નિખિલશ્રુતિમૌલિરત્નમાલા
દ્યુતિનીરાજિતપાદપઙ્કજાન્ત ।

અયિ મુક્તકુલૈરુપાસ્યમાનં
પરિતસ્ત્વાં હરિનામ સંશ્રયામિ ॥ ૧॥

જય નામધેય મુનિવૃન્દગેય હે
જનરઞ્જનાય પરમાક્ષરાકૃતે ।

ત્વમનાદરાદપિ મનાગ્ ઉદીરિતં
નિખિલોગ્રતાપપટલીં  વિલુમ્પસિ ॥ ૨॥

યદાભાસોઽપ્યુદ્યન્ કવલિતભવધ્વાન્તવિભવો
દૃશં તત્ત્વાન્ધાનામપિ દિશતિ ભક્તિપ્રણયિનીમ્ ।

જનસ્તસ્યોદાત્તં જગતિ ભગવન્નામતરણે
કૃતી તે નિર્વક્તું ક ઇહ મહિમાનં પ્રભવતિ ॥ ૩॥

યદ્ બ્રહ્મસાક્ષાત્કૃતિનિષ્ઠયાપિ
વિનાશમાયાતિ વિના ન ભોગૈઃ ।

અપૈતિ નામ સ્ફુરણેન તત્ તે
પ્રારબ્ધકર્મેતિ વિરૌતિ વેદઃ ॥ ૪॥

અઘદમનયશોદાનન્દનૌ નન્દસૂનો
કમલનયનગોપીચન્દ્રવૃન્દાવનેન્દ્રાઃ ।

પ્રણતકરુણકૃષ્ણાવિત્યનેકસ્વરૂપે
ત્વયિ મમ રતિરુચ્ચૈર્વર્ધતાં નામધેય ॥ ૫॥

વાચ્યો વાચકમિત્યુદેતિ ભવતો નામ સ્વરૂપદ્વયં

પૂર્વસ્માત્ પરમેવ હન્ત કરુણા તત્રાપિ જાનીમહે ।
યસ્તસ્મિન્ વિહિતાપરાધનિવહઃ પ્રાણી સમન્તાદ્ ભવેદ્

આસ્યેનેદમુપાસ્ય સોઽપિ હિ સદાનન્દામ્બુધૌ મજ્જતિ ॥ ૬॥
સૂદિતાશ્રિતજનાર્તિરાશયે 

રમ્યચિદ્ઘનસુખસ્વરૂપિણે ।
નામ ગોકુલમહોત્સવાય તે

કૃષ્ણપૂર્ણવપુષે નમો નમઃ ॥ ૭॥
નારદવીણોજ્જીવનસુધોર્મિનિર્યાસમાધુરીપૂર   ।
ત્વં કૃષ્ણનામ કામં સ્ફુર મે રસને રસેન સદા ॥ ૮॥
ઇતિ શ્રીરૂપગોસ્વામિવિરચિતસ્તવમાલાયાં શ્રીનામાષ્ટકં સમ્પૂર્ણમ્ ।

Shri Govindavirudavali ॥ શ્રીગોવિન્દવિરુદાવલી ॥

ૐ નમઃ કૃષ્ણાય ।
ઇયં મઙ્ગલરૂપાસ્યાદ્  ગોવિન્દવિરુદાવલી ।
યસ્યાઃ પઠનમાત્રેણ શ્રીગોવિન્દઃ પ્રસીદતિ ॥ ૧॥
બ્રહ્મા બ્રહ્માણ્ડભાણ્ડે સરસિજનયનસ્રષ્ટુમાક્રીડનાનિ

સ્થાનુર્ભઙ્કું  ચ ખ્લેઆખુરલિતમતિના તાનિ યેન ન્યયોજિ ।
તાદૃક્ક્રીડાણ્ડકોટીવૃતજ્લકુડવા યસ્ય વૈકુણ્ઠકુલ્યા

કર્તવ્યા તસ્ય કા તે સ્તુતિરિહ કૃતિભિઃ  પ્રોજ્ઝ્ય લીલાયિતાનિ ॥ ૨॥

૧
નિવિડતરતુરાષાડન્તરીણોષ્મસમ્પદ્

વિઘટનપટુખેલાડમ્બરોર્મિચ્છટસ્ય   ।
સગરિમગિરિરાજચ્છત્રદણ્ડાયિતશ્રી-

ર્જગદિદમઘશત્રોઃ સવ્યબાહુર્ધિનોતુ    ॥ ૩॥
॥ ચણ્ડવૃત્તાયાઃ કલિકાખ્યાયા નખે વર્ધિતમ્   ॥
અભ્રમુપતિમમદમર્દિપદક્રમ 
વિભ્રમપરિમલલિપ્તસુહૃચ્છ્રમ
દુષ્ટદનુજબલદર્પવિમર્દન
તુષ્ટહૃદયસુરપક્ષવિવર્ધન
દર્પકવિલસિતસર્ગનિરર્ગલ
સર્પતુલિતભુજ કર્ણગકુણ્ડલ
નિર્મલમલયજચર્ચિતવિગ્રહ 

નર્મલલિતકૃતસર્પવિનિગ્રહ
દુષ્કરકૃતિભરલક્ષણવિસ્મિત
પુષ્કરભવભયમર્દનસુસ્મિત
વત્સલહલધરતર્કિતલક્ષણ 
વત્સરવિરહિતવત્સસુહૃદ્ગણ
ગર્જિતવિજયિવિશુદ્ધતરસ્વર 
તર્જિતખલગણદુર્જનમત્સર 
॥ વીર ॥
તવ મુરલીધ્વનિરમરી

કામામ્બુધિવૃદ્ધિશુભ્રાંશુઃ ।
અચટુલગોકુલકુલજા

ધરિયામ્બુધિપાનકુમ્ભજો જયતિ ॥ ૪॥
ધૃતગોવર્ધન સુરભીવર્ધન
પશુપાલપ્રિય રચિતોપક્રિય
॥ ધીર ॥

૨
ભુજઙ્ગરિપુચન્દ્રકસ્ફુરદખણ્ડચૂડાઙ્કુરે 

નિરઙ્કુશદૃગઞ્ચલ ભ્રમિનિબદ્ધભૃઙ્ગભ્રમે  ।
પતઙ્ગદુહિતુસ્તટીવનકુટીરકેલિપ્રિયે

પરિસ્ફુરતુ મે મુહુસ્ત્વયિ  મુકુન્દ  શુદ્ધા રતિઃ ॥ ૫॥
॥ વીરભદ્ર ॥
ઉદ્યદ્વિદ્યુદ્દ્યુતિપરિચિતપટ
સર્પત્સર્પસ્ફુરદુરુભુજતટ
સ્વસ્થસ્વસ્થત્રિદશયુવતિનુત
રક્ષદ્દક્ષપ્રિયસુહૃદનુસૃત
મુગ્ધસ્નિગ્ધવ્રજજનકૃતસુખ
નવ્યશ્રવ્યસ્વરવિલસિતમુખ
હસ્તન્યસ્તસ્ફુટસરસિજવર
સર્જદ્ગર્જત્ખલવૃષમદહર

યુદ્ધક્રુદ્ધપ્રતિભટલયકર
વર્ણસ્વર્ણપ્રતિમતિલકધર ।
રુષ્યત્તુષ્યદ્યુવતિષુ કૃતરસ
ભક્તવ્યક્તપ્રણયમનસિ વસ
॥ વીર ॥
પ્રચુરપરમહંસૈઃ કામમાચમ્યમાને

પ્રણતમકરચક્રૈઃ  શશ્વદાક્રાન્તાકુક્ષૌ ।
અઘહર જગદણ્ડાહિણ્ડિહિલ્લોલહાસે

સ્ફુરતુ તવ ગભીરે કેલિસિન્ધૌ રતિર્નઃ ॥ ૬॥
ઉદ્ગીર્ણતારુણ્ય વિસ્તીર્ણકારુણ્ય
ગુઞ્જાલતાપિઞ્છપુઞ્જાઢ્યતાપિઞ્છ
॥ વીર ॥

૩
ઉચિતઃ પશુપત્યલઙ્ક્રિયાયૈ

નિતરાં નન્દિતરોહિણીયશોદઃ ।
તવ ગોકુલકેલિસિન્ધુજન્મા

જગદુદ્દીપયતિ સ્મ કીર્તિચન્દ્રઃ   ॥
॥ સમગ્રઃ ॥
અરિષ્ટખણ્ડન સ્વભક્તમણ્ડન
પ્રયુક્તચન્દન પ્રપન્નનન્દન
પ્રસન્નચઞ્ચલ સ્ફુરદ્દૃગઞ્ચલ
શ્રુતિપ્રલમ્બક ભ્રમત્કદમ્બક
પ્રકૃષ્ટકન્દરપ્રવિષ્ટ સુન્દર
સ્થવિષ્ઠસિન્ધુરપ્રસર્પબન્ધુર
॥ દેવ ॥
વૃન્દારકતરુવીતે વૃન્દાવનમણ્ડલે વીર ।
નન્દિતબાન્ધવવૃન્દ સુન્દર વૃન્દારિકા રમય ॥ ૮॥
ખલિનીડુમ્બક મુરલીચુમ્બક

જનનીવન્દકપશુપીનન્દક
॥ વીર ॥

૪
અનુદિનમનુરક્તઃ પદ્મિનીચક્રવાલે

નવપરિમલમાદ્યચ્ચઞ્ચરીકાનુકર્ષી ।
કલિતમધુરપદ્મઃ કોઽપિ ગમ્ભીરવેદી

જયતિ મિહિરકન્યાકૂલવન્યાકરીન્દ્રઃ ॥ ૯॥
॥ અચ્યુતઃ ॥
જય જય વીર સ્મરરસધીર
દ્વિજજિતહીર પ્રતિભટવીર
સ્ફુરૌરુહાર પિર્યપરિવાર
ચ્છુરિતવિહાર  સ્થિરમણિહાર
પ્રકટિતરાસ સ્તવકિતહાસ
સ્ફુટપટવાસ સ્ફુરિતવિલાસ
ધ્વનદલિજાલસ્તુતવનમાલ
વ્રજકુલપાલ પ્રણયવિશાલ
પ્રવિલસદંસ ભ્રમદવતંસ
ક્વણદુરુવંશસ્વનહૃતહંસ
પ્રશમિતદાવ પ્રણયિષુ તાવદ્
વિલસિતભાવ સ્તનિતવિરાવ
સ્તનઘનરાગશ્રિતપરભાગ
ક્ષતહરિયાગ ત્વરિતધૃતાગ
॥ વીર ॥
સ્થિતિનિયતિમતીતે ધીરતાહારિગીતે

પ્રિયજનપરિવીતે કુઙ્કુમાલેપપ્રીતે  ।
કલિતનવકુટીરે કાઞ્ચ્યુદઞ્ચત્કટીરે

સ્ફુરતુ રસગભીરે ગોષ્ઠવીરે રતિર્નઃ ॥ ૧૦॥
અમ્બાવિનિહિત ચુમ્બામલતર
બિમ્બાધરમુખલમ્બાલક જય

॥ દેવ ॥

૫
દૃષ્ટ્વા તે પદનકકોટિકાન્તિપૂરં

પૂર્ણાનામપિ શશિનાં શતૈર્દુરાપમ્ ।
નિર્વિણ્ણો   મુરહર મુક્તરૂપદર્પઃ

કન્દર્પઃ સ્ફુટમશરીરતામયાસીત્ ॥ ૧૧॥
॥ ઉત્પલમ્ ॥
નર્તિતશર્કરકૃતકર્કર 
વૃદ્ધમરુદ્ભરતર્દન નિર્ભર
દુષ્ટવિમર્દન શિષ્ટવિવર્ધન
સર્વવિલક્ષણ મિત્રકૃતક્ષણ
સદ્ભુજલક્ષિતપર્વતરક્ષિત
નિષ્ઠુરગર્જન  ખિન્નસુહૃજ્જન
રુષ્ટદિવસ્પતિગર્વસમુન્નતિ
તર્જનવિભ્રમ નિર્ગલિતભ્રમ
શક્રકૃતસ્તવ વિસ્ફુરદુત્સવ
॥ વીર ॥
બુદ્ધીનાં પરિમોહનઃ કિલ હ્રિયામુચ્ચાટનઃ સ્તમ્ભનો

ધર્મોદગ્રભિયાં મનઃકરટિનાં વશ્યત્વનિષ્પાદનઃ ।
કાલિનીદ્કલહંસ હન્ત વપુષામાકર્ષણઃ સુભ્રુવાં

જીયાદ્ વૈણવપઞ્ચમધ્વનિમયો મન્ત્રાધિરાજઃ સ્તવઃ ॥ ૧૨॥
કાનનારબ્ધકાકલીશબ્દ
પાટવાકૃષ્ટ ગોપિકાદૃષ્ટ
ચાતુરીજુષ્ટરાધિકાતુષ્ટ
કામિનીલક્ષમોહને દક્ષ
ભાવિનીપક્ષ મામમું રક્ષ
॥ દેવ ॥

૬
અજર્જરપતિવર્તાહૃદયવજ્રભેદોદ્ધુરાઃ

કઠોરવરવર્ણિનીનિકરમાનવર્મચ્છિદઃ   ।
અનઙ્ગધનુરુદ્ધતપ્રચલચિલ્લિચાપચ્યુતાઃ

ક્રિયાસુરઘવિદ્ વિષસ્તવ મુદં કટાક્ષેષવઃ ॥ ૧૩॥
॥ તુરઙ્ગ  ॥
સઞ્ચલવિચકિલ કુણ્ડલ મણ્ડિતવરતનુમણ્ડલ
કુણ્ડલિપતિકૃતસઙ્ગર  ખણ્ડિતભુવનભયઙ્કર
શઙ્કરકમલજવન્દિત કિઙ્કરનુતિલવનન્દિત
ગઞ્જિતસમદપુરન્દર ચઞ્ચલદમનધુરન્ધર
બન્ધુરગતિજિતસિન્ધુર ચન્દનસુરભિતકન્ધર
સુન્દરભુજલસદઙ્ગદ  સઙ્ગદસખિગણરઙ્ગદ 
ઝઙ્કૃતિકરમણિકઙ્કણ  કુન્તલલુઠદુરુરઙ્ગણ
કુઙ્કુમારુચિલસદમ્બર  લઙ્ગિમપરિમલડમ્બર
નન્દભવનવરમઙ્ગલ  મઞ્જુલઘુસૃણસુપિઙ્ગલ
હિઙ્ગુલરુચિપદ  પઙ્કજ સઞ્ચિતયુવતિસદઙ્ગજ
સન્તતમૃગમદપઙ્કિલ સન્તનુમયિ કુશલં કિલ
॥ વીર ॥
ગિરિતટીકુનટી કુલપિઙ્ગલે

ખલતૃણાવલિસઞ્જ્વલદિઙ્ગલે  ।
પ્રખરસઙ્ગરસિન્ધુતિમિઙ્ગિલે 

મમ રતિ વલતાં વ્રજમઙ્ગલે  ॥ ૧૪॥
જય ચારુદામલલનાભિરામ
જગતીલલામ રુચિહૃતવામ
॥ વીર ॥

૭
ઉદિતહૃદયેન્દુમણિઃ પૂર્ણકલઃ કુવલયોલ્લાસી ।

પરિતઃ શાર્વરમથ નો વિલસતિ વૃન્દાટવીચન્દ્રઃ ॥ ૧૫॥

॥ ગુણરતિઃ ॥
પ્રકટીકૃતગુણ શકટીવિઘટન
નિકટીકૃતનવલકુટીવર વન
પટલીતટચર નટલીલમધુર
સુરભીકૃતવન સુરભીહિતકર
મુરલીવિલસિત ખુરલીહૃતજગદ્
અરુણાધર નવતરુણાયતભુજ
વરુણાલયસમકરુણાપરિમલ
કલભાયિતબલશલભાયિતખલ
ધવલાધૃતિહરગવલાશ્રિતકર
સરસીરુહધર સરસીકૃતનર
કલશીદધિહર કલશીલિતમુખ
લલિતારતિકર લલિતાવલિપર
॥ ધીર ॥
હરિણીનયનાવૃત પ્રભો કરિણીવલ્લભકેલિવિભ્રમ ।
તુલસીપ્રિયદાનવાઙ્ગનાકુલસીમન્તહર  પ્રસીદ મે ॥ ૧૬॥
ચન્દનચર્ચિત   ગન્ધસમર્ચિત 
ગણ્ડવિવર્તનકુણ્ડલનર્તન
સન્દલદુજ્જ્વલકુન્દલસદ્ગલ
સુન્દરવિગ્રહ નન્દલસદ્ગ્રહ
॥ વીર ॥

૮
રતિમનુવધ્ય ગૃહેભ્યઃ
કર્ષતિ રાધાં વનાય યા નિપુણા
સા જયતિ નિસૃષ્ટાર્થા
તવ વરવંશજકાકલી દૂતી ॥ ૧૭॥
॥ માતઙ્ગખેલિતમ્  ॥
નાથ હે નન્દગેહિનીશન્દ

પૂતનાપણ્ડપાતને ચણ્ડ
દાનવે દણ્ડકારકાખણ્ડ
સારપૌગણ્ડલીલયોદ્દણ્ડ
ગોકુલાલિન્દગૂઢ ગોવિન્દ
પૂર્તિઆમન્દરાધિકાનન્દ
વેતસીકુઞ્જ માધવીપુઞ્જ
લોકનારમ્ભ જાતસંરમ્ભ
દીપિતાનઙ્ગકેલિભાગઙ્ગ 
ગોપસારઙ્ગલોચનારઙ્ગ 
કારિમાતઙ્ગ  ખેલિતાસઙ્ગ
સૌહૃદાશઙ્કયોષિતામઙ્ક
પાલિકાલમ્બચારુરોલમ્બ
માલિકાકણ્ઠ કૌતુકાકુણ્ઠ
પાટલીકુન્દમાધવીવૃન્દ
સેવિતોત્તુઙ્ગશેખરોત્સઙ્ગ 
માં સદા હન્ત પાલયાનન્ત
॥ વીર ॥
સ્ફુરદિન્દીવરસુન્દર સાન્દ્રતરાનન્દકન્દલીકન્દ ।
માં તવ પદારવિન્દે નન્દય ગન્ધેન ગોવિન્દ ॥ ૧૮॥
કુન્દદશન બદ્ધરશન
રુક્મવસન રમ્યહસન
॥ દેવ ॥

૯
પ્રપન્નજનતાતમઃક્ષપણશારદેન્દુપ્રભા

વ્રજામ્બુજ વિલોચનસ્મરસમૃદ્ધિસિદ્ધૌષધિઃ ।
વિડમ્બિતસુધામ્બુધિપ્રબલમાધુરીડમ્બરા

બિભર્તુ તવ માધવ સ્મિતકડમ્બકાન્તિમુર્દમ્ ॥ ૧૯॥
॥ તિલકમ્ ॥
અમલકમલરુચિખઞ્જનપટુપદ

નટનપટિમહૃતકુણ્ડલિપતિમદ
નવકુવલયકુલસુન્દરરુચિભર
ઘનતડિદુપમિતબન્ધુરપટધર
તરણિદુહિતૃતટમઞ્જુલનટવર
નયનનટનજિતખઞ્જનપરિકર
ભુજતટગતહરિચન્દનપરિમલ
પશુપયુવતીગણનન્દનવરકલ
નવમદમધુરદૃગઞ્ચલવિલસિત
મુખપરિમલભરસઞ્ચલદલિવૃત
શરદુપચિતશશિમણ્ડલવરમુખ
કનકમકરમયકુણ્ડલકૃતસુખ
યુવતિહૃદયશુકપઞ્જરનિજભુજ
પરિહિતવિચકિલમઞ્જુલશિરસિજ
સુતનુવદનવિધુચુમ્બનપટુતર
દનુજનિવિડમદડુમ્બનરણખર
॥ વીર ॥
રણતિ હરે તવ વેણૌ

નાર્યો દનુજાશ્ચ કમ્પિતાઃ ખિન્નાઃ ।
વનમનપેક્ષિતદયિતાઃ

કરબાલાન્પ્રોજ્ઝ્ય ધાવન્તિ ॥ ૨૦॥
કુઙ્કુમપુણ્ડ્રક  ગુમ્ફિતપુણ્ડ્રક
સઙ્કુલકઙ્કણ કણ્ઠગરઙ્ગણ
॥ દેવ ॥

૧૦
સારઙ્ગાક્ષીલોચનભૃઙ્ગાવલિપાનચારુભૃઙ્ગાર    ।
ત્વાં મઙ્ગલશ ‍ૃઙ્ગારં  શ‍ૃઙ્ગારાધીશ્વર  સ્તૌમિ ॥ ૨૧॥
॥ ચણ્ડવૃત્તસ્ય વિશિખે પઙ્કેરુહમ્ ॥
જય ગતશઙ્ક પણયવિટઙ્ક
પ્રિયજનબઙ્કસ્મિતજિતશઙ્ખ

સ્ફુટતરશ‍ૃઙ્ગધ્વનિધૃતરઙ્ગ 
ક્ષણનટદઙ્ગ  પ્રણયિકુરઙ્ગ
વ્રજકૃતસઙ્ગશ્રુતિતટરિઙ્ગન્ 
મધુરસપિઙ્ગગ્રથિતલવઙ્ગ 
સ્વનટનભઙ્ગવ્રણિતભુજઙ્ગ 
સ્તવકિતતુઙ્ગક્ષિતિરુહશ ‍ૃઙ્ગ
સ્થિતબહુભૃઙ્ગક્વણિતતરઙ્ગ 
પ્રવલદનઙ્ગ  ભ્રમદુરૂહભૃઙ્ગી
મુદિતકુરઙ્ગીદૃગુદિતભઙ્ગી 
મૃદિમભિરઙ્ગીકૃતનવસઙ્ગી 
તકદરબઙ્કેક્ષણ નવસઙ્કે
તગસુહૃદઙ્કેશય સકલઙ્કે
તરપૃષદઙ્કેડિતમુખ પઙ્કે
રુહપદ રઙ્કે કૃપય સપઙ્કે કિલ મયિ
॥ વીર ॥
ઉત્તુઙ્ગોદયશ ‍ૃઙ્ગ  સઙ્ગમજુષાં   બિભ્રત્પતઙ્ગત્વિષાં

વાસસ્તુલ્યમનઙ્ગસઙ્ગરકલાશૌટીર્યપારઙ્ગતઃ    ।
સ્વાન્તં રિઙ્ગદપાઙ્ગભઙ્ગિભિરલં    ગોપાઙ્ગનાનાં  ગિલન્

ભૂયાસ્ત્વં પશુપાલપુઙ્ગવદૃશોરવ્યઙ્ગરઙ્ગાય    મે ॥ ૨૨॥
વિલસદલિકગતકુઙ્કુમપરિમલ
કુટિતધૃતમણિકિઙ્કિણિવરકલ
નવજલધરકુલલઙ્ગિમરુચિભર
મસૃણમુરલિકલભઙ્ગમધુરતર
॥ વીર ॥

૧૧
અવતંસિતમઞ્જુમઞ્જરે

તરુણીનેત્રચકોરપઞ્જરે ।
નવકુઙ્કુમપુઞ્જપિઞ્જરે

રતિરાસ્તાં મમ ગોપકુઞ્જરે ॥ ૨૩॥

॥ સિતકઞ્જમ્ ॥
જય કચચઞ્ચદ્દ્યુતિસમુદઞ્ચન્
મધુરિમપઞ્ચસ્તવકિતપિઞ્છ
સ્ફુરિત વિરિઞ્ચસ્તુત ગિરિકુઞ્જ
વ્રજપરિગુઞ્જન્મધુકરપુઞ્જ
દ્રુતમૃદુશિઞ્જ દ્વિષદહિગઞ્જ
વ્રતતિષુ ખઞ્જન્નવરસમઞ્જન્
મરુદતિપિઞ્જ પ્રવલિતમુઞ્જા
નલહર ગુઞ્જાપ્રિય ગિરિકુઞ્જા
શ્રિત રતિસઞ્જાગર નવકઞ્જા
મલકરઝઞ્ઝાનિલહર મઞ્જી
રજરવપઞ્જી પરિમલસઞ્જીવિત
નવપઞ્ચાશુગશરસઞ્ચા
રણજિતપઞ્ચાનનમદ
॥ ધીર ॥
કણિકારકૃતકર્ણિકાદ્યુતિ  -

ર્વર્ણિકાપદનિયુક્તગૈરિકા   ।
મેચકા મનસિ મે ચકાસ્તુ મે

મેચકાભરણ ભારિણી તનુઃ ॥ ૨૪॥
મદનરસઙ્ગત  સઙ્ગતપરિમલ
ભુજતટરઙ્ગતરઙ્ગિતજિતબલ 
યુવતિવિલમ્બિત લમ્બિતકચભર
કુસુમવિટઙ્કિત ટાઙ્કતગિરિવર
॥ વીર ॥

૧૨
ભ્રૂમણ્ડલતાણ્ડવિતપ્રસૂનકોદણ્ડચિત્રકોદણ્ડ ।
હૃત્પુણ્ડરીકગર્ભં મણ્ડય મમ પુણ્ડરીકાક્ષ ॥ ૨૫॥
॥ પાણ્ડૂત્પલમ્ ॥

જય જય દણ્ડપ્રિય કચખણ્ડ
ગ્રથિતશિખણ્ડ વ્રજ શશિખણ્ડ
સ્ફુરણસપિણ્ડસ્મિતવૃતગણ્ડ
પ્રણયકરણ્ડ દિવ્જપતતુણ્ડ
સ્મરરસકુણ્ડ ક્ષતફણિમુણ્ડ
પ્રકટપિચણ્ડસ્થિતજગદણ્ડ
ક્વણદનુઘણ્ટ સ્ફુટરણઘણ્ટ
સ્ફુરદુરુશુણ્ડાકૃતિભુજદણ્ડા
હતખલચણ્ડાસુરગણ પણ્ડાજનિત
વિતણ્ડાજિતબલ ભાણ્ડીર
દયિત ખણ્ડીકૃતનવહિણ્ડીર
ભદધિહણ્ડીગણ કલકણ્ઠી
કૃતકલકણ્ઠીગણ મણિકણ્ઠી
સ્ફુરિતસુકણ્ઠીપ્રિય
વરકણ્ઠિરવરણ
॥ ધીર ॥
દણ્ડી કુણ્ડલિભોગકાણ્ડનિભયોરુદ્દણ્ડદોર્દણ્ડયોઃ

શ્લિષ્ટશ્ચણ્ડિમડમ્બરેણ નિવિડશ્રીખણ્ડપુણ્ડ્રોજ્જ્વલઃ ।
નિર્ધૂતોદ્યદચણ્ડરશ્મિઘટયા તુણ્ડશ્રિયા મામકં

કામં મણ્ડય પુન્ણ્ડરીકનયન ત્વં હન્ત હૃન્મણ્ડલમ્ ॥ ૨૬॥
કન્દર્પકોદણ્ડદર્પક્રિયોદ્દણ્ડ
દૃગ્ભઙ્ગિકાણ્ડીર  સઞ્જુષ્ટભાણ્ડીર
॥ ધીર ॥

૧૩
ત્વમુપેન્દ્ર કલિન્દનન્દિની

તટવૃન્દાવનગન્ધસિન્ધુર ।
જય સુન્દર કાન્તિકન્દલૈઃ

સ્ફુરદિન્દીવરવૃન્દબન્ધુભિઃ ॥ ૨૭॥
॥ ઇન્દીવરમ્ ॥

જય જય હન્ત દ્વિષદભિહન્તર્મધુરિમસન્તર્પિતજગદન્ત  -
મૃદુલ વસન્તપ્રિય સિતદન્ત સ્ફુરિતદૃગન્ત પ્રસરદુદન્ત
પ્રભવદનન્તપ્રિયસખ સન્તસ્ત્વયિ રતિમન્તઃ સ્વમુદહરન્ત
પ્રભુવર નન્દાત્મજગુણકન્દાસિતનવકન્દાકૃતિધર  કુન્દા
મલરદ તુન્દાત્તભુવન વૃન્દાવનભવગન્ધાસ્પદમકરન્દા
નિવ્તનવમન્દારકુસુમવૃન્દાર્ચિતકચ   વન્દારુનિખિલવૃન્દા
રકવરવન્દીડિત વિધુસન્દીપિતલસદિન્દીવરપરિનિન્દી
ક્ષણયુગ નન્દીશ્વરપતિનન્દીહિત જય
॥ ધીર ॥
સ્મિતરુચિમકરન્દસ્યન્દિ વક્ત્રારવિન્દં

તવ પુરુપરહંસાન્વિષ્ટગન્ધં મુકુન્દ  ।
વિરચિતપશુપાલીનેત્રસારઙ્ગરઙ્ગં 

મમ હૃદયતડાગે સઙ્ગમઙ્ગીકરોતુ   ॥ ૨૮॥
અમ્બરગતસુરવિનતિવિલમ્બિત
તુમ્બુરુપરિભવમુરલિકરમ્બિત
શમ્બરમુખમૃગનિકરકુટુમ્બિત
સમ્ભમ્વવલ્યિતયુવતિ વિચુમ્બિત
॥ વીર ॥

૧૪
અમ્બુજકુટુમ્બદુહિતુઃ કદમ્બસમ્બાધબન્ધુરે પુલિને ।
પીતામ્બર કુરુ કેલિં  ત્વં વીરનિતમ્બિનીઘટયા ॥ ૨૯॥
॥ અરુણામ્ભોરુહમ્ ॥
જય રસસમ્પદ્વિરચિતઝમ્પ સ્મરકૃતકમ્પ પ્રિયજનશમ્પ
પ્રવણિતકમ્પસ્ફુરદનુકમ્પ દ્યુતિજિતશમ્પસ્ફુટનવચમ્પ
શ્રિતકચગુમ્પ શ્રુતિપરિલમ્બસ્ફુરિતકદમ્બસ્તુતમુખ ડિમ્ભ
પ્રિય રવિબિમ્બોદયપરિજૃમ્ભોન્મુખલસદમ્ભોરુહમુખ  લમ્બો
ધ્બટભુજ લમ્બોદરવરકુમ્ભોપમકુચબિમ્બોષ્ઠયુવતિચુમ્બો
દ્ભટપરિરમ્ભોત્સુક કુરુ શં ભોસ્તડિદવલમ્બોર્જિતમિલદમ્ભો 
ધરસુવિડમ્બોદ્ભુર નતશમ્ભો પરિજિતદમ્ભોલિગરિમસમ્ભા

વિતભુજજમ્ભાહિતમદ લમ્પાકમનસિ સમ્પાદય મયિ તં પા
કિમમનુકમ્પાલવમિહ
॥ ધીર ॥
દિવ્યે દણ્ડધરસ્વસુસ્તટભવે ફુલ્લાટવીમણ્ડલે

વલ્લીમણ્ડપભાજિ લબ્ધમદિરસ્તમ્બેરમાડમ્બરઃ ।
કુર્વન્નઞ્જનપુઞ્જગઞ્જનમતિશ્યામાઙ્ગકાન્તિશ્રિયા

લીલાપાઙ્ગતરઙ્ગિતેન   તરસા માં હન્ત સન્તર્પય ॥ ૩૦॥
અમ્બુજકિરણવિડમ્બક
ખઞ્જનપરિચલદમ્બક
ચુમ્બિતયુવતિકદમ્બક
કુન્તલલુઠિતકદમ્બક
॥ વીર ॥

૧૫
પ્રેમોદ્વેલ્લિતવલ્ગુભિર્વલયિતસ્ત્વં વલ્લવીભિર્વિભો 

રાગોલ્લાપિતવલ્લકીવિતતિભિઃ કલ્યાણવલ્લીભુવિ ।
સોલ્લુણ્ઠં મુરલીકલાભિરમલં મલ્લારમુલ્લાસયન્

બાલ્યેનોલ્લસિતે દૃશૌ મમ તડિલ્લીલાભિરુત્ફુલ્લય ॥ ૩૧॥
॥ ફુલ્લામ્બુજમ્ ॥
વ્રજપૃથુપલ્લીપરિસરવલ્લીવનભુવિ તલ્લીગણભૃતિ મલ્લી
મનસિજભલ્લીજિતશિવમલ્લીકુમુદમતલ્લીજુષિ  ગતઝિલ્લી
પરિષદિ હલ્લીસકસુખઝલ્લીરત પરિફુલ્લીકૃતચલચિલ્લી
જિતરતિમલ્લીમદભર સલ્લીલતિલક કલ્યાતનુશતતુલ્યા
હવરસકુલ્યાચટુલિતખલ્યાપ્રમથન  કલ્યાણચરિત
॥ ધીર ॥
ગોપીઃ સમ્ભૃતચાપલચાપલતાચિત્રયા ભ્રુવા ભ્રમયન્ ।
વિલસ યશોદાવત્સલ વત્સલસદ્ધેનુસંવીત ॥ ૩૨॥
વલ્લવલીલાસમુદયસમુચિત પલ્લવરાગાધરપુટવિલસિત
વલ્લભગોપીપ્રવણિત મુનિગણદુર્લભકેલીભરમધુરિમકણ

મલ્લવિહારાદ્ભુતતરુણિમધર ફુલ્લમૃગાક્ષીપરિવૃતપરિસર
ચિલ્લિવિલાસાર્પિતમનસિજમદ   મલ્લિકલાપામલપરિમલપદ
રલ્લકરાજીહરસુમધુરકલ હલ્લકમાલાપરિવૃતકચકુલ
॥ વીર ॥

૧૬
વલ્લવલલનાવલ્લીકરપલ્લવશીલિતસ્કન્ધમ્ ।
ઉલ્લસિતઃ પરિફુલ્લં ભજામ્યહં કૃષ્ણકઙ્કેલ્લિમ્ ॥ ૩૩॥
॥ ચમ્પકમ્ ॥
સઞ્ચલદરુણચઞ્ચલકરુણસુન્દરનયન કન્દરશયન
વલ્લવશરણ પલ્લવચરણ મઙ્ગલઘુસૃણપિઙ્ગલમસૃણ 
ચન્દનરચન નન્દનવચન ખણ્ડિતશકટ દણ્ડિતવિકટ
ગર્વિતદનુજ   પર્વિતમનુજ   રક્ષિતધવલ લક્ષિતગવલ
પન્નગદલન સન્નગકલન બન્ધુરવલન સિન્ધુરચલન
કલ્પિતમદનજલ્પિતસદન મઞ્જુલમુકુટ વઞ્જુલલકુટ
રઞ્જિતકરભ ગઞ્જિતશરભમણ્ડલવલિત કુણ્ડલચલિત
સન્દિતલપન નન્દિતતપનકન્યકસુષુમ વન્યકકુસુમ
ગર્ભક વિરણદર્ભકશરણ તર્ણકવલિત વર્ણકલલિત
શં વરવલય ડમ્બર કલય
॥ દેવ ॥
દાનવઘટાલવિત્રે ધાતુવિચિત્રે જગચ્ચિત્રે ।
હૃદયાનન્દિચરિત્રે રતિરાસ્તાં બલ્લવીમિત્રે ॥ ૩૪॥
રિઙ્ગદુરુભૃઙ્ગતુઙ્ગગિરિશ   ‍ૃઙ્ગ
રુતભઙ્ગસઙ્ગધૃતરઙ્ગ  
॥ વીર ॥

૧૬
ત્વમત્ર ચણ્ડાસુરમણ્ડલીનાં

રણ્ડાવશિષ્ટાનિ ગૃહાણિ કૃત્વા ।

પૂર્ણાન્યકાર્ષીર્વ્રજસુન્દરીભિ-
ર્વૃન્દાટવીપુણ્ડ્રકમણ્ડપાનિ ॥ ૩૬॥

॥ વઞ્જુલમ્ ॥
જય જય સુન્દરવિહસિત મન્દરવિજિતપુરન્દર નિજગિરિકન્દર
રતિરસશન્ધર મણિયુતકન્ધર ગુણમણિમન્દિર હૃદિ વલદિન્દિર
ગતિજિતસિન્ધુર પરિજનબન્ધુર પશુપતિનન્દન તિલકિતચન્દન
વિધિકૃતવન્દન પૃથુહરિચન્દનપરિવૃતનન્દનમધુરિમનિન્દન
મધુવન વન્દિતકુસુમસુગન્ધિતવનવરરઞ્જિત રતિભરસઞ્જિત
શિખિદલકુણ્ડલસહકૃતભણ્ડિલ નવસિતતન્દુલજયિરદમણ્ડલ
રતિરણપણ્ડિત વરતનુભણ્ડિત નખપદમણ્ડિત દશનવિખણ્ડિત
॥ ધીર ॥
નિનિન્દ નિજમિન્દિરા વપુરવેક્ષ્ય યાસાં શ્રિયં

વિચાર્ય ગુણચાતુરીમચલજા ચ લજ્જાં ગતા ।
લસત્પશુપનન્દિનીતતિભિરાભિરાનન્દિતં

ભવન્તમતિસુન્દરં વ્રજકુલેન્દ્ર વન્દેમહિ ॥ ૩૬॥
રસપરિપાટીસ્ફુટતરુવાટી
મનસિજધાટીપ્રિય નવશાતીહર જય
॥ વીર ॥

૧૭
સમ્ભ્રાન્તૈઃ સષડઙ્ગપાતમભિતો  વેદૈર્મુદા વન્દિતા

સીમન્તોપરિ ગૌરવાદુપનિષદ્દેવીભિરપ્યર્પિતા   ।
આનમ્રં પ્રણવેન ચ પ્રણયતો હૃષ્ટાત્મનાભિષ્ટુતા

મૃદ્વી તે મુરલીરુતિર્મુરરિપો શર્માણિ નિર્માતુ નઃ ॥ ૩૭॥
॥ કુન્દમ્ ॥
નન્દકુલચન્દ્ર લુપ્તભવતન્દ્ર કુન્દજયિદન્ત  દુષ્ટકુલહન્ત
રિષ્ટસુવસન્ત મિષ્ટસમુદન્ત સન્દલિતમલ્લિકન્દલિતવલ્લિ
ગુઞ્જદલિપુઞ્જમઞ્જુતરકુઞ્જલબ્ધરતિરઙ્ગ  હૃદ્યજનસઙ્ગ
શર્મલસદઙ્ગ  હર્ષકૃદનઙ્ગ  મત્તપરપુષ્ટરમ્યકલઘુષ્ટ

ગન્ધભરજુષ્ટ  પુષ્પવનતુષ્ટ કૃત્તખલયક્ષ યુદ્ધનયદક્ષ
વલ્ગુકચપક્ષબદ્ધશિખિપક્ષ પિષ્ટનતતૃષ્ણ તિષ્ઠ હૃદિ કૃષ્ણ
॥ વીર ॥
તવ કૃષ્ણ કેલિમુરલી

હિતમહિતં ચ સ્ફુટં વિમોહયતિ ।
એકં સુધોર્મિસુહૃદા 

વિષવિષમેણાપરં ધ્વનિના ॥ ૩૮॥
સન્નીતદૈતેયનિસ્તાર કલ્યાણકારુણ્યવિસ્તાર
પુષ્પેષુ કોદણ્ડટઙ્કારવિસ્ફારમઞ્જીરઝઙ્કાર
॥ વીર ॥

૧૮
રઙ્ગસ્થલે  તાણ્ડવમણ્ડલેન

નિરસ્ય મલ્લોત્તમપુણ્ડરીકાન્ ।
કંસદ્વિષં ચણ્ડમખણ્ડયદ્ યો

હૃત્પુણ્ડરીકે સ હરિસ્તવાસ્તુ ॥ ૩૯॥
॥ બકુલભાસુરમ્ ॥
જય જય વંશીવાદ્યવિશારદ શારદસરસીરુહપરિભાવક
ભાવકલિતલોચનસઞ્ચારણ ચારણસિદ્ધવધૂધૃતિહારક
હારકલાપરુચાઞ્ચિતકુણ્ડલ કુણ્ડલસદ્ગોવર્ધનભૂષિત
ભૂષિતભૂષણચિદ્ઘનવિગ્રહ વિગ્રહખણ્ડિતખલવૃષભાસુર
ભાસુરકુટિલકચાર્પિતચન્દ્રક    ચન્દ્રકલાપરુચાભ્યધિકાનન
કાનનકુઞ્જગૃહસ્મરસઙ્ગર  સઙ્ગરસોદ્ધુરબાહુભુજઙ્ગમ 
જઙ્ગમનવતાપિચ્છનગોપમ  ગોપમનીષિતસિદ્ધિષુ દક્ષિણ
દક્ષિણપાણિગદણ્ડસભાજિત ભાજિતકોટિશશાઙ્કવિરોચન
રોચનયા કૃતચારુવિશેષક શેસકમલભવસનકસનન્દન
નન્દનગુણ મા નન્દય સુન્દર
॥ વીર ॥
ભવતઃ પ્રતાપતરણાવુદેતુમિહ લોહિતાયતિ સ્ફીતે ।

દનુજાન્ધકારનિકરાઃ શરણં ભેજુર્ગુહાકુહરમ્ ॥ ૪૦॥
પુલિનધૃતરઙ્ગયુવતિકૃતસઙ્ગ 
મદનરસભઙ્ગગરિમલસદઙ્ગ 
॥ વીર ॥

૧૯
પશુષુ કૃપાં તવ દૃષ્ટ્વા નૂનમિહારિષ્ટવત્સકેશિમુખાઃ ।
દર્પં વિમુચ્ય ભીતાઃ પશુભાવં ભેજિરે દનુજાઃ ॥ ૪૧॥
॥ બકુલમઙ્ગલમ્  ॥
ત્વં જય કેશવ કેશબલસ્તુત વીર્યવિલક્ષણ લક્ષણબોધિત
કેલિષુ નાગર નાગરણોદ્ધત ગોકુલનન્દન નન્દનતિવ્રત
સાન્દ્રમુદર્પક દર્પકમોહન હે સુષમાનવમાનવતીગણ
માનનિરાસક રાસકલાશ્રિત સસ્તનગૌરવગૌરવધૂવૃત
કુઞ્જશતોષિત તોષિતયૌવત રૂપભરાધિકરાધિકયાર્ચિત 
ભીરુવિલમ્બિત લમ્બિતશેખર કેલિકુલાલસલાલસલોચન
રોષમદારુણદારુણદાનવમુક્તિદલોકન લોકનમસ્કૃત
ગોપસભાવક ભાવકશર્મદ હન્ત કૃપાલય પાલય મામપિ
॥ વીર ॥
પરાભવં ફેનિલવક્ત્રતાં ચ

બન્ધં ચ ભીતિં  ચ મૃતિં  ચ કૃત્વા  ।
પવર્ગદાતાપિ શિખણ્ડમૌલે

ત્વં શાત્રવાણામપવર્ગદોઽસિ ॥ ૪૨॥
પ્રણયભરિતમધુરચરિત
ભજનસહિતપશુપમહિત
॥ દેવ ॥

૨૦
નવશિખિશિખણ્ડશિખરા

પ્રસૂનકોદણ્ડચિત્રશસ્ત્રીવ ।

ક્ષોભયતિ કૃષ્ણ વેણી
શ્રેણીરેણીદૃશાં ભવતઃ ॥ ૪૩॥

અનુભૂય વિક્રમં તે યુધિ
લબ્ધાઃ કાન્દિશીકત્વમ્ ।

ભિત્ત્વા કિલ જગદણ્ડં
પ્રપલાયાઞ્ચક્રિરે દનુજાઃ ॥ ૪૪॥

॥ મઞ્જર્યાં કોરકઃ ॥
માનવતીમદહારિવિલોચન દાનવસઞ્ચયધૂકવિરોચન
ડિણ્ડિમવાદિસુરાલિસભાજિત ચણ્ડિમશાલિભુજાર્ગલરાજિત
દીક્ષિતયૌવતચિત્તવિલોભનવીક્ષિત સુસ્મિતમાર્દવશોભન
પર્વતસન્ધૃતિનિર્ધુતપીવરગર્વતમઃપરિમુગ્ધશચીવર
રઞ્જિતમઞ્જુપરિસ્ફુરદમ્બર  ગઞ્જિતકેશિપરાક્રમડમ્બર
કોમલતાઙ્કિતવાગવતારક સોમલલામમહોત્સવકારક
હંસરથસ્તુતિશંસૈતવંશક કંસવધૂશ્રુતિનુન્નવતંસક
રઙ્ગતરઙ્ગિતચારુદૃગઞ્ચલ   સઙ્ગતપઞ્ચશરોદયચઞ્ચલ
લુઞ્ચિતગોપસુતાગણશાટક સઞ્ચિતરઙ્ગમહોત્સવનાટક
તારય મામુરુસંસૃતિશાતન ધારય લોચનમત્ર સનાતન
॥ ધીર ॥
તુરગદનુસુતાઙ્ગગ્રાવભેદે  દધાનઃ

કુલિશઘટિતટઙ્કોદ્દણ્ડવિસ્ફૂર્જિતાનિ    ।
તદુરુવિકટદંષ્ટ્રોન્મૃષ્ટકેયૂરમુદ્રઃ

પ્રથયતુ પટુતાં વઃ કૈશવો વામબાહુઃ  ॥ ૪૫॥૨
માધવ વિસ્ફુર દાનવનિષ્ઠુર
યૌવતરઞ્જિત સૌરભસઞ્જિત
॥ વીર ॥

૨૧
પલિતઙ્કરણી દશા પ્રભો મુહુરન્ધઙ્કરણી  ચ માં ગતા ।
સુભઙ્કરણી કૃપા શુભૈર્ન તવાઢઙ્કરણી ચ મય્યભૂત્ ॥ ૪૬॥

॥ ગુચ્છઃ ॥
જય જલદમણ્ડલીધ્યુતિનિવહસુન્દર
સ્ફુરદમલકૌમુદીમૃદુહસિતબન્ધુર
વ્રજહરિણલોચનાવદનશશિચુમ્બક
પ્રચુરતરખઞ્જનદ્યુતિવિલસદમ્બક
સ્મરસમરચાતુરીનિચયવરપણ્ડિત
પ્રણયયુતરાધિકાપટિમભરભણ્ડિત
ક્વણદતુલવંશિકાહૃતપશુપયૌવત
સ્થિરસમરમાધુરીકુલરમિતદૈવત
ગ્રથિતશિખિચન્દ્રકસ્ફુટકુટિલકુન્તલ
શ્રવણતટસઞ્ચરન્મણિમકરકુણ્ડલ
ગ્રથિતનવતાણ્ડવપ્રકટગતિમણ્ડલ
દ્વિજકિરણધોરણીવિજિતસિતતણ્ડુલ
સ્ફુરિતવરદાડિમીકુસુમયુતકર્ણક
છદનવરકાકલીહૃતચટુલતર્ણક
॥ ધીર ॥
પુન્નાગસ્તવકનિબદ્ધકેશજુટઃ

કોટીરીકૃતવરકેકિપક્ષકૂટઃ ।
પાયાન્ માં મરકતમેદુરઃ સ તન્વા

કાલિન્દીતટવિપિનપ્રસૂનધન્વા ॥ ૪૭॥
ગર્ગપ્રિય જય ભર્ગસ્તુત રસ
સર્ગસ્થિરનિજવર્ગપ્રવણિત
॥ વીર ॥

૨૨
દનુજવધૂવૈધવ્યવ્રતદીક્ષાશિક્ષણાચાર્યઃ ।
સ જયતિ વિદૂરપાતી મુકુન્દ  તવ શ‍ૃઙ્ગનિર્ઘોષઃ  ॥ ૪૮॥
॥ કુસુમમ્ ॥
કુસુમનિકરનિચિતચિકુર નખરવિજિતમણિજમુકુર

સુભટપટિમરમિતમથુર વિકટસમરનટનચતુર
સમદભુજગદમનચરણ નિખિલપશુપપનિચયશરણ
મુદિતમદિરમધુરનયન શિખરિકુહરરચિતશયન
રમિતપશુપયુવતિપટલ મદનકલહઘટનચટુલ
વિષમદનુજનિવહમથન ભુવનરસદવિશદકથન
કુમુદમૃદુલવિલસદમલહસિતમધુરવદનકમલ
મધુપસદૃશવિચલદલક મસૃણઘુસૃણકલિતતિલક
નિભૃતમુષિતમથિતકલસ સતતમજિત મનસિ વિલસ
॥ વીર ॥
સખિચાતકજીવાતુર્માધવ

સુરકેકિમણ્ડલોલ્લાસિ ।
તવ દૈત્યહંસભયદં

શ‍ૃઙ્ગામ્બુદગર્જિતં    જયતિ ॥ ૪૯॥
પુરુષોત્તમ વીરવ્રત યમુનાદ્ભુતતીરસ્થિત
મુરલિધ્વનિપૂરક્રિય સુરભીવ્રજનાદપ્રિય
॥ ધીર ॥

૨૩
જગતીસભાવલમ્બઃ

સ તવ જયત્યમ્બુજાક્ષ દોઃસ્તમ્ભઃ ।
રભસાદ્ વિભેદ દનુજાન્

પ્રતાપનૃહરિર્યતોઽભ્યુદિતઃ ॥ ૫૦॥
ચિત્રં મુરારે સુરવૈરિપક્ષ-

સ્ત્વયા સમન્તાદનુબદ્ધયુદ્ધઃ ।
અમિત્રમુચ્ચૈરવિભિદ્ય ભેદં

મિત્રસ્ય કુર્વન્નમૃતં પ્રયાતિ ॥ ૫૧॥
॥ ત્રિભઙ્ગ્યાં  દણ્ડકત્રિભઙ્ગી  ॥
શ્રિતમઘજલધેર્વહિત્રં ચરિત્રં સુચિત્રં વિચિત્રં
ફણિત્રં સમિત્રં પવિત્રં લવિત્રં રુજાં

જગદપરિમિતપ્રતિષ્ઠં પટિષ્ઠં બલિષ્ઠં ગરિષ્ઠં
વરિષ્ઠં મ્રદિષ્ઠં સુનિષ્ઠં દવિષ્ઠં ધિયાં
નિખિલવિલસિતેઽભિરામં સરામં મુદા મઞ્જુદામ-
ન્નભામં લલામં ધૃતામન્દધામત્રયે
મધુમથન હરે મુરારે પુરારે પારે સસારે
વિહારે સુરારેરુદારે ચ દારે પ્રભું
સ્ફુર્તમિનસુતાતરઙ્ગે  વિહઙ્ગેશરઙ્ગેણ   ગઙ્ગે
ષ્ટભઙ્ગે  ભુજઙ્ગેન્દ્રસઙ્ગે   સદઙ્ગેન  ભોઃ
શિખરિવરદરીનિશાન્તં પ્રયાન્તં સકાન્તં વિભાન્તં
નિતાન્તં ચ કાન્તં પ્રશાન્તં કૃતાન્તં દ્વિષાં
દનુજહર ભજામ્યનન્તં સુદન્તં નુદન્તં દૃગન્તં
હસન્તં વસન્તં ભજન્તં ભવન્તં સદા
॥ વીર ॥
પીત્વા બિન્દુકણં મુકુન્દ  ભવતઃ સૌન્દર્યસિન્ધોઃ સકૃત્

કન્દર્પસ્ય વશં ગતા વિમુમુહુઃ  કે વા ન સાધ્વીગણાઃ ।
દૂરે રાજ્યમયન્ત્રિતસ્મિતકલાભ્રૂવલ્લરીતાણ્ડવ

ક્રીડાપાઙ્ગતરઙ્ગિતપ્રભૃતયઃ   કુર્વન્તુ તે વિભ્રમાઃ ॥ ૫૨॥
ચારુતટરાસનટ ગોપભટ પીતપટ
પદ્મકર દૈત્યહર કુઞ્જચર વીરવર
નર્મમય કૃષ્ણ જય
॥ નાથ ॥

૨૪
સંસારામ્ભસિ દુસ્તરોર્મિગહને   ગમ્ભીરતાપત્રયી

કુમ્ભીરેણ ગૃહીતમુગ્રમતિના ક્રોશન્તમન્તર્ભયાત્ ।
દીપ્રેણાદ્ય સુદર્શનેન વિબુધક્લાન્તિચ્છિદાકારિણા

ચિન્તાસન્તતિરુદ્ધમુદ્ધર હરે મચ્ચિત્તદન્તીશ્વરમ્ ॥ ૫૩॥
॥ વિદગ્ધત્રિભઙ્ગી  ॥
ચણ્ડીપ્રિયનત ચણ્ડીકૃતબલરણ્ડીકૃતખલવલ્લભ વલ્લવ
પટ્ટામ્બરધર ભટ્ટારક બકકુટ્ટાક લલિતપણ્ડિતમણ્ડિત

નન્દીશ્વરપતિનન્દીહિતભર સન્દીપિતરસસાગર નાગર
અઙ્ગીકૃતનવસઙ્ગીતક   વરભઙ્ગીલવહૃતજઙ્ગમલઙ્ગિમ  
ઊર્વીપ્રિયકર ખર્વીકૃતખલદર્વીકરપતિગર્વિતપર્વત 
ગોત્રાહિતકર ગોત્રાહિતદય ગોત્રાધિપધૃતિશોભનલોભન
વન્યાસ્થિતબહુકન્યાપટહર ધન્યાશયમણિચોર મનોરમ
શમ્પારુચિપટ સમ્પાલિતભવકમ્પાકુલજન ફુલ્લ સમુલ્લસ
॥ ધીર ॥
પિષ્ટ્વા સઙ્ગ્રામપટ્ટે  પટલમકુટિલે દૈત્યગોકણ્ટકાનાં

ક્રીડાલોટીવિઘટ્ટૈઃ સ્ફુટમરતિકરં નૈચિકીચારુકાણામ્ ।
વૃન્દારણ્યં ચકારાખિલજગદગદઙ્કારકારુણ્યધારો

યઃ સઞ્ચારોચિતં વઃ સુખયતુ સ પટુઃ  કુઞ્જપટ્ટાધિરાજઃ ॥ ૪૫॥
પિચ્છલસદ્ઘનનીલકેશ ચન્દનચર્ચિતચારુવેશ 
ખણ્ડિતદુર્જનભૂર્માય મણ્ડિતનિર્મલહારિકાય
॥ વીર ॥

૨૫
ગીર્વાણં સ્ફુટમખિલં વિવર્ધયન્તં

નિર્વાણં દનુજઘટાસુ સઙ્ઘટય્ય  ।
કુર્વાણં વ્રજનિલયં નિરન્તરોદ્યત્

પર્વાણં મુરમથન સ્તુવે ભવન્તમ્ ॥ ૫૫॥
ઉદઞ્ચદતિમઞ્જુલસ્મિતસુધોર્મિલીલાસ્પદં 

તરઙ્ગિતવરાઙ્ગનાસ્ફુરદનઙ્ગરઙ્ગામ્બુધિઃ     ।
દૃગિન્દુમણિમણ્ડલીસલિલનિર્ઝરસ્યન્દનો

મુકુન્દ  મુખચન્દ્રમાસ્તવ તનોતિ શર્માણિ નઃ ॥ ૫૬॥
॥ મિશ્રકલિકા ॥
દુષ્ટદુર્દમારિષ્ટકણ્ઠીરવકુણ્ઠવિખણ્ડનખેલદષ્ટાપદ નવીનાષ્ટાપદ
વિસ્પર્ધિપટ્ટામ્બરપરીત   ગરિષ્ઠગણ્ડશૈલસપિણ્ડવક્ષઃપટ્ટ પાટવ
દણ્ડિતચટુલભુજઙ્ગમ  કન્દુકવિલસિતલઙ્ઘિમ
ભણ્ડિલવિચકિલમણ્ડિત સઙ્ગરવિહરણપણ્ડિત

દન્તુરદનુજવિડમ્બક કુણ્ઠિતકુટિલકદમ્બક
ખચિતાખણ્ડલોપલવિરાજદણ્ડજરાજકુણ્ડલમણ્ડિતમઞ્જુલગણ્ડસ્થલ
વિશઙ્કટભાણ્ડીરતટીતાણ્ડવકલારઞ્જિતસુહૃન્મણ્ડલ નન્દવિચુમ્બિત
કુન્દનિભસ્મિત ગન્ધકરમ્બિત શન્દવિચેષ્ટિત તુન્દપરિસ્ફુરદણ્ડકડમ્બર
દુર્જનભોજેન્દ્રકણ્ટકકન્દોદ્ધારણોદ્દામકુદ્દાલ વિનમ્રવિપદ્દારુણધ્વાન્ત
વિદ્રાવણમાર્તણ્ડોપમકૃપાકટાક્ષ શારદાચણ્ડમરીચિમાધુર્યવિડમ્બિ
તુણ્ડમણ્ડલ લોષ્ઠીકૃતમણ્ડિકોષ્ઠીકુલમુનિગોષ્ઠીશ્વર મધુરોષ્ઠીપ્રિય
પરમેષ્ઠીડિત પરમેષ્ઠીકૃતનર
॥ ધીર ॥

૨૬
ઉપહિતપશુપાલીનેત્રસારઙ્ગતુષ્ટિઃ

પ્રસરદમૃતધારાધોરણીધૌતવિશ્વા ।
પિહિતરવિસુધાંશુઃ પ્રાંશુતાપિઞ્છરમ્યા

રમયતુ બકહન્તુઃ કાન્તિકાદમ્બિની વઃ ॥ ૫૭॥
॥ અથવા સાપ્તવિભક્તિકી કલિકા ॥
યઃ સ્થિરકરુણસ્તર્જિતવરુણસ્તર્પિતજનકઃ     સમ્મદજનકઃ
પ્રણતવિમાયં જગુરનપાયં ઘનરુચિકાયં સુકૃતજના યં
સુજનકલિતકથનેન પ્રબલદનુજમથનેન
પ્રણયિષુ રતમભયેન પ્રકટરતિષુ કિલ યેન
યસ્મૈ પરિધ્વસ્તદુષ્ટાય ચક્રુઃ  સ્પૃહાં માલ્યજુષ્ટાય
ઘૃતોત્સાહપૂરાદ્દ્યુતિક્ષિપ્તસૂરાદ્  યતોઽરિર્વિદૂરાદ્   ભયં પ્રાપ શૂરાત્ ।
યસ્યોજ્જ્વલાઙ્ગસ્ય  સઞ્ચાર્યપાઙ્ગસ્ય  વેણુર્લલામસ્ય હસ્તેઽભિરામસ્ય
સ્મિતવિસ્ફુરિતેઽજનિ યત્ર હિતે રતિરુલ્લસિતે સુદૃશાં લલિતે ।
સ ત્વં જય જય દુષ્ટપ્રતિભય ભક્તિસ્થિરદય લુપ્તવ્રજભય
॥ વીર ॥
હંસોત્તમાભિલષિતા સેવકચક્રેષુ દર્શિતોત્સેકા   ।
મુરજયિનઃ કલ્યાણી કરુણાકલ્લોલિની જયતિ ॥ ૫૮॥
મિત્રકુલોદિતનર્મસુમોદિત
રઞ્જિતરાધિક શર્મભરાધિક

॥ ધીર ॥

૨૭
મધુરેશ માધુરીમય માધવ મુરલીમતલ્લિકામુગ્ધ ।
મમ મદનમોહન મુદા મર્દય મનસો મહામોહમ્ ॥ ૫૯॥
॥ અક્ષરમયી ॥
અચ્યુત જય જય આર્તકૃપામય ઇન્દ્રમખાર્દન ઈતિવિશાતન
ઉજ્જ્વલવિભ્રમ ઊર્જિતવિક્રમ   ઋદ્ધિધુરોદ્ધર એભુદયાપર
ઌદિવકૃપેક્ષિત ઌઌવદલક્ષિત એધિતવલ્લવ ઐન્દવકુલભવ
ઓજઃસ્ફૂર્જિત   ઔગ્ર્યવિવર્જિત   અંસવિશઙ્કટ અષ્ટાપદપટ
કઙ્કણયુતકર ખણ્ડિતખલવર ગતિજિતકુઞ્જર ઘનઘુસૃણામ્બર
ઙુતમુરલીરત  ચલચિલ્લીલત છલિતસતીશત જલજોદ્ભવનુત
ઝષવરકુણ્ડલ ઞોઙુયિતદલ  ટઙ્કિતભૂધર ઠનિભાનનવર
ડમરઘટાહર ઢક્કિતકરતલ ણખરધૃતાચલ તરલવિલોચન
થૂત્કૃતખઞ્જન દનુજવિમર્દન ધવલાવર્ધન નન્દસુખાસ્પદ
પઙ્કજસમપદ ફઞેનુતિમોદિત બન્ધુવિનોદિત ભઙ્ગુરિતાલક
મઞ્જુલમાલક યષ્ટિલસદ્ભુજ રમ્યમુખામ્બુજ લલિતવિશારદ
વલ્લવરઙ્ગદ  શર્મદચેષ્ટિત ષટ્પદવેષ્ટિત સરસીરુહધર
હલધરસોદર ક્ષણદગુણોત્કર
॥ વીર ॥
કર્ણે કલ્પિતકર્ણિકઃ   કલિકયા કામાયિતઃ કાન્તિભિઃ

કાન્તાનાં કિલકિઞ્ચિતં કિસલયકીલાલધીઃ કીર્તિભિઃ   ।
કુર્વન્કૂર્દનકાનિ કેશરિતયા કૈશોરવાન્કોટિશઃ

કોપી કૌકુરકંસકષ્ટકૃતિકઃ  કૃષ્ણઃ ક્રિયાત્ કાઙ્ક્ષિતમ્ ॥ ૬૦॥
સૌરીતટચર ગૌરીવ્રતપર
ગૌરીપટહર ચૌરીકૃતકર
॥ વીર ॥

૨૮
પ્રેમોરુહટ્ટહિણ્ડક કક્ખટસુભટેન્દ્રકણ્ઠકુટ્ટાક ।
કુરુ કૌઙ્કુમપટ્ટામ્બર  ભટ્ટારક તાણ્ડવં હૃદિ મે ॥ ૬૧॥
॥ સર્વલઘુઃ ॥
ચરણચલનહતજરઠશકટક
રજકદલન વશગતપરકટક
નટનઘટનલસદગવરકટક
સકનકમરકતમયનવકટક
કપટરુદિત નટદકઠિનપદતટ
વિઘટિતદધિઘટનિવિડિતસુશકટ
રુચિતુલિતપુરટપટલરુચિરપટ
ઘટિતવિપુલકટ કુટિલચિકુરઘટ
રવિદુહિતૃનિકટલુઠદજરઠજટ
વિટપનિચિતવટતટપટુતરનટ
નિજવિલસિતહઠવિચટિતસુવિકટ
ચટુલદનુજઘટ જય યુવતિષુ શઠ
॥ વીર ॥
સ્ફુટનાટ્યકડમ્બદણ્ડિત

દ્રઢિમોડ્ડામરદુષ્ટકુણ્ડલી ।
જય ગોષ્ઠકુટુમ્બસંવૃત્ત-

સ્ત્વમિડાડિમ્બકદમ્બડુમ્બક ॥ ૬૨॥
રસનમુખર સુખરનખર
દશનશિખરવિજિતશિખર
॥ ધીર ॥
વિવૃતવિવિધબાધે ભ્રાન્તિવેગાદગાધે

બલવતિ ભવપૂરે મજ્જતો મેઽવિદૂરે ।
અશરણગણબન્ધો હે કૃપાકૌમુદીન્દો

સકૃદકૃતવિલમ્બં દેહિ હસ્તાવલમ્બમ્ ॥ ૬૩॥
નામાનિ પ્રણયેન તે સુકૃતિનાં  તન્વન્તિ તુણ્ડોત્સવં

ધામાનિ પ્રથયન્તિ હન્ત જલદશ્યામાનિ નેત્રાઞ્જનમ્ ।

સામાનિ શ્રુતિશષ્કુલીં  મુરલિકાજાતાન્યલઙ્કુર્વતે
કામાનિ નિર્વૃતચેતસામિહ વિભો નાશાપિ નઃ શોભતે ॥ ૬૪॥

વ્યુત્પન્નઃ સુસ્થિરમતિર્ગતગ્લાનિર્ગલસ્વનઃ ।
ભક્તઃ કૃષ્ણે ભવેદ્ યઃ સ વિરુદાવલિપાઠકઃ ॥ ૬૫॥
રમ્યયા વિરુદાવલ્યા પ્રોક્તલક્ષણયુક્તયા ।
સ્તૂયમાનઃ પ્રમુદિતો વાસુદેવઃ પ્રસીદતિ ॥ ૬૬॥
યઃ સ્તૌતિ વિરુદાવલ્યા મથુરામણ્ડલે હરિમ્ ।
અનયા રમ્યયા તસ્મૈ તૂર્ણમેષ પ્રસીદતિ ॥ ૬૭॥
ઇતિ શ્રીરૂપગોસ્વામિવિરચિતસ્તવમાલાયાં ગોવિન્દવિરુદાવલી સમાપ્તા ।

